
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЧИН СЭТГЭЛИЙН ЯРИА

	Энэ номыг бүх холбоотын радиогийн сэтгүүлчид зохиожээ. Хүүхэд багачуудад зориулсан нэвтрүүлгийн редакцад шуудан хүргэгч өдөр бүр том цүнхээр буюу заримдаа бүхэл бүтэн шуудайгаар захидал авчирна.

	Энэ бол дан ганц багачуудын захидал юм. Захидлын олонх нь асуулт байдаг. Эдгээрийн дотор «Бахархал гэгч юу вэ?», «Хүн дандаа л үнэн ярьж байх ёстой юу?», «Нийгмийн хэргээс хол хөндий оршигч хүнийг даруу төвшин гэж нэрлэж болох уу?», «Арван дөрвөн насанд хайр дурлал байдаг уу?», «Нөхөрлөлийг хайр дурлалаас яаж ялгах вэ?» гэх зэрэг хариулахад ээдрээтэй асуудал олон байдаг.

	Зохиогч, эдгээр асуудлыг өөрийн сонсогчдын хамт хариулахыг эрмэлзжээ. Эфирт (бичлэгийн байранд) сонирхолтой яриа үүсэж, заримдаа маргаанд хүрэх нь олонтоо. Хүүхэд багачуудын энэ яриа маргаанаас уул номыг бичихэд хүргэсэн юм.

	Энэ номыг жирийн сургаал мэт үзэлгүй харин, яаж амьдарч, коммунист нийгмийн хүний шинж чанаруудыг өөртөө яаж бий болгоход сайн нөхөр, туслагчаа болгон хэрэглээсэй гэж юу юунаас чухалчлан хүснэ.

	Хэрэв энэ ном та бүхний зүрх сэтгэлийг хурц сэргэлэн атлаа эелдэг зөөлөн болоход тусалж, амьдралын талаар ихийг бодож сэтгэхэд та нарыг хүргэвэл үүргээ гүйцэтгэх нь тэр бил ээ.

	МӨРӨӨДЛИЙН ТУХАЙ ЯРЬЦГААЯ

	За, бид юунаас эхлэх вэ? Воронеж мужийн Доод Ижорец тосгонд суудаг Лида Солоповын захидлаар эхлэх үү?

	Лида бичихдээ:

	 

	«Би зургаадугаар ангид сурдаг. Онц юм уу, сайн сураад эмч болно. Тэгээд сая сая өвчтөнийг эмчлэн эдгээхийг мөрөөднө»

	 

	гэжээ.

	Сахалины арлаас бяцхан охин Люба захиа ирүүлж,

	 

	«Урьд нь би химич болж, хэрэглэсэн хүний нас хэд хэдэн зуугаар уртасдаг тийм эм бий болгохыг мөрөөдөн хүсдэг байв»

	 

	гэжээ.

	Найзууд аа, та нар үнэхээр сайхан сэтгэлтэй юм. Эмчилбэл шууд л сая сая хүнийг эдгэрүүлэх, хүний амь насыг хэд хэдэн зуугаар нь урт болгоно гэнэ.

	Бас тэгээд та нарын сонирхол яасан уужим тавиун гэж санана!

	Нэг удаа «Детский мир» дэлгүүрт очлоо.

	Энэ бол яг хичээлийн жил эхлэхийн өмнөх үе сэн. Дэлгүүр хүүхдүүдээр дүүрч тэдгээрийн дийлэнх нь хичээлийн хэрэглэлийн лангууны дэргэд цугларчээ.

	Бас янз бүрийн юмс хийхэд хэрэглэгдэх зүйлс, багаж хэрэгсэл, загвар хийхэд зориулагдсан материал, радио хүлээн авагч худалдах лангууны дэргэд хүүхдүүд цөөнгүй байв.

	Тэнд, сурагчид чухам юу худалдан авцгааж байгааг бид нүдээр үзэж чихээр сонсоцгоосон бил ээ. Нэг нь нисэх онгоцны тийрэлтэт хөдөлгүүр авахыг хүсэхэд, нөгөө нь хагас дамжуулагч триод авна гэнэ. Түүний зэргэлдээ байгаа фото, киноны бараа худалдах хэсэгт арван дөрөв орчим насны хөвгүүн арван найман миллиметрийн хэмжээний эргүүлж болдог кино хальс байгаа эсэхийг лавлан асуув.

	Тэгээд бидний суралцан байх үед авиа1 загвар үздэг байсан боловч тэр загварын олонх нь резин мотортой байв. Тэр цагт, тийрэлтэт машиныг зөвхөн зөгнөлт романд уншдаг байсан бол одоо үед нисэх онгоцны загварын тийрэлтэт хөдөлгүүрийг хүүхдийн дэлгүүрт худалдаж байх юм даа гэж бид бодож бил ээ.

	Саяхан болтол бидний мөрөөдлийн туйл нь том хэмжээний гурван хөлт «Фотосур» аппарат байсныг санацгааж байна. Түүгээр зураг авахын тулд хар алчуураар битүү бүтээж тод томруун гаргагчийг удаан тохируулж дараа нь сүүн өнгөт шилний оронд зураг авах хальс бүхий кассетыг (хальс хураагч) тавьдаг байв. Тэгвэл одоо үед, бидний урьд өмнө хэрэглэж байсантай чанар ба тохиромжийн талаар зүйрлэшгүй аппаратууд хүүхдүүдийн хэрэгцээнд зориулагдаж, тэдний гар дахь ерийн зүйл болсон ийм кино аппарат бий болох тухай бид ер санаагүй явж бил ээ.

	Бидний нэг, тухайлбал энэ номыг зохиогчийн нэг нь хөлсний тэрэгчин болж даачаа тэрэгний хос морьд хөтлөн явахыг мөрөөддөг байв. Гэтэл одоогийн багачууд тийрэлтэт хэд хэдэн зуун морины чадал бүхий хүчирхэг тийрэлтэт хөдөлгүүрийг мөрөөдөх болжээ. Зөгнөлт романы санаа, агуулга сонины хуудсанд шилжин бууж манай амьдралын сонсгол мэдээ болж байна.

	Борисоглебек Рычин Юра цахилгаан тооны машины техникч болохыг мөрөөддөг гэнэ.

	Тиймэрхүү машины тухай бидний балчир бага насанд хүмүүс ер сонсоогүй бил ээ. Тэр үед хүмүүс бэрх хэцүү тооны даалгаврыг бодож чаддаг, суурь машин, автомат шугам, бүхэл бүтэн заводыг удирдан залуурддаг тийм машин бий болгохыг зөвхөн мөрөөдөж чадах байсан. Гэтэл Юрагийн хувьд энэ нь алс ирээдүйн хүсэл мөрөөдөл биш, зайлшгүй биелэгдэх төлөвлөгөө ажээ.

	Хүсэл мөрөөдөл ямагт урагш хөтөлдөг.

	Ростов мужийн Макеевка суурины Люда Логачева цаг уур амьсгалыг удирдан зохицуулахыг хүсдэг гэнэ. Ирээдүй цагт ийм машин бий болно гэдэгт тэрээр итгэл төгс байдаг аж. Люда бичихдээ

	 

	«Хэрэв бороо хэрэгтэй бол нэг товч дарахад бороо ордог, эсвэл нөгөө товчийг дарахад үүл арилан наран мандаж, элбэг баян ургац авдаг тийм машин...»

	 

	гэжээ.

	Хүсэл мөрөөдлийн дотор ер бусын зөгнөлт машин, гайхамшигтай сайхан хотын дүр зураг бий болдог бил ээ.

	Олон хүүхэд өөр өөрийн мөрөөдөлтэй.

	Тэгэхдээ эдгээрт ямар нэгэн ерөнхий адилсгах тал байдаг. Энэ нь чухам юу вэ? Ирээдүйг өөрөөрөө төсөөлж захидал ирүүлж байгаа багачууд нь хувьдаа ямар нэг ашиг олох, юмыг өөрийн хувийн амьдралыг сайжруулахад зориулахыг огт боддоггүй. Тэд бусад хүмүүс, манай бүх ард түмний аж амьдралыг дээшлүүлэхийг мөрөөднө.

	Биеийн байцаалт дахь асуултад хариулж сурагчдаас бичсэн зүйл «Известия» сонинд нийтлэгдсэн бил ээ. Тэнд манайх болон америкийн багачууд цөм ижил асуултад хариулжээ. Энэ нь «Хэрэв баян байсан бол чи юу хийх байсан бэ?» гэсэн асуулт байв.

	«Би нисэх онгоц худалдан авна», «Би баян байсан бол өөртөө усан сан байгуулах байсан» гэж америк багачууд хариулжээ. Энэчлэн цаашид өөртөө, өөртөө, өөртөө гэсэн үгийг дахин дахин давтжээ.

	Манай хүүхдүүдийн хариулсныг үзвэл:

	 

	«Би баян байсан бол гоё бөгөөд уужим саруул, гэрэлтэй сургууль байгуулна»,

	 

	«Би л бол хөрөнгөтөн орон дахь ядуу зүдүү хүмүүсийг үгүй болгохын тулд мөнгө баялгаа тэдэнд тарааж өгнө»

	 

	гэжээ.

	Харин нэг хүү бичихдээ

	 

	«Би баян бол бүх мөнгөө ээждээ өгч, өөрт нь үзэмжтэй сайхан хувцас авхуулна»

	 

	гэжээ. Үзтэл энэ жаал ээжийгээ хамгаас гоо үзэсгэлэнтэй болгохыг хүсжээ. Энэ бол ойлгомжтой хүслэн юм.

	Америк хүүхдийн хариулт яагаад Зөвлөлтийн сурагчдын хариултаас ялгаатай байна вэ? Чикаго болон Филадельфийн сурагчид анх төрөхдөө шуналтай гарсандаа биш, харин мөнгө цаас юм бүгдийг эзэмдэн захирч «Завод, сонины газар, усан хөлгийг эзэмшсэн хүмүүс» хамгийн баяд дээдсээр хүрээлэгдэн хүндэтгэл соёрхол хүлээдэг тийм ертөнц, тийм нийгэмд төрснийх болно.

	Зөвлөлтийн хүүхдүүдийн хувьд бол амьдралтай шал өөр харьцдаг ажээ. Манай оронд хэн сайн хөдөлмөрлөдөг, ажлын баялаг туршлагатай, авьяаслаг бол тэр бусдын хайр талархал хүлээж хамгийн хүндтэй гавьяатай байдгийг тэд сайн мэднэ. Энэ бол үнэхээр гайхамшигт баялаг.

	Рита Аверьянов, Надя Мещеряков нар бидэнд бичсэн нь:

	 

	«Бид нарт мянга мянган мөрөөдөл байдаг. Манай өргөн уудам орноор жуулчлан явж хүнд бэрх хөдөлмөр, гоц чухал ажил үйлст оролцох, янз бүрийн хүмүүстэй учран уулзахыг мөрөөдөн хүсдэг.

	Бид геологичид болохыг мөрөөднө. Романтик явдал, бэрхшээл саадыг ямагт даван туулах хүсэл эрмэлзэл бүхий аймшиггүй эрэлхэг зоригийг хүнд төрүүлдгийг бид мэднэ»

	 

	гэжээ.

	Эдгээр охид яруу уянгатай боловч буруу бичсэн байна. Учир нь бэрхшээл хүндийг давах эрмэлзлийг романтик явдал төрүүлдэггүй харин яг эсрэг утгаар ойлговол зохино.


РОМАНТИК САНАА ГЭГЧ ЮУ ВЭ?

	Одоо үед романтик санааны талаар цөм ярьцгаадаг болов. Түүний тухай сургууль дээрээ маргах болж, шүлэг зохиолд бичигдэж байна. Романтик хүмүүсийн клубүүд байгуулагдан, тэр ч байтугай «Романтик» нэртэй зуушны газар бий болжээ.

	Романтик санааны тухай ярихад хүмүүс яагаад ч юм бэ, бөглүү ой тайгын гүнд буудалласан хайгуул шинжилгээний ангийнхны түүдэг галын утаа юм уу, эсвэл далай тэнгисийн дунд догшин шуургатай чадал мэдэн тэмцэгч хөлөг онгоцыг, аймшгийн цахилгаант үүлсийг зүсэн нисэгч онгоцоо жолоодон яваа нисгэгчийн тухай боддог...

	Яагаад тэр вэ гэвэл энэ бүхэн нь амь настай өрсөлдсөн эрэлхэг зориг шаарддаг ажээ.

	Явганаар ойн ширэнгэ дундуур гарч, голын зах дээрх овоохойд хоноглох нь хотын сургуулийн хүүхдүүдийн хувьд бол романтик явдал мөн. Тэгвэл хөдөө нутгийн оршин суугчид, ой тайгын анчны хувьд энэ бол ерийн хэрэг бил ээ.

	Хэрэв хайгуул шинжилгээний газрын ажилтан хүн нисдэг тэргээр ой тайгад хүрэлцэн ирж тохилог нямбай байр сууцанд орвол яах вэ? Тэрчлэн түүдэг галын оронд авсаархан бөгөөд хийн халаагууртай хавтгай ширэм байгаад, бат найдвартай радио холбоотой бол яах вэ? Ингэвэл романтик санаа алга болно биз дээ?

	Хэрэв нисэх онгоцнууд хүчирхэг хөлгийг урьдчилан төлөвлөсөн хуваариар яг хөтлөгч автомат жолоодлогоор хангагдвал нисэгч хүний хөдөлмөр романтик болохгүй гэж үү? Бид эндэгдэл ослыг багасган, эвтэй аятай байдлыг бий болгох, хөдөлмөр хамгааллын дүрэм болон хүний амь насанд аюултай тохиолдож болох нөхцөлийн хоорондох зөрчлийг арилгахыг эрмэлзэж байна. Ингэхлээр бид романтик санааны эсрэг талынхан болох гэж үү?

	Хэрхэвч тийм үгүй! Хүн амин хувиа хичээх талыг баримталбал байгальтай хийх ширүүн, тэгш биш хүчний эсрэг тэмцэлд романтик санаа үхдэг. Байгалийг итгэл төгс байлдан дагуулсан романтик байсан ба одоо ч байна.

	Хаана хүн биеэ зовоосон нэгэн хэвийн хэвшмэл хөдөлмөр эрхлэн өөрийн ажлыг үнэлэн цэгнэж, ахиж дэгжих хүчин бололцоогүй, урагшлах эрмэлзэл тэмүүлэл үгүй бол тэнд романтик санааны ул мөр нь үл үзэгдэнэ. Тэгвэл бид, хэвшмэл байдал, ямар ч ухаан бодол заралгүй механик маягаар нэг янзын ажил гүйцэтгэх явдлаас хүний гар, оюун тархийг чөлөөлөхийг хүснэ. Тэр ажлыг уйтгарлах, гунихыг ер үздэггүй атлаа, юмыг чанарлаг сайн хийдэг машин техникт шилжүүлэхийг зорино.

	Хот газрын төвд орших уужим саруул бөгөөд сайтар галлаж дулаацуулсан тасалгаа цахилгаан гэрлээр гийгүүлэгджээ. Нам гүмийн дунд шилэн савны доорх хийн халаагуур хөх дөл гарган асаж, өлгөөтэй химийн нарийн багаж хэрэглэлийн шилэн хоолойноос цайвар цэнхэр шингэн бодис нэгэн хэв маягаар дусална. Цагаан халаад өмссөн хоёр хүн ширээний хажууд тонгойн суусан нь үзтэл чухал нэг зүйл хүлээсэн нь илэрхий... Цаг мөч тун удаан өнгөрөх аж!

	Цонхны цаадах троллейбусны шуугиан ер үл сонстох бөгөөд гудамжны гэрлүүдийг цөмийг нь унтраажээ. Тэгэвч цагаан халаадтай тэр хоёр цаг хугацааг эс анхаарна. Тэдгээрийн нүдэнд шинэ шинэ биет бодис бий болж үзэгдэх аж. Шинэ нээлт! Энэ нь манай дэлхийд байтугай, бүх орчлон ертөнцөд урьд өмнө байгаагүй нээлт санагдана. Химийн шинж чанараар одоо хүртэл огт батлагдаагүй агсан тийм жижиг биетний нийлмэлийг тэд бий болгон нээж, түүнийгээ хүн төрөлхтөнд бэлэг болгон барьж байгаа юм шиг бодогдоно!..

	Ёстой романтик санаа... Энэ бол хувь зохиолт хүний нэмэр хандив, алив нэгэн мэргэжилтний онцгой эрх ямбаны хэрэг огт биш. Харин өөрийн эрхэлсэн ажил үйлст дур хүсэл бүхий эрэлхэг зоригтон, шинийг сэдэгч хүний амьдралын дүр зураг юм.

	Москва хотын Лениний нэрэмжит гудамжны бараг төгсгөлд орших номын дэлгүүрт бичгийн хэрэгсэл худалдаалах салбар бий. Түүний лангуу, тавиурууд дээр хамгийн жирийн бөгөөд тун чухал хэрэгцээт зүйлүүд тухайлбал: тэмдэглэлийн дэвтэр, цаас, үзгийн хошуу, шугам, баллуур резин зэрэг байна.

	Лангууны цаана дунд зэргийн нас биетэй, шил зүүсэн хүн худалдаа хийх бөгөөд гол худалдан авагчид нь сурагчид ажээ. Тэр бол тун догь нямбай багачууд! Аравтын ба зэс мөнгөхнөөр энэ тэрийг худалдан авна. Олон өнгийн харандаа авъя уу, эсвэл будаг авах уу? Ямар ч болов дэвтэр авах мөнгө үлдээх хэрэгтэй гэж бодно.

	Лангууны нөгөө өнцгөөс нүдээ үл мэдэг онийлгон ширтэж агсан нэг хүн:

	— Чи хэддүгээр ангид сурдаг вэ? Зургийн хичээлд юу юутай ирдэг вэ? Ямар хичээлийн дэвтэр чамд хэрэгтэй байна? гэж сонирхон лавлахдаа ялимгүй хатуувтар боловч их анхааралтай хэлсэн учир хариулахгүй өнгөрөх аргагүй байв.

	— Май энэ харандаа, унагачхав аа, чулуун үзэг, хэврэг эд шүү. Аа тийм, чамд ташуу шугамтай дэвтэр хэрэгтэй шүү дээ. Кассад дөчин долоон мөнгө тушаачих... Дуусвал дахиад ирээрэй.

	— Чамд тэмдэглэлийн дэвтэр үзүүлэх үү? гэнэ.

	Даруу бөгөөд жирийн мэргэжилтэй энэ хүн эрхэлсэн ажлаа романтик гэх эсэхийг бүү мэд, ямар ч болов тэрээр өөрийнхөө ажилд дур сонирхолтой бөгөөд түүнийгээ үр дүн багатай, залхуу хүрмээр, энгийн юм гэж ер үздэггүй болой.

	Нисэх онгоцны жолооч болж огторгуйн уудмыг эзэмдвэл сонирхолтой бил ээ. Далайчин болоод олон орноор жуулчлан одох нь мөн л дур булаам гойд ажээ. Гагарин, Терешкова нартай адил огторгуйн нисгэгч болохыг мянга мянган хөвгүүд, охид мөрөөднө.

	Свердловск мужийн Пышма сууринд амьдардаг нэг охин бидэнд ирүүлсэн захиандаа яагаад ч юм нэр алдраа бичээгүй боловч, эвлүүлэн угсрагчийн мэргэжлийн талаар их сонирхолтойгоо өгүүлжээ. Нэгдүгээр дунд сургуулийн сурагч энэ охин, хүүхдийн тоглоом үйлдвэрлэн гаргадаг металл бүтээгдэхүүний заводод үйлдвэрлэлийн дадлага хийж байна.

	 

	«Хурц өнгөтэй юмаар аятайхан хувцасласан кукла2, машин, эсвэл металлаар хийсэн хэрэм худалдан авч байгаа багачуудын цогтой гялалзах нүдийг харахад хэчнээн таалалтай байдаг бил ээ. Хэрмийг бид өөрснөө ч хийж чадна»

	 

	гэж тэр охин захидалдаа бичжээ.

	Хэрэв энэ охин хичээлийнхээ дадлагыг одоогоор үргэлжлүүлж байгаа бол их баяртай хөөртэй байгаа нь мэдээж. Учир юун гэвэл тэрээр, өөрийн гараар хүүхдийн жирийн тоглоом хийж байна. Бас нарийн бэрх даалгаврыг биелүүлэх итгэл түүнд хүлээлгэсэн хийгээд, тэрээр уран гартан болж бага ч атугай шинийг бүтээн өөрийн ба нөхдийн хөдөлмөрт нэмэр хандив оруулах болсноо ойлгон ухамсарлаж байгаа бил ээ.

	Ийнхүү амьгүй металлд, энэ охин амьдралыг олж үзжээ. Түүний гараар боловсруулагдсан тэр металл хүн төрөлхтөнд чухал хэрэгтэй төдийгүй, баяр баясгалан төрүүлж буйг өөрөө мэдэж байна. Хаана ажил хөдөлмөрт баяр баясгалан бадарна, тэнд романтик санаа бий болдог юм.

	Хөдөө аж ахуйг ч аваад үзье. 

	Кировск мужийн Куршино тосгонд суудаг Галя Стакова бичихдээ:

	 

	«Ямар мэргэжил сонгон авах вэ? гэсэн асуудлыг би өөртөө аль эрт тавьсан билээ. Тэгвэл одоо хариулт нь: «Би хөдөө аж ахуйн механикжуулагч болохоор хатуу шийдлээ. Энэ мэргэжилгүйгээр яагаад ч би байж чадахгүй болсноо ойлгодог боллоо. Машин, хөдөө аж ахуйд би үнэхээр татагджээ»

	 

	гэсэн байна.

	“Машин, хөдөө аж ахуйд” гэсэн зэрэгцээ байгаа энэ хоёр үгийг анхаарагтун!

	Катя хөдөө аж ахуйг машин, орчин үеийн техниктэй хамт ойлгож байна.

	 

	«Заавал механикжуулагчийн сургуульд орохоор хатуу шийдлээ»

	 

	гэсэн үгээр Катя өөрийн захидлыг дуусгажээ.

	 


ХЭРЭВ ЯМАР Ч МЭРГЭЖИЛ НАД ЭС ТААЛАГДВАЛ ЯАХ ЁСТОЙ ВЭ!

	Волгоград хотоос Галя Селиванова гэгч охин ийм утга агуулга бүхий захиа илгээж хариулахыг хүсжээ.

	Түүний бичсэн захиа нь:

	 

	«Би ирээдүйд будагчны мэргэжилтэй болох хүн. Энэ мэргэжил надад огт таалагддаггүй юм. Тэр мэргэжилд би дур сонирхолгүй, ялангуяа дадлагын хугацаанд намайг ажилчны хувцас өмсөөд ажлынхаа байр луу явж байхад хажуугийн хүмүүс эвгүй харж байсныг ажигласан цагаас эхлэн би энэ будагчны мэргэжилд тун дургүй болов.

	Ажилчны өмд, шаахайтай бид, тэр хүмүүсийн өмнө хүн биш, арчаагаа алдсан амьтан мэт үзэгдэх шиг болов. Үүнээс хойш ажилд ирэх, хөдөлмөрлөх ямар ч сонирхолгүй боллоо. Хийж байгаа ажил өөрт эс таалагдвал хэрхэн дур хүсэл, бүтээлтэй ажиллах бил ээ?

	Намайг аль нэг газар явж суралц гэх болов. Би хаашаа ч явахгүй.

	Нарт ертөнц дээр юуны тулд амьдарч байгаа бил ээ? Би хүнд хэрэгтэй юу бүтээж чадах вэ? гэж хааяа бодоход дотор давчдах юм»

	 

	гэжээ.

	Гунигтай захиа байгаа биз?! Өөрийн ирээдүйн мэргэжлээ олж, үр дүнг нь үзэж амжилгүйгээр энэ охин яагаад санаа сэтгэлээр ингэтлээ унадаг бил ээ?

	Галя болон түүний найз бүсгүйг ажлынхаа хувцастай трамвайгаар явж байхад хажуугийн хүмүүс хялайн харлаа гэх нь үүний бүх шалтгаан болж хэрхэвч үл чадна.

	Дашрамд хэлэхэд хялайн хардаг нь ч зөв. Гэхдээ, хүмүүс тэдний тос тортогтой хувцсыг зэвүүцэн харснаас биш, будагчны мэргэжлийг нь хялайгаагүй шүү дээ. Ажлынхаа хувцсыг чемодан саванд хийж очоод ажлын байрандаа солиод өмсөж болохгүй гэж үү? Хэрэв уурын зуухны галч юм уу, авто механикч, эсхүл ачаалагч хүн өөрсдийн ажлын хувцастайгаа ажилдаа ирж очвол юу болох вэ? Тэднийг лав л вагонд оруулахгүй шүү дээ.

	За, иймэрхүү дүр зургийг төсөөлөн бодоцгооё. Галя сургуулиа төгсгөн анхныхаа цалингаар гоё сайхан хувцас худалдан авч өмсөөд барилга байгууламж, нөхөд дээрээ ирэхэд найз бүсгүйчүүл нь түүнийг тойрон шагшина. Тэдэнд Галя юу гэж хэлэх вэ? Бодвол,

	— Охид оо! Найз нар аа, миний хувцсыг халтартуулуузай. Би өнөөдөр гоёлынхоо хувцсыг өмссөн юм гэх биз. Найз бүсгүйчүүд нь үүнд эвгүйрхэх үү? Үгүй. Тэдэнд ойлгомжтой. Галя ч бас бусдыг зөв ойлгон, уцаарлахгүй байвал зохино.

	Мянга түмэн будагчин бий. Тэд өөрсдийн мэргэжилдээ дурлаж түүгээрээ бахархдаг билээ. Тийм болохоор алив нэг цэвэр гартны нүдэнд өртөгдөхдөө айн бачимддаггүй юм. Олигтойхон будагчин өөрийн үнэ цэнтэйг мэдэхэд амархан. Тэр, шинэ орон сууцанд нүүж орогчдын өмнө сүүлчийнхээ хурц содон будгийг гялтгануулан түрхэж нүдийг нь хужирладаг билээ. Будагчин хүний бийр, багсаар түрхэгдэн байгаа сүүлчийн зураас шугамыг үзээд хүмүүс барилгын бригадын бүх ажилд үнэлэлт өгөх нь олонтоо. Эрт дээр үед ийм заншил байсан гэдэг. «Сайныг дагавал сарны туяа» гэгчээр мастерыг дагалдан суралцсан бол «маш гоё урлал» хийдэг болох, нэхмэлчнийг дагалдсан бол хатгаж шаглаж сурах, хэрэв гуталчныг дагалдсан бол гутал оёж, будагчныг дагалдсан бол барилга байшинг будан чимэглэж сурдаг гэнэ. Тэгэхдээ өөрийн багшаас илүү сайн хийх, нэг үгээр хэлбэл юмыг сурсан шиг сурч «алтан гартан» уран үйлчин болох хэрэгтэй аж. Тэр цагт чамайг мастер гэж нэрлэн авьяас билигт чинь зориулж баяр ёслол хийх болно...

	Манай оронд мастер - алтан гартан гэдэг хүндтэй алдар цолтой болжээ.

	Галягийн хувьд гэвэл будагчны мэргэжил бусад мастертай адил энгийн боловч нарийн ажил гэдгийг ойлгоогүй учир түүнд ажилчин хүний бахархал төрөөгүй нь илтэд байна. Галя бригадын бүрэн эрхт гишүүн болж, барьсан орон сууцны барилгаа онц үнэлэлттэй хүлээлгэн өгчээ гэж бодъё. Тэр байранд орохоор ирсэн улс: «Барилгачин та нар тухайлбал: Чулуучин, шаварчин, будагчин, цөмөөрөө сайн байна!» гэх болно. Энэ үг Галяд баяр баясгалан төрүүлэхгүй гэж үү?

	Галя өөрийн замыг үнэхээр буруу сонгон авсан уу? Тийм ч байж болох юм. Арван зургаан нас үнэхээр гэнэн хонгор байдаг.

	Тэгвэл яах ёстой вэ? Дахиад л шинийг сонгон эрэхээс өөр яах вэ. Лаборатори, шугам зураг, худалдагчийн зэрэг аль нэг өөртөө тохирох мэргэжлээ хайж турших нь зүйтэй. Чиний аз жаргал аль нэгэн газар чамайг хүлээж байгаа! Түүнийг заавал эрж хайгтун! Харин нүдээ бүлцийтэл уйлан хайлах хэрэггүй.

	Өөр нэг захидлыг үзье.

	 

	«Бид нар манай сургуулийн анхны төгсөгчид, гэрчилгээтэйгээ хамт ажилчны зэрэг хүлээж авлаа. Жишээ нь: Би өөрөө токарьчин. Чамд энэ мэргэжил таалагдаж байна уу? гэж хүмүүс асуухад, таалагдаад байхдаа ч яах вэ дээ гэж би хариулдаг. Үнэхээр тийм юм чинь дээ.

	Бүх амьдралаараа дан токарьчин байхыг би хүсэхгүй. Дээд сургуульд орвол хавьгүй дээр шүү дээ. Гэвч орно гэдэг амаргүй ажил. Ингэхлээр миний зүрх сэтгэл юунд ч төдий л хүчтэй татагдахгүй байна. Зөвхөн дипломын төлөө дээд сургуульд орвол гутамшигтай хэрэг, хэрэв мэргэжил нь миний сэтгэлд эс таалагдвал тэр дипломоор би яах юм бэ? Хүмүүсийг хийгээд өөрийгөө хуурч амьдрахыг би хүсэхгүй»

	 

	гэжээ.

	Калуг хотод оршин суугч Светлана охин овгоо бичээгүй ирүүлсэн захиандаа дээрхтэй санаа нь яв цав тохирч байгаагаа илэрхийлсэн байна.

	Захиа нь аятайхан бичигджээ. Нийгэмд өөрийн зөв байраа олж чадаагүй байгаа хүний талаар давтан ярья. Хүн бага насандаа амьдралын замд гарч тэмтрэн эхэлдэг. Энд хамгийн чухал нь Калуг хотын Светлана өөртөө ямар сүрхий шаардлагатайг дурдвал:

	 

	«Даруу амьдарч хүмүүсийг ба өөрийгөө хэзээ ч мэхлэхгүй! Ажиллахдаа зөвхөн мөнгөний төлөө биш! Өөрийн байр ажлыг уйдгүй эрэх! Хүчээ шавхан бүтээл гаргах тийм байр, ажил дээр байх!»

	 

	гэжээ.

	Хүн бүр өөртөө ийм шаардлага тавьж, ингэж бодож байвал нийгэмд өөрийн байраа зөв олж зорилгоо хангана. Гэхдээ юм бүхэн бэлэн зэхээтэй байх биш. Бүхэнд илэрхий жишээ авъя. 

	Антон Павлович Чехов бол эмчийн мэргэжилтэй хүн. Муу биш эмч гэж хүмүүс түүний тухай ярьдаг байв. Гэтэл уран зохиолын хувьд хүн төрөлхтөнд ихийг бүтээж дэлхийд нэрд гарчээ.

	Бородин ч гэсэн авьяаслаг химич байв. Гэтэл түүнийг композиторын3 ажил алдаршуулжээ. Өөрийн хөдөлмөрийн алхмаа токарьчин, слесарь, цахилгаан монтёроор эхлээд нэрт эрдэмтэн, инженер, заводын дарга болсон хүн цөөн бусыг бид нэрлэж чадна.

	Найз нар аа! Та нарыг заавал мэргэжлээ соль гэж зөвлөөгүйг ойлгоорой. Олон хүмүүс өөрийн анхны мэргэжил дээрээ үлдэж, эрхэлсэн ажлынхаа жинхэнэ мастер болохыг эрхэмлэдэг.

	Хэрэв чиний эрхэлсэн ажил чамд эс таалагдвал урвайж гуталгүй, хэгжүүрхэж хатуурхалгүй өөр шинийг эрэгтүн!


ЦЭВЭР БА ХАР АЖЛЫН ТУХАЙ ЯРЬЦГААЯ

	Бид коммунизм байгуулж байна. Барилгачин хүн хамгийн нэр хүндтэй болжээ. Гэтэл мэргэжил сонгож авахдаа эрэлт хэрэгцээг бодолгүй, түүний цалин хангамж, хямд хялбар эсэхийг чухалчилдаг хүн одоо хүртэл яагаад манай дотор байдаг юм бэ? Ийм хүмүүс коммунизмын үед амьдарч чадах уу? 

	 

	гэж Таня Савостьянова асуусан байна. С. Таня охин Шахта Луганск тосгонд сууж үйлдвэрлэл техникийн тусгай мэргэжлийн дунд сургуульд суралцдаг юм. Дашрамд хэлэхэд Танягийн ирээдүйн мэргэжил нь шаварчин юм.

	 

	«Энэ онд наймдугаар анги төгссөн, гэж Таня бичээд, барилгачин болохоор шийдлээ. Би бүр хүүхэд байхаасаа барилгачин болохыг хүссэн юм. Би өөрийн энэ хүслийг аав ээж болон найз охиддоо хэлбэл тэд цөм гайхалдан:

	— Энэ чинь юу гэсэн үг вэ? Ангийнхаа дотор хамгийн сайн сурлагатай нь атлаа гэнэтхэн шаварчин болно гэдэг, даанч дээ гэлцэнэ. Харин миний үерхдэг охин Катя Холтакова ганцаараа намайг дэмжсэн юм. Би дунд сургуулиа төгсмөгц ажилдаа орж барилгын инженерийн сургуульд сурна. За, энэ бол алс ирээдүйн юм»

	 

	гэжээ.

	Таня зөв зам сонгожээ. Яагаад гэвэл тэрээр хар багаас хүссэн мөрөөдлөө өөрчилсөнгүй. Нэгэн зүйлийг мөрөөдөн хүсэж эцэс төгсгөлд нь хүрнэ гэдэг тийм амаргүй. Өөрсдийгөө, «амьдралын туршлагатан» хэмээн үзэгч зарим хүмүүс: «Чи одоо дөнгөж арван таван настай, юу ч мэдэхгүй балчир байна. Тэндхийн чинь ажил хар, тэгээд бас хэцүү. Хийхэд хялбар цэвэрхэн ажил бишгүй л байна, тэнд оч» гэнэ. Ийм хүмүүсийн «амьдралын туршлага» гэгч ёстой улаан зоосны үнэгүй аж. Ялимгүй бэрхшээл үзмэгц ухарч, буулт хийх явдалтай өөрийн ариун нэрийг эрхэмлэгч хүн эвлэрч болох уу?

	Хариуцсан ажилдаа цэвдэг хүйтнээр хандагч инженер хүний сэтгэлийг техникийн ямар ч шинэ нээлт хөдөлгөхгүйгээр үл барам илүү уршиг чирэгдэл болж үзэгдэх нь зайлшгүй.

	Хүний хувь заяаг үл анхаарагч, зөвхөн хууль дүрмийн хэдэн заалтаас өөр юу ч мэддэггүй тийм хуульч хүн байвал гэмгүй хүнийг өмгөөлөн хамгаалж чадахгүйгээр үл барам, гэмт хэрэгтэн этгээдэд тус болж өгнө.

	Хүмүүс өөрийн замаа шулуун шууд сонгон авдаггүй бөгөөд үүний тулд ихийг мэдэж олныг үзэх судлах хэрэгтэй. Эрхэлсэн ажилдаа шударга үнэнч сэтгэлээр зүтгэгч хүнд алдар гавьяаны өргөн дардан зам манайд нээлттэй байна.

	Амур мужийн Архар суурины Наташа Лаптева бидэнд ирүүлсэн захидлыг үзэцгээе.

	 

	«Би, манай Амур мужийн цэцэрлэгжүүлсэн Алс Дорнодод алим ургуулахыг хүсдэг. Тийм цэцэрлэгч болж би чадах болов уу?»

	 

	гэжээ.

	Цэцэрлэгч болох гэдэг үнэнч шударга, зөн бэлгэт романтик сайхан санаа. Энэ нь санаашрах хоосон хүслээр бүтэхгүй. Харин их хэмжээний хөдөлмөр, хатуужил шаардана. Гэв гэнэт цэцэрлэг жимс дэлгэрч, үр шимээ өгөхгүй шүү дээ. Миний тэсвэр хатуужил хүрэлцэх үү? гэж өөрөө өөрөөсөө асуувал зохино. Юуны өмнө тэр ажилд би таарч тэнцэх үү? гэдгийг хатуу шийдсэний дараа байгаа хүч чадлаа түүнд чиглүүлэх нь зүйтэй.

	Хайрт багачууд аа! Та нарын зарим нь бидэнд:

	— Өөрийн хэр хэмжээнд тохирох ажлаа гоц гойд мэдэж байгаа хүн л сайн ажиллана. Тэгвэл бид мэдэхгүй шүү дээ. Бидэнд ямар хүн ирж зөвлөгөө өгөх бол гэж хүлээх биз.

	Амьдрал. Амьдрал шүү дээ! Хүүхдүүд та нар түүнээс бүү айгтун! Хүн бол машин механизм биш. Чамайг анх төрөхөд энэ хүн ирээдүйд механикжуулагч болно гэх буюу радио техникч болно гэж техникийн паспорт зүүгээгүй нь магад.

	Оросын эртний Вышне Волочка хотод Валя гэдэг нэртэй бяцхан охин суудаг байжээ. Валя охин наймдугаар анги төгсгөн, бусад найз бүсгүйчүүдийн адил нэхмэлийн фабрикт ажил хийхээр очжээ.

	Валя комсомолын сайн гишүүдийн нэгэн бөгөөд өөрийн ажилд бусад нөхдөөс дооргүй мэргэжиж чадав.

	Дэлхий дахинд түүний нэрийг алдаршуулсан ажлынхаа талаар үг хэлж манай орны түүхэнд үлдээх үүрэг Валяд тулгарчээ.

	Валя маань юу хийсэн хүн бэ? Комсомолын гишүүн хүний зүрх сэтгэл нь түүнийг үүн тийш хөтөлжээ.

	Валинтина Гаганова тэргүүний бригадаас хоцорч яваа бригадад шилжин очиж цөмийг шинээр эхэлжээ. Түүнд мянга мянган шавь нар бий болж өөрсдийгөө Гагановчууд гэж нэрлэцгээв. Бид энд бас өөр нэгэн нэхмэлчин, комсомолын гишүүн Валягийн тухай ярьж болох байна. Тэрээр дэлхий дахинд нэрд гарсан алдар цуутан болно гэж урьд хожид огт бодоогүй явжээ.

	Валинтина Гагановагийн энгэр дээр социалист хөдөлмөрийн баатрын алтан таван хошуу одон, Валинтина Николаева Терешковагийн энгэр дээр Зөвлөлт Холбоот Улсын баатрын алтан таван хошуу одон гялалзаж байна. Тэд чинь тийм л хувь заяатай улс гэж зарим хүн хэлж болох юм. За яах вэ, тэгвэл хувь заяаны талаар ярилцацгаая.

	 


ХУВЬ ЗАЯА ГЭГЧ ХҮРЭЛЦЭН ИРЭХ ҮҮ?

	Ийм асуудлыг Сыктивкар хотод оршин суудаг Гофманы Ирика, Куликовын Тамара гэдэг найз хоёр

	охин асуужээ. Бид энэ асуудлыг багачууд, та нараар өөрсдөөр чинь хариулуулахаар шийдвэрлэв.

	Энэ талаар маш олон захидал ирсэн юм. Энд нэгэн захидлаас эш татъя.

	 

	«Хувь заяа гэгч нь шашны хоосон үзэл гэж би боддог. Редакцад асуулт ирүүлж байгаа сурагчдын хэн нь ч гэсэн алив бурхан тэнгэрт итгэдэггүй нь магад. Зөвлөлтийн огторгуйн нисгэгчид огторгуйн уудмыг эзэмшин, хиймэл дагуулууд сарны цаад талын зургийг авчхаад байгаа манай эрин үед хувь заяа гэгч байж болох уу? Үгүй нь мэдээж шүү дээ»

	 

	гэж Куликовын Надя охин Астрахан мужаас бичсэн байна.

	Краснодар хотын Солнцева Светлана гэгч бүсгүй энэ талаар чухам юу гэж бодож байгааг сонсгоё.

	 

	«Хувь заяа гэж ер үгүй. Хүмүүс байгалийн алив үзэгдэл, хууль зүйг таньж мэдээгүй байсан цаг, чухам юунд хүний аз жаргал оршин буйг ухамсарч амжаагүй үедээ элдэв хий бодлыг зохиосон болов уу. Ийм ч учраас хүмүүс тодорхой биш зүйлийг оюун санаандаа төсөөлж, түүнээ «хувь заяа» гэж нэрлэсэн биз. Тэгээд энэ үг ардын уран бүтээл, уран утга зохиолын бүхий л төрөлд оржээ. Хувь заяаны тухай ярья гэвэл миний бодоход энэ нь ердөө л хүний амьдралыг ярина гэсэн үг»

	 

	гэж бичсэн байна.

	«Хувь заяа» гэгч үгийн утгыг эртний хүмүүс болон зарим нэгэн шашин шүтлэгтнээс манай үед эрс ялгаатай ойлгодог болжээ.

	«Хувь заяа гэгч хүний амьдрал дахь нөхцөл бүрэлдэхүй» гэж үгсийн тайлбар толь бичигт Ушаков өгүүлсэн байдаг. Ийм болохоор нөхцөл «бүрдвэл» тэрээр бий болно гэсэн үг үү?

	Үгүй. Энэ буруу байна! Тамара, Ира нарын тавьсан асуудлыг хэлэлцэж байсан яг тэр мөчид Домодедово суурины Меркулова Светлана бүсгүй «Хүний хувь заяа» гэдэг кино үзэж байв.

	 

	«Энэ киног үзэж суухдаа би чухам юун тухай бодож байв гэвэл амьдрал гэдэг үнэхээр нарийн бэрх ажээ. Сүйд болтлоо түүнийг хүлээж элдвийг горьдох биш жирийн байдлаараа л байж байвал барав. Бүтэлгүй юмнаас зайлсхийхийн тулд ямагт урагшаа тэмүүлэх нь чухал. Хүч, ажил зарцуулалгүйгээр ургаа чулууны доогуур ус урсахгүй шүү дээ. Ямар ч гай гамшиг, золгүй байдлын дунд амьдралын гайхамшгийг үзэж чаддаг байх хэрэгтэй. Тэгвэл чи өөрийн амьдрал, өөрийн хувь заяаг мэдэж удирдаж чаддаг болно гэж бодлоо»

	 

	гэжээ.

	Энэ кинонд юу гардаг бил ээ? Та нар санацгааж байна уу! Хүнд тохиолдсон хамаг зовлон харагдана. Киноны гол баатар гэр бүлээсээ хагацан өөрөө олзлогдож байна. Киноны гол баатарт тохиолдсон дайны ахуй нөхцөл зайлшгүй түүнийг үхэлд хүргэх ёстой байв. Тэгэвч тэрээр бууж өгсөнгүй.

	Дайн дуусмагц амьдралд эргэн очиход гэр бүл нь алга. Гэвч өөрийн амьдралаа зориулж болох нэг хүүхдийг олж авдаг.

	Жамбул мужийн дунд сургуулийн аравдугаар ангийн нэг эмэгтэй сурагч бидэнд хариулж бичихдээ:

	 

	«Хувь заяа өөрөө ирнэ гэж хүлээгээд элгээ эвхэж суувал инээдэмтэй хэрэг. Тийм хүн яг л Обломов гэсэн үг.

	Обломовын хувь заяа ямаршуу бил ээ дээ!

	Бидний насанд амьдралын ирээдүйн талаар нэлээд холын хараатай бодох хэрэгтэй болжээ. Алив нэг осол эндэгдэл гарган буруу замд орж болох шүү дээ. Муу муухай замаас аль болохоор зайлсхийх хэрэгтэй. Дүүрэн бөгөөд жинхэнэ цэвэр үнэнчээр амьдарч явбал өөрийн сайн сайхан хувь заяанд заавал хүрнэ»

	 

	гэжээ.

	Тамара, Ира нарын хариултыг та нарт толилуулав. Харин та нарын үе чацуутнууд доорх зүйлийг нэмж болох юм. Хүн өөрийн амьдралд хувь заяагаа ганцаар бүтээдэггүй. Түүний амьдралын зам нь бусад хүмүүсийн амьдрал, бүх нийгэмтэй нягт уялдсан байдаг. Жишээлбэл: Хүн шинэ орон сууц хүлээн авч байна. Эсхүл дээд сургууль төгсгөж байна. Манай оронд ийм хувь заяа маш олон хүнд тохиолдоно. Манай орны хөдөлмөрчин нэг бүр хэдий чинээ сайн ажиллах тутам аз жаргалант хувь заяа төдий чинээ олон тохиолдох болно. Харин аль нэг этгээд өөрийн сайн сайхан байдлыг бусдын хүч хөдөлмөрөөр буюу золгүй арга замаар олохыг эрмэлзвэл тэрээр эрт орой алин боловч бусад хүмүүс, бүх нийгмийн эсэргүүцэлтэй учрах нь зайлшгүй.

	Хөрөнгөтөн орны ажилчид өөрийн хувь заяаны талаар байнга сэтгэл түгшин байдаг юм. Эдний хувь заяа нь эзэд дээдэс болсон том хөрөнгөтнүүдийн гарт оршино. Заводын бүтээгдэхүүний эрэлт шаардлага өөрчлөгдсөнөөс юм уу, ямар нэг арга зальд идэгдэн үйлдвэр хаагдахад мянга түмэн ажилчид гудамжнаа хаягдана.

	Иймэрхүү хувь заяа хөдөлмөрч олонд яалаа гэж таалагдах билээ. Тийм учраас тэд өөрсдийн эрх чөлөөт байдал, дэвшилтэт амьдралын төлөө тэмцдэг юм.

	Бүхэл бүтэн ард түмэн хувь заяагаа өөрсдөө шийдвэрлэн хүссэнээрээ бүтээн байгуулж чадна гэж Куйбышев мужийн Малое Лебежьё суурины Люда Чмыр тун зөв бичжээ.

	Тэр захидалдаа:

	 

	«Зөвлөлтийн хүмүүс хамгийн аз жаргалант хувь заяаг зэвсгийн хүчээр байлдан авсан юм. Одоо коммунизм байгуулж байна. Аз жаргал ирэхийг хүлээн тэд гараа хумхин суудаггүй юм. Харин өөрийн гараар гэрэлт ирээдүйг байгуулж байна. Хүний хувийн аз жаргал хувь заяаны тухай би ингэж бодож байна. Алив хөдөлмөрт үнэнч шударга байж, эх орныхоо өмнө хүлээсэн ариун үүргээ биелүүлэхэд ямар ч ахуй нөхцөл саад тотгор болохгүй. Хэрэв чи нийгмийн хөдөлмөрт оруулсан өөрийн нэмэр хандивыг үзэж, хүмүүст өөрийнхөө хэрэгтэйг мэдэж чадвал чамд аз жаргалант хувь заяа хэрэггүй билээ»

	 

	гэжээ.

	Хэрэв хувь тавилангүй явдал тохиолдвол яах ёстой вэ?

	Дайны жилүүдэд Украинд нэг хүү амьдарч байв. Тэр хүү галт тэрэгний орой дээр суугаад явж байтал гэнэт фашистууд тулгарч, бичиг баримтыг нь шалгаж эхлэв. Энэ нь Герман руу фашистын зовлонт талбарт явуулж ч болзошгүй хэрэг байв. Жаал хүү оргохоор шийдэж вагоны дээвэр дээгүүр дамжин гүйсээр өөр вагоны дээвэр дээр үсрэн гарав. Фашистууд түүний хойноос вагон дамжин хөөж буудав. Баруун гар нь даагдахаа байв... Галт тэрэг яван тэр хүү тал дунд ганцаараа хоцров. Сайхан сэтгэлт хүмүүс түүнийг асран тэнхрүүлсэн боловч гарыг нь эдгэрүүлж эс чадав.

	Сайх хүү зургийг гоц сайхан зурдаг байв. Гэтэл уран зураачийн гар алга... Энэ нь үзтэл тааламжгүй хэрэг боловч тэр жаал гутаж гуньсангүй. Энэ уран зураачийн чимэглэн толилуулсан номыг та нар лав уншсан биз. Тэрээр зүүн гараараа сайхан зурж чаддаг болсон юм.

	Хүнд ямар ч золгүй явдал тохиолдож болох бөгөөд хэрэв чин зоригийг хадгалан туулж чадвал хүсэл мөрөөдөл нь биелж болохыг энэ баримт харуулж байна.

	Иймэрхүү баримт олныг дурдаж болно. Манай оронд хүн өөрөө өөрийн хувь заяаны эзэд болохыг энэ бүх баримтууд тод нотлон өгнө.

	Манай бүх амьдрал нь хүмүүст өөрсдийн зорилт, зам чиглэл хийгээд аз жаргалаа олох бололцоо нөхцөлийг төгс төгөлдөр олгож байдаг юм.

	«Санасан хүссэн чинь ёсчлон биелж, саатан хүлээсэн чинь сэтгэлчлэн бүтэг...» гэж нэг сайхан дуунд гардаг билээ. Энэ бол ёстой зөв зүйтэй үг ажээ. Гэвч зарим нэг багачууд үүнийг ямар нэг ид шидтэй ерөөл юм шиг ойлгодог. Тэд нэгэнт Зөвлөлт оронд амьдарч байгаа болохоор бүх юм аяндаа бүтнэ гэнэ. Эд нар үнэхээр төөрөлдөж байна.

	Манайд сайн санаат ид шидтэний хаанчлал биш, хөдөлмөрийн хаанчлал бий шүү дээ. Хэрэв чи элгээ эвхэн хүлээж суувал чиний хүсэл мөрөөдөл ямар нэг ид шидийн аргаар бүтэхгүй нь мэдээж.

	Жүжигчин, ялангуяа кино жүжигчин болохыг олон охид хүсдэг.

	Дэлгэц дээр гарч байгаа баатрууд нь дийлэнхдээ гоё сайхан хүмүүс байдаг. Тэр ч байтугай тэдний зургийг номын мухлагуудад худалддаг билээ.

	Өглөөний цайнд зориулбал зохих хэд гурван мөнгөнөөс хэмнэлт хийж «жүжигчин цуглуулах»-ыг сурагч нэг бүр эрмэлзэнэ. Энэ бол амьдрал биш, хий санаархал!

	Ирээдүйд жүжигчин болох хүсэлтэй долоодугаар ангийн эмэгтэй хүүхдүүдээс ирүүлсэн захидлуудыг уншихад, тэдний бичлэгийн нэг хэвийн байдал, үсгийн дүрмийн алдаа гайхал төрүүлнэ. Өөрийн бүх амьдралыг урлагт зориулахаар шийдвэрлэсэн тэдгээр охид жүжигчин хүний хувьд үсэг бичгийн чадвар, ер нь боловсрол мэдлэг заавал гэх албагүй, хамгийн чухал нь сайхан нүд, гоёмсог царай л байвал боллоо гэж үздэг байж болох юм.

	Тэгвэл энэ тийм биш, жүжигчин хүний хөдөлмөр нь дан ганц алдар гавьяа, талархал хүндэтгэл төдий биш, хүнд бэрх өдрүүд ч олон тохиолдоно. Жүжигчин болох хүсэлтэй хүнд авьяас билиг, дур хүслээс гадна зохих хэмжээний мэдлэг боловсрол шаардагдана. Жүжигчин хүн бол олон талын боловсролтой, амьдралд болж байгаа бүхнийг сонирхогч байх ёстой.

	Гэвч бид, алдар цуутан хүмүүс хийгээд тийм хүн болохыг хүсэгч хүмүүсийн тухай ямагт ярьцгааж байна.


ЦӨМӨӨРӨӨ АЛДАР ЦУУТАН БОЛЖ ЧАДАХ УУ?

	Бидний урд хоёр захидал байна. Үүний нэгийг бичсэн охин өөрийн нэр, овог хаягаа захидалдаа бичсэнгүй, (ийм явдал олонтоо тохиолдоно), нөгөө нь Фрязино хотын Саша Шебалковын захидал юм аа.

	Тэр охин бичсэн нь:

	 

	«Миний аав ээж бол инженерийн мэргэжилтэй сэхээтэн хүмүүс юм. Манайд баялаг номтой номын сан бий. Аав ээж маань хөгжимд сонирхолтой, бас өөрсдөө ч нэлээд сайн мэддэг, хоорондоо эвтэй суудаг. Үзвэл энэ бол сайхан юм. Гэтэл ийм амьдрал надад ер таалагддаггүй. Энэ бол амьдрал биш, оршин тогтнохуй төдий юм. Хойч үедээ нэр алдар, ул мөрөө үлдээхгүй юм бол амьдрах хэрэг юу байна вэ?

	Эдний амьдралд чухам юу дутагдаад байна вэ? гэдгийг би удаан бөгөөд ул суурьтай бодлоо. Тэгээд амьдралын зорилго үгүйг олж мэдэв. Өөрийн бүх амьдралаа дүүрэн зориулахаар ажил тэдэнд дутагдаж байна. Амьдралд өөрийн зорилтыг би эрэх болов. Тэгэхдээ бүх амьдрал, хүч чадлаа өгч болох тийм ажлыг хэлж байна. Үүнийгээ ч би оллоо! Одон орны нэрт шинжээч болохыг би хүснэ»

	 

	гэжээ.

	Нэр овог хаягаа бичээгүй энэ охин цааш нь өөрийн сонгон авсан мэргэжлийн тухай сэтгэл хөдлөм сайхан бичсэн боловч түүний захидалд эргэлзэлтэй зүйл гарч байна. Энэ охин бичихдээ,

	 

	«Одон орны судлагч болоход асар их авьяас билиг, арга ухаан шаардагдана гэж нэг хүн над хэлсэн юм. Гэтэл энэ нь миний хувьд алга. Физик, тоо бодлогод онц гэсэн үнэлэлт надад байвч зарим хүмүүс наймдугаар ангиасаа шууд их сургуульд ордог шүү дээ. Бодвол тэд одон орны эрдэмтэн болцгооно биз.

	Тэгэхлээр би одон орны судлалд бүх хүчээ өгч чадахгүй. Тийм биз? Иймд миний амьдрал утгагүй хоосон болж байна. Ингэж амьдрахыг би хүсэхгүй.

	Амьдралаа шинжлэх ухаанд зориулах эсэхийг бодолцож үзэлгүй, харин өөрийн оюуны авьяас билгийн хувьд үүнийг хийж эс чадах тийм хүмүүсийг яах вэ? Иймэрхүү хүмүүс цөөн байдаг бололтой»

	 

	гэжээ.

	Энэ бүсгүй зөвхөн эргэлзэн санагалзсан төдийгүй, бүр төөрч будилсан байна.

	Одон орны эрдэмтэн судлаач болохын тулд заавал наймдугаар ангиас их сургуульд орох албагүй. Бага балчраасаа оюун билгээр тийм нэвтэрхий хүмүүс хуруу дарам цөөн аж. Гэтэл одон орны судлаачид мянга мянгаар тоологдоно.

	Нэрд гарсан цуутан их хүн болох «сувьдаг» хүсэл энэ охины захидлын мөр бүрд нэвтэрхий шингэжээ. Дөнгөж их сургууль төгсмөгцөө агуу цуутан болох! Тэгэхгүйгээр энэ охин өөрийн амьдралыг утгагүй гэнэ.

	Алдар цуутан болох хүсэлтэйн улмаас шинжлэх ухааны гайхамшигт нээлт хийж байгаа тийм хүн бий гэхэд ухаанд багтахгүй юм. Хүний хамгийн гайхамшиг бол цэл залуу насандаа даруу төвшин байж, сонгож шилсэн зорилгоо биелүүлэхийн тулд амь бие хайргүй зүтгэх явдал мөн.

	Энэ охин одон орны судлагч болохыг өөрийн зорилт гэж үзсэн бол эцэг эх нь инженер болохыг мөрөөдсөн байна. Гэтэл эцэг эхийн нь амьдрал түүнийг аюул гай руу хөтөлж байна гэнэ. Яагаад тэгж байгаа шалтгааныг бичсэнгүй.

	Энэ охины эцэг инженер, сонгож авсан ажил үйлстээ хүч чадлаа шударга үнэнч өгч хар амиа бодолгүй олныхоо төлөө зүтгэж байгаа хийгээд ажил албандаа зүтгэлтэй, түүнийг сайн нөхрийн ёсоор хүмүүс хүндэтгэн үзэх ахул чухам юугаараа тэдний амьдрал дэмий утгагүй байдаг билээ.

	Магадгүй энд охиныг гэр бүлээс салган тусгаарласан алив зүйл, тухайлбал эцэг эх хоёр охинтойгоо санаа бодлоо зөвлөж солилцохгүй юм уу, яаж амьдарч, юуны төлөө тэмцэж байгаагаа ярилцдаггүй байж болох юм. Бас охин ч өөрөө эцэг эхийнхээ амьдралыг бага сонирхдог байж юу магад. «Над хамаагүй, ууланд чимээгүй» гэж боддог хүмүүс байдаг. Тийм хүмүүст үнэхээр амьдралын зорилго үгүй билээ. Харин энэ охины эхийн хувьд тийм хүмүүс гэж хэрхэвч хэлж чадахгүй.

	Шинжлэх ухааны гавьяа их нээлтийг цөөн хүмүүс хийдэг. Харин энэхүү нээлтийн бэлтгэлийг олон зуун хүмүүс, тэр ч байтугай түүнээс хол хөндий оршдог хэдэн мянган хүмүүс хийдэг.

	Эрдэмтэд шинэ оддыг олж нээж байна. Түүнийг олж үзэхэд хүчирхэг дуран авай, одон ертөнцийн судлалын газрыг бий болгох хүмүүс хэрэгтэй байна.

	Аль нэг хүн шинэ од гараг нээхийн бэлтгэл болгож олон олон эрдэмтэд асар удаан хугацаанд маш их хөдөлмөрлөсөн ажээ.

	Сансрын нисэгч нарыг хөөрсөн цагт манай бүх ард түмэн тэдний амжилтаар бахархан байна. Энэ бол тэр хөлгийг бүтээгчид, ган хайлагч нар, барилга байшин баригчид, хөдөө талд ажиллагч олны ялалт, манай бүх ард түмэн, бүх орны ялалт юм.

	Хүнд тод томруун хүсэл мөрөөдөл байх нь сайн хэрэг. Харин энэхүү хүсэл мөрөөдөл нь гуа сайхан хийцтэй бөгөөд агаарт тун шалмаг хөөрч удалгүй шатаж унасан фейервек пуужинтай төсөөтэй биш байгаасай гэж хүснэ.

	Та нарын мөрөөдөл эрмэлзэл чинь ямагт дөлөөр дүрэлзэж, амьдралдаа хийж бүтээх хамгийн энгийн атлаа тун чухал ажил хөдөлмөрийг тань гийгүүлж байгаасай гэж хүснэ.

	Одоо Фрязино хотын Саша Шебалковын захидлыг үзье.

	 

	«Хүний амьдрал дахь жирийн мөрөөдлийг би эрж байна. Гэвч яагаад ч түүнийг олж чадахгүй нь. Намайг сэргээж хөгжөөх юу ч алга. Кино, жүжиг үзэвч ухаан санаа хэдий нь хулжсан байх юм. Энэ бол би амьдралыг ойлгодоггүй, түүнд оролцдоггүй учраас тэгж байж болох уу? Гэхдээ хүн бүр өөрийн амьдралд ба өөртэйгөө адил бүхнийг аз жаргалын төлөө хөдөлмөрлөж байгаа хүмүүсийн амьдралд ямар нэг нэмэр хандив оруулах үүрэгтэйг би мэднэ. Харин энэ хүч чадлаа юунд зориулж, хувь нэмрээ яаж оруулахаа би мэдэхгүй байна.

	Ширээний ард сууж ном унших юм уу, эсхүл ердөө л зугаалж тэнэх хэрэг үү? Аж амьдралаа дэмий үрэлгүй тодорхой амьдрахыг бүгд бодож байна. Арван зургаа насалтлаа би ямар нэг бариад авахаар бүтээлтэй юм хийсэнгүй. Гэтэл миний насан дээр ихийг бүтээсэн хүмүүс олон билээ. Надад зөвлөж тусална уу»

	 

	гэжээ.

	Саша асуудлыг шал өөрөөр тавьж байна. Нэрд гарсан алдар цуутан болохыг бодолгүй хүн ардад ашигтай тустай юм бүтээхийг бодож байна. Арван зургаатай балчраас хэн ч, юу ч шаардаагүй байхад өөрийнхөө хийж бүтээснийг чамлаж байгаа нь тун сайн байна.

	Ийм насандаа их юм хийж бүтээх явдал бий л дээ. Жишээ нь Пушкин бага бус сайхан шүлэг бичсэн. Ленин марксизмыг их чармайлттай судалжээ. Гайдар хороо командалж явлаа.

	Одоо ч гэсэндээ арван зургаан настайдаа тоо бодлого, техникийн ухаанаар шаргуу оролдож байгаа багачууд олон байна. Иваново хотын хоёр сурагч бүх мужийн ардын аж ахуйн төлөвлөгөөг боловсруулахад тусалсан байна.

	Бага балчраас ийнхүү цоорч гарагсад цөөн тоотой билээ. Хүний оюун чадвар, авьяас билиг нэлээд хожуу тодорч хөгжих явдал байдаггүй гэж үү? Хэрэв хүн бага залуугаас эхлэн эх орондоо хүлээсэн үүргээ ямагт санаж махран чармайж оролдвол зайлшгүй аз жаргалын жим замыг олж хүн төрөлхтөнд өөрийн хэрэгтэйг үзэж мэднэ.

	Өөрийгөө чамласан санаа Саша хөвгүүнд болон та нарын хэн нэгэнд бүх амьдралын чинь турш үлдэг. Боловсрол олж бүхний хүндэтгэл хүлээсэн мэргэжилтэн, өөрийн ажил хэргийн мастер болсон цагтаа ч та нар гэмгүй өөрийгөө чамлаж байгтун! Яагаад гэвэл бүхнийг чадагч мэт үзэж биеэ тоосон хүнээс бузар булай юм юу байх билээ.

	Арван зургаан насанд бүх юм чамд ирээдүй болж байна. Харин энэ үед яаж ашигтай тустай сонирхолтой амьдрах тухай бодож байгаа бол энэ чинь сайн сайхан эхлэлт гэж бодогтун.

	 


ЗОРИГ ХАТУУЖИЛ ХҮРЭХГҮЙ БОЛ ЯАХ ВЭ?

	Иймэрхүү асуудал бүхий захиа ганц нэг байдаг гэж санаж байна уу? Тэгвэл тун олон. Ийм асуудлыг хариулахад багачууд та нараас ондоо хэн ч тусалж үл чадна.

	Зориг хатуужил хөгжүүлэхэд тодорхой жор өгч хэрхэвч болохгүй. Серёжа Иванов буюу Галя Петровад өдөрт тус бүр төчнөөн удаа ууж хэрэглэ гээд эмийн жор бичээд өгөх эмч ер үгүй.

	Зориг хатуужлыг хүн өөрөө өөртөө бий болгоно.

	«Хүснэ» гэдэг үгнээс «Хэрэгтэй» гэх үгтэй аль болох их нөхөрлөж бай. Аажим аажмаар өөрийн зориг хатуужлыг бий болгох дасгал хийх хэрэгтэй. Гэхдээ заавал баатарлаг явдлаас эхлэх биш, бага жижиг зүйлээр эхэлбэл зохино. Орон байраа цэвэрлэж янзалмаар байтал, зугаалж цэнгэж явбал сайхан санагдана. Хэрэв чи гэр орондоо үлдэж, хийвэл зохих юм аа хийж чадвал өөрийгөө зориг хатуужлаар хүмүүжүүлж байгаа нь тэр. Ангидаа сууж хэцүүвтэр бодлого бодох ёстой байв. Гэтэл найз нар чинь чамайг кинонд дуудна. Кинонд явахыг чи хүсэлгүй яах вэ. Бас өгөгдсөн тоог бодох хэрэгтэй шүү дээ. Хэрэв чи үлдээд оролдвол чамд юу шаардагдаж байснаа хийж амжина.

	«Хүн болох багаасаа» гэж ярилцдаг. Нэг нь хөгжимчин, нөгөө нь яруу найрагч, гурав дахь нь зохиолч, дөрөв дэх нь инженер, техникч гэх зэрэг нэг тодорхой авьяас мэргэжлийг хүн эзэмшдэг. Ирээдүйн хөгжимчин, ирээдүйн зохиолч инженер гэхчлэн «Ирээдүйн» гэсэн үгэнд анхаарлаа хандуулцгаая. Үнэхээр сайн хөгжимчин инженер болоход хэчнээн их хөдөлмөр шаардана гэж бодно.

	Жишээ нь сайхан хоолойтой хүн байж гэж бодъё. Тэр бээр, өөрийн хоолой болон хөгжмийн соёлтой сайн танилцахгүйгээр их театрын тайзан дээр хэзээ ч гарч чадахгүй, харин ердийн дуу сонирхогч байх болно.

	Зорьсныг ажил болгоход тэсвэр хатуужлаар хатаагдсан хүн хэрэгтэй. Өөрийн санаа хүслийг захирч чаддаг алив юманд өөрийнхөө эзэн бологч хүнийг бид зориг хатуужилтай гэнэ.

	Хэрэв та энэ зарчмыг эс баримталбал барагцаалахад доорхтой ойролцоо утга агуулга бүхий захидал бичиж мэднэ. Үүнд:

	 

	«Яавал зохихыг зөвлөж хариу өгөхийг хүснэ. Би одоо 16 настай. Уул нь 8 дугаар ангид сурч байвал зохих боловч долоодугаар ангид суралцаж байна. Одоо ч гэсэн миний сурлагын байдал төдий сайнгүй. Хичээлдээ бэлтгэх гэхэд зориг хатуужил хүрэхгүй юм. 8 дугаар ангийг заавал төгсгөхөд миний ухаан хүрэхгүй байж болох юм гэж үү?

	Надтай хамт миний найз долоодугаар ангид суралцдаг. Тэрээр нас чацуу, сурлагаар төдий муугүй бөгөөд ирээдүйд тракторын жолооч болох хүсэлтэй юм.

	Тэгвэл би яах вэ? Сурлага хичээлээрээ үнэхээр оролдохын тулд би юу хийвэл зохих вэ?»

	 

	гэжээ.

	Үүнийг бичсэн хүү өөрийн нэр овгоо дурдахгүй байхыг гуйжээ. Бид түүний хүсэл ёсоор болгоё. Иймэрхүү захидлын эцэст нэр алдраа дуудуулахыг хэн ч хүсэхгүй шүү дээ.

	Долоодугаар ангийн энэ сурагчийн өөртөө шаардлага тавьдаггүй байдал нь өөрийгөө урсгалд орхисон хүний баримт болж өгнө. Өнөөдөр биеэ оторлон хичээлдээ эс очжээ. Маргааш нөгөөдөр нь мөн адил, энэчлэн өдөр хоног өнгөрсөөр нэг мэдэхэд дааж давшгүй олон хичээл нөхөж үзэх хэрэгтэй болж залхуу хүрнэ. Тиймгүй гэж үү? Нөхөж үзэх хэрэгтэй. Өөрөө л гүйцээх хэрэгтэй! Түүний төлөө хэн ч хийж өгөхгүй. Тэгэхлээр хэцүү болно биз? Тэгэлгүй яах вэ. «Аргагүйн эрхэнд...» гэсэн ардын цэцэн үг бий шүү дээ.

	Бас нэг захидлыг үзье. Өнгөцхөн үзвэл энэ захиа бидний яриатай холбогдолгүй мэт үзэгдэнэ. Гэвч энэ бол эндүүрэл юм. 

	 

	«Эрхэм редакцын нөхөд өө! 

	Миний овог Дзюба, нэр Ваня гэдэг. 

	Манай аав ээж нар, миний ах Вася болон одоо армид албан хааж буй том ах Николайн хамт 1957 онд Сибирьд, Иркутск мужид нүүдэллэн ирсэн бил ээ.

	Орон газар шинэ тулгам анхандаа эвгүйвтэр байв. Бид ер нь жаахан тусгүй юм болов уу? гэлцдэг байсан авч санаа сэтгэлээр ер унасангүй. Аав ээж хоёр ажил хийж, ах нар маань бас хамтралд очиж ус зөөх, үр тариа, ногооны талбай боловсруулах ажил хийдэг байв.

	Тэр үед би нэгдүгээр ангийн сурагч байлаа. Удалгүй манайд орон сууцны байшин барьж эвтэй дүйтэй амьдрах болов. Хамтралд ажилласан анхны жилд бид их хэмжээний үр тариа, дараа жил нь урьдахаасаа улам их, гурав дахь жилд бүр их хэмжээний үр тариа авав.

	Манай хамтрал, манай Иркутск муж, манай Сибирь нутаг бидэнд их таалагдаж байна. Амьдрал маань баяр баясгалангаар бадарч ирлээ. Би удахгүй арван дөрөв хүрнэ. Зуны цагт аавтайгаа хамтралын талбайд трактор дээр ажиллана.

	Хөгжөөнт дуу цуурайтуулан аавын хамт атар хагалж явахдаа би дуртай. Ургацыг арвижуулцгаая. Сибирийн алтан буудайг арвин их ургуулахын тулд Сибирь нутагт та бүхнийг хүрэлцэн ирэхийг Ваня Дзюба би болон миний ах Вася урьж байна. Хүрэлцэн ирэгтүн. 

	Та нарыг хүндэтгэн ёсолсон Сибирийн Вася, Ваня хоёр»

	 

	гэжээ.

	Иймэрхүү захидлыг уншихад сэтгэлд таалалтай байгаа биз? Гайхалтай багачууд! Сурч боловсрохын зэрэгцээгээр аавынхаа хамт трактор дээр ажиллаж амждаг байна. Дзюбагийн энэ ах дүү хоёр бидэнд их таалагдаж байна. Ирээдүйд эд нараас ёстой эрэлхэг цогтой зоригт хүн төрнө.

	Зөвхөн өөрийн сайн сайхны тулд амьдарч олондоо тустай хэрэгтэй юм бүтээдэггүй атлаа аятай тавтай оршин суугч тийм хүн бас байдаг. Хажуугийн айлынх нь ийм хүмүүсийг үзээд атаархах сэтгэл төрөхдөө: «Амьдарч чадаж байгаа хүн» гэлцэнэ.


«АМЬДАРЧ ЧАДАХ» ГЭГЧ ЮУ ВЭ?

	Горький мужийн Суроварих өртөөний орчим суудаг Валя Карнаухова, Жена Пчелкина нар ийм асуудал тавьжээ.

	Багачууд аа! Та нар энэ асуудлыг үзмэгцээ уул асуудалд буйр суурьтай хандаж зөвхөн «Амьдарч чаддаг» хүмүүсийн тухай төдийгүй бас тэдгээр хүмүүс ер нь амьдралын талаар юу бодож байдгийг бичих нь зүйтэй.

	Молодов АССР-ийн Салишенскийн дунд сургуулиас Зина Хромушина охин захидал ирүүлсэн байна. Зина бичсэн нь:

	 

	«Олны ярьдгаар «Амьдарч чаддаг» хүмүүс нь хэнд ч эс таалагдах аж. Жишээ нь: Би хувьдаа тийм хүмүүсийг үзэн ядна. Тэд нар хүн ёсны сайхан сэтгэлээр аятай тустай ажил хийсэндээ амьдарч чадаж байгаа биш. Ийм хүмүүс нь өөрийн орны хүн ардыг ер бодохгүй бөгөөд хувийн тавлаг байдлыг ямагт эрхэмлэн тал засаж бусдыг хуурч мэхлэхийг гол болгоно»

	 

	гэсэн байна.

	«Тэд амьдарч чадаж байна» гэгчийг Коля Кочурин хүү мөн тийм утгаар ойлгож байна. Коля хүү Челябинск мужийн Чудинскийн сургуулийн долоодугаар ангид сурдаг юм.

	Коля бичсэн нь:

	 

	«Тэд нар хэрхэн яаж амьдарч чадаж байна вэ? гэж асуувал хариулахад тун амархан. Зарим нь зуны цагт хот руу янз бүрийн хүнсний ногоо авчирч асар их үнэтэй худалдаалдаг юм. Хаана ч ажил хийгээгүй атлаа орон байшин барьчхаад сууж байгааг үзэж байгаа биз дээ.

	Манай хажуугийн айлын хүн модон эдлэлийн засвар хийдэг юм. Аль нэг сандал, чарга засаж өгөөд шинийг худалдан авч хүрэлцэхүйц хөлс авна. Зарим хүмүүс түүнийг «Амьдарч чадаж байна» гэлцэх юм. Тийнхүү амьдарч чадах хэрэгтэй гэж үү?»

	 

	гэсэн байна.

	 

	«Үнэхээр амьдарч чадаж байгаа хүний тухай сайн амьдарч байна гэхээс юу ч ярихгүй юм»

	 

	гэж Шунин Геннадий Иркутскээс бичсэн байна. Цааш нь,

	 

	«Овжин заль мэхтэй чанаргүй өчүүхэн амьтад өнөө үе бас байсаар байна. Ийм хүмүүс бусдын хөлс хүчээр баяжиж сууна. Тэгэхэд яагаад ч юм дээрх хүмүүст тус бологсод олон байна. Тэд арга заль дутмаг учраас тэр үү?»

	 

	гэжээ.

	Ангара хотын дунд сургуулийн тавдугаар ангийн сурагч Лида Бастенко охин доорх зүйлийг ажиглажээ.

	 

	«Автобусны зогсоол газрын ойролцоо нэгэн эмгэн наран цэцгийн үр зараад зогсож байгааг үзмэгцээ:

	— Наран цэцгийн үр ямар үнэтэй вэ? гэж асуухад дэлгүүрт байгаагаас нь хоёр дахин их үнэ хэлэв. Энэ шударга явдал уу?»

	 

	гэжээ. Лида цааш нь бичихдээ

	 

	«Би ангийнхаа нэг жаал хүүг мэднэ. Тэрээр алхам бүрдээ худал хэлдэг юм. Хэрэв түүнээс:

	— Тэмдэглэлийн чинь дэвтэр хаана байна? гэж асуувал,

	— Би гэртээ орхичихсон гэж хариулна.

	Хэрэв ирээд үзвэл гутлынх нь түрийнээс олдох жишээтэй.

	Багачууд аа! Бид үнэнч шударга байх ёстой шүү дээ»

	 

	гэжээ.

	«Хүн болох багаас» гэх ардын цэцэн үг бий. Лидагийн бичсэн жаал хүүгийн хувьд бол том болохдоо тэрээр зайлшгүй худалч болох албагүй. Өдрөөс өдөр ирэх тутам ялимгүй жижиг зүйл дээр ч болов бусдыг хуурч мэхлэхийг оролдоод байвал аяндаа дадал заншил болж хэвшээд салж хагацахад бэрх болно. Хямд хялбарыг бодож муруй тахир замаар бүү яв. Хэцүү бэрх ч болов үнэнч шударга байж түүнийг өөрийн зан заншил болговол зохино.

	«Амьдарч чадах» гэсэн үгийг нэлээд хөвгүүд охид эсрэг утгаар биш жинхэнэ байгаа агуулгаар нь ойлгох явдал бий. Тэдний санаа бодлоор л энэ үг чухам юу агуулж байна вэ?

	Бид та нарыг нэгэн захидалтай танилцуулах хүсэлтэй байна. Үүнийг Светлана Сыч охин бидэнд илгээжээ. Тэр бичихдээ: 

	 

	«Миний бодлоор бол сургуулийн ширээнээ сууж буй балчраас эхлэн сайн сурч нийгмийн хөдөлмөрт оролцох, амралтаа үр ашигтай өнгөрүүлэх хийгээд ахлах хүмүүсийг хүндлэх, дүү нараа асарч хамгаалах зэргээр амьдарч сурах хэрэгтэй.

	Том болж өсөж торнисон хойноо ажил хийх, тэгэхдээ үнэнч шударга ажиллан өөрийн мэдлэг боловсролоо ямагт дээшлүүлж байх, сурсан мэдсэн зүйлээ өөрт хав дараад байлгүй бусдын хүртээл болгож байвал зохино»

	 

	гэжээ.

	Орчны олон түмэнтэй ойр дотно байж өнөр дэлгэр амьдрахыг Светлана охин хүсэж байна.

	Амиа хоохойлж хувиа хичээгчид тэр арга мэхтнүүд тийм аз жаргалтай улс гэж үү?

	Та нар тэднийг эгц урьдаас нь хараад үз. Тэд хүний нүүр харж чадахгүйгээр барахгүй өөрсдийн бузар булай явдлыг илэрчихээс айн шөнөд нойргүй, өдөрт хоолгүй байнга аймшиг аюулд оршино.

	Тийм хүмүүсийн нүүрэнд баясгалант инээмсэглэл огт үл үзэгдэнэ. Амжилт бүтээлээр гялалзан, үнэн, шударга амьдарч бусдын хайр ивээл хүлээсэн хэн бүхэнд тэр атаархаж байдаг юм.


БЭРТЭГЧИН ГЭЖ ХЭНИЙГ ХЭЛЭХ ВЭ?

	Малая Калиста тосгонд оршин суугч Филиппов овогтой Витя хөвгүүн үүнийг мэдэхийг хүсжээ. «Бэртэгчин» хэмээх үг хуучин орост бол байнга оршин сууж нутаглахыг тэмдэглэсэн «Амьдрах төдий» гэсэн үйл үгнээс үүсэн гарчээ.

	Урьд цагт аль нэгэн хот суурин газар байнга оршин суугч хүнийг бэртэгчин гэж нэрлэдэг байжээ. Жишээ нь Петрбург хотноо амьдрагч хүнийг «Петрбургийн бэртэгчин» гэдэг байв. Харин одоогийн Ленинград хотынхныг ингэж нэрлэвэл зайлшгүй тэдний дургүйцлийг хүргэнэ. Учир нь «Бэртэгчин» гэх энэ үгийн утга эрин үед шал өөр болжээ. Амьдрал нь буцалж байгаа биш, зөвхөн оршин тогтнохуй төдий байж хувийн амьдрал өөрийнхөө сайн сайхны төлөө санаашрагч хүнийг бэртэгчин гэж нэрлэдэг болов. Бэртэгчин хүн нь өөрийн бэгтэр хуяг гэр оронгоо ачин явагч яст мэлхий лүгээ адил ажээ. Тэрээр ялимгүй түгшүүр, тайван биш нөхцөлд өөрийн оронцог хуягт орж хоргоддог билээ.

	Бэртэгчин этгээд нь яст мэлхийг бодвол байн байн агсарч архирдаг болохоор ялгаатай нь үнэн. Хиймэл дагуул хөөргөх явдал бэртэгчний сэтгэлд эс таашаагдаж «Барилга байшин барьж байвал барав» гэнэ. Тэгсэн атлаа орчин тойронд нь хэчнээн сайхан орон сууц босож сая сая хүмүүс шилжин орж байгааг ер анхаарч сонирхдоггүй юм. Учир нь тэр өөрсдөө орон байраар дутагдаагүй ажээ.

	Сургуулийнхаа нөхдийн хамт зөвлөлтийн аж ахуйд очиж төмс ногоо хураах ажилд тусалсан тухайгаа Витя хүү өөрийн захидалд өгүүлжээ. Витя бичсэн нь:

	 

	«Суурин газар хүрэлцэн очмогц «Түймэр...» гэж хашхирах дуун сонсоод бүгд нэгэн зэрэг ухасхийн ус авчирч галыг унтраав»

	 

	гэжээ.

	Витя! Бэртэгчин хүний хувьд энэ баримт таалалтай бус нь мэдээж хэрэг. Бас тэгээд үнэ өртөггүй төмс ногоо малтах гэж үү? Аль нэгэн хүний эд агуурсыг аврах гэж гал түймэр лүү дайрах гэж үү? Үгүй «Би л болж байвал бусад нь хамаагүй» гэх нь бэртэгчин хүний лоозон мөн.


БҮХ ХҮМҮҮС ХУВИА ХИЧЭЭГЧИД БАЙДАГ ЮМ УУ?

	«Бүх хүмүүс хувиа хичээгчид байдаг юм уу? гэсэн асуудалд хариу өгнө үү. Миний найз нар, манай ээж болон би, бас нэлээд нөхөд бодохдоо: Хувиа хичээгч гэгч нь зөвхөн өөрийн хар толгой, амиа хоохойлогчид юм. Дан ганц биеийн тулд хүмүүс амьдардаггүй юм. Бас хүмүүсийн хувиа боддогийг ч батлах баримт бишгүй байна. Энэ маргаанд бидний хэн нь зөвийг ялган салгаж өгөхийг танаас гуйя.

	9-р ангийн сурагч 

	Людмила Барашков» 

	 

	гэжээ.

	Хувиа хичээгч гэгч хэн болохыг тайлбарлаад байх хэрэг юу байна. Лида, түүний ангийн найз нар үүнийг тун сайн ойлгож байна.

	Хүн бүгд хувиа хичээгчид байдаг юм уу? гэсэн асуудлын хувьд гэвэл тийм биш: Харин ч нийт хүмүүсийн дунд хувиа хичээгчид цөөхөн юм. Харамсалтай нь тийм хүмүүс одоо хүртэл байсаар байгаа учраас ийм асуудал гарч байна.

	Хүн нь төрөлхийн хар амиа бодогч байх тавилантай гэж яригсад «Эх хүн өөрийн үрээ бусад хүүхдүүдээс илүү их хайрладаг. Бусдын төлөө өөрийгөө гаргуунд нь гаргаж болохгүй.», «Хүний төлөө өөрийгөө үргэлж золионд гаргаж болохгүй. Өөрөө л амьдрах хэрэгтэй» гэж хувиа хичээгчид батална.

	Гэтэл өөрийн үрсээс бусдын хүүхдийг ялгалгүй өсгөн хүмүүжүүлдэг эхчүүд цөөн бус бөгөөд эдгээрээр хүмүүжсэн багачууд хожим нь миний төрсөн ээж, аав биш гэдгийг огт мэддэггүй ч явдал бий.

	Одоо бусдын төлөө өөрийгөө золионд гаргагч хүний тухай өгүүлье.

	«Золионд гаргах» гэдэг энэ үг энд тааламж муутай сонсогдож байна. Учир нь арай хатуу ширүүн аялгатай байна.

	Бусдын ашиг, эвтэй аятай байдлыг бодож өөрт хүч хэрэглэх гэсэн санаагаар энд хэрэглэжээ.

	Хүн ардад аятай тустай юм бүтээхдээ өөрийгөө гаргуунд хаялаа гэж огт боддоггүй хүмүүс маш олон. Тэдний заримтай та нар тааралдаж байсан нь лавтай. Ийм хүмүүсийн хувьд энэ бол амьдралын зайлшгүй шаардлага, баяр баясгалангийн хэрэг аж. Ер нь тэгээд юуны ч гаргуунд орхих бил ээ дээ.

	Бидний дунд хувиа хичээгчид яриангүй бий. Тэр ч байтугай гэмт хэрэг үйлдэгч этгээдүүд цөөн бус байна.

	Хэвийн хүний үзлийн үүднээс эд нар бол санаа сэтгэлийн үхмэл байдалд орсон эрүүл биш хүмүүс юм. Харин олон хүмүүс ийм байдаг гэж ойлговол харалган хэрэг мөн.

	Хойд туйлд аж төрөн байгаа нэгэн эмчтэй уулзлаа.

	Энэ хүн зөвлөлтийн олон мянган эмч нарын адил жирийн нэгэн хүн юм. Бид түүний түүхт байдлаас танилцах завшаан тохиолдов.

	Мөсөн дээр өвөлжигсдөд гай тохиолдож нэгэн хүн өвчилж, яаралтай мэс засал хийх шаардлагатай болов. Цаг хугацаа нисдэг тэрэг ч хүлээхээргүй бага үлджээ. Нисэх онгоц буухаар талбай ер үгүй. Эмч, нисэгчийн дэргэд ирж: «Би мөсөн дээр шүхрээр бууя» гэв.

	Онгоц туйлынхны байрласан газрын тушаа ирэхэд тэр эмч экипажийн нэг гишүүнд хандаж товчилж тогтоосон шүхрийн оосрыг үзүүлэн «Шүхрээ дэлгэхийн тулд яах ёстойг хэлж өгнө үү?» гэв. Энэ эмч урьд нь шүхрээр бууж үзээгүй ажээ.

	Бэлтгэлгүй хүнийг шүхрээр буулгах эрх байхгүй гэсэн экипажийн даргын үгийг тэр эмч тасалж: «Заавал буух хэрэгтэй» гэж эрс хариулав.

	Мэс засал амжилттай боллоо.

	Хүн өөрийн төрөлх байдлаар хувиа хичээгч гэдэг тэнэг нотолгоог энэ баримт няцааж байна.

	Энэ ярианы эцэст та нартаа нэг захидал уншуулахыг хүснэ. Уул захидлыг Вася Попаденко гэгч хөвгүүн Ставрополь хязгаараас манайд илгээжээ.

	 

	«Анна Шилинагийн нэрэмжит манай өчүүхэн суурин районы төвөөс гучин таван километр зайтай оршино.

	Урьдын цагт энд Липчаны гэр бүлийнхний суудаг ганц жижиг байшин байв. Тэр үеэс эхлэн Липчаны бууц гэдэг нэр гарчээ. Тэр бууц одоо Анна Шилинагийн нэрэмжит суурин болж хувирав. Яагаад Анна Шилинагийн нэрэмжит болсон юм бэ гэвэл ийм учиртай юм.

	Аугаа их эх орны дайн эхлэхэд Анна Шилина шуудан хүргэгч байв. Дайснууд манай суурин руу ойртсон үед Анна бүсгүй партизанд элсэж эмнэлгийн сувилагч болов.

	Олон удаа гавьяа байгуулж, тагнуулд явж байгаад амь алдсан юм. Уул болсон явдлыг өгүүлье.

	Тагнуулчид үүрээр дайсны нутагт орсныг фашистууд мэдмэгц гал нээв. Тагнуулчид арга буюу ухрахад шархадсан байлдагчийн шархыг боож эхлэв. Дайснууд түүний хажууханд байсан учир яаралтай ухрах хэрэгтэй байв.

	Шархадсан нөхрийгөө орхилгүй гар буугаар буудалцсаар хүчин тэнцвэргүй тулалдаанд амь эрсэдсэн юм. Дайны эцэст манай бууц Анна Шилинагийн нэрэмжит суурин нэртэй болсон бил ээ.

	Одоо манай суурин ногоон ургамлаар хучигдаж, «Советский» хамтрал маань баян чинээлэг болов. Манай энд янз бүрийн жимс ургадаг. Бас загас их барина. Эрдэнэ шиш, улаан лууван, буудай зэрэг ургамал тарьж ургуулна. Манай хамтрал жилээс жилд дэгжин баяжсаар байна.

	Анна Шилинагийн нэрэмжит өөрийн төрөлх суурины талаар миний ярьж чадах зүйл үүгээр дуусав» 

	 

	гэжээ.

	 


АМЬДРАЛД СААД ТОТГОР БОЛОГСОД ЯАГААД ОДОО ХҮРТЭЛ МАНАЙ ОРОНД БАЙНА ВЭ?

	Ахлах ангийн сурагч Кравченко овогтой Николай сэтгэл хөдөлгөсөн захидал Тула хотоос бидэнд ирүүлжээ.

	 

	«Коммунизм байгуулж буй манай нийгэмд бидний дунд, өчүүхэн амьтад бишгүй тохиолдох юм. Эдгээр жижиг хүмүүс хар амиа бодож, улс нийгмийн эрх ашгийг хохироон байна.

	За, энэ ч бага хэрэг. Тэднийг бид цэвэр усанд зулга угааж болно. Харин иймэрхүү «Аалзнууд» манай өсвөрийн үеийг хордуулж байгаа нь аюултай юм.

	Хов жив хөөцөлдөх, яс хаяж хутган үймүүлэх явдал эдний гол зэвсэг мөн. Ийм хүмүүс оршиж байгаа нь тун харамсалтай.

	Редакцын хайрт нөхөд өө! Эднийг өмнөх замаасаа авч хаяхад бидэнд бэрхшээл их байна. Тэд одоохондоо тоогоор цөөн бус бөгөөд аюул хөнөөлийн хувьд алуурчин дээрэмчдээс зүйрлэшгүй давуу билээ. Алуурчин дээрэмчидтэй тэмцэх арга мэдээж илэрхий. Тэгвэл эдгээр «Аалзнуудтай» яаж тэмцвэл зохих вэ? Эднийг үзэн ядаж, устгахад бид бэлэн байна. Харин ямар арга зэвсгээр, яаж тэмцэхийг надад хэлж туслахыг танаас гуйя. Хэрэв та нар надад үүнийг тусалбал би их баярлана» 

	 

	гэжээ. Коля хүүд туслах хүсэл бидэнд их байна.

	Бидний амьдралыг хутган үймүүлэгчдийг үзэн ядаж, тэднийг манай замаас нэн даруй зайлуулахыг дан ганц Коля хүү ч биш, багачууд та нар бүгдээр хүсэж байгаа. Үүнийг өнөөдөр ердөө л доор нь гүйцэтгэж болох уу? Аль эрт Маяковский бичихдээ: Бид эднийг болгож тавина, харин тэгэхдээ болгож тавих тийм амаргүй гэсэн бил ээ. Үнэхээр амаргүй хэрэг. Учир юун гэвэл эдгээр «Аалзнууд» Коля хүүгийн дүрслэн нэрлэсэнчлэн гаднаа гяланцаг юм. Өөрсдийн бузар хар хэргээ нууж далдлахдаа чадамгай тул тэд илрэгдэж мэдэгдэх нь бэрх аж.

	Ийм хүмүүстэй тэмцэж сурах хэрэгтэй.

	Харанхуй, чийглэг газар аалзнууд үүсэж бий болохдоо хялбар. Харанхуй, чийглэг газруудыг комсомолын хурц гэрлээр сайтар гэрэлтүүлбэл зохино.

	Коля Кравченко хүүгийн захидлыг бид радиогоор уншсаны дараагаар манайд олон олон захидал ирэв.

	 

	«Би 13 настай пионер, гэж Смоленск мужийн Копивины найман жилийн дунд сургуулийн сурагч Аня Тураева манай редакцад бичээд, би комсомолын гишүүн болох өдрийг мөрөөдөн хүлээж байна. Комсомолын гишүүний батлах авангуут надад далавч, жигүүр ургана гэж би боддог. «Аалзны» тухай Коля Кравченкогийн захидал болон комсомолын чийдэн дэнлүүгээр харанхуй, чийглэг газруудыг гийгүүлэх тухай өнөөдөр радиогоор уншихыг би сонслоо.

	Элдэв дүрс хэлбэрийн «Аалзнууд» зүсээ хувиргагсдыг К. Колягийн адил би үзэн ядна. Эв хамт залуучуудын эвлэлийн хурц гэрэл гэдэг бол гайхалтай сайхан зэвсэг! Тэглээ ч гэсэн эднийг устгах ажил надад амаргүй мэт санагдана.

	Ялангуяа догшин дүрт «Аалзнууд» хуурамч алдар цуу олж нэр хүндийг ашиглаж байгаа бол яах вэ? Иймэрхүү нөхцөлд аалзыг өөрсдийг нь олох байтугай, түүний татаж бөхөлсөн торыг тастаж хаяхад ч бэрх билээ. Эд нартай тэмцэхэд тун хэцүү гэж ээж ярьдаг. Үнэхээр ч эдгээр «Аалзнууд» бидний хүндэтгэл хүлээлгэвэл зохих ахмад хүмүүс байвал яах вэ? «Хүндэтгэл» гэгч бахархалт сайхан үгийн хажууд ашиг завшаанч, хээл хахууль, нүд хуурч залилах, согтуурах зэрэг үгс байж болох уу? Бид, ахмад үеийнхнийг шүүх албагүй гэж ээж хэлэх юм. Ингэхлээр хуурч мэхэлж болох хэрэг үү? Энэ ээдрээтэй зөрчлийг ялган салгаж ойлгоход туслахыг хүснэ. 

	 

	гэжээ.

	Энэ захидал үнэхээр анхаарч үзмээр атал насанд хүрсэн хүмүүсийн нэлээд хэсэг нь К. Колягийн захидлыг радиогоор уншихад огт тоомсорлолгүй өнгөрсөн явдал бий. Нэг эмэгтэй бичихдээ:

	 

	«Аль нэг хүн түүнд саад чирэгдэл болсныг аалз гэж нэрлээд, газрын хөрснөөс арчин зайлуулбал зохино гэсэн маягийн захидал радиогоор нэвтрүүлэхийг би сонссон. Энэ хэдэн настай, ямаршуу гэр бүлд төрж хүмүүжиж байгаа хүүхэд вэ? Олигтойхон гэр бүлээс гаралтай хүүхэд бол ахмад үеийнхнийг ингэтэл нь доромжлохгүй байсан» 

	 

	гэжээ.

	Тийм ээ, өнөөгийн сургуулиудын сурагчид та нарын хэрэглэж байгаа бүхнийг бүтээн бий болгосон, ахмад үеийнхнийг хүндэтгэх үзлээр залуучууд хүмүүжих хэрэгтэй. Харин үүнийг алсын хараагүй харалган явдлаар сольж болохгүй. Ахмад үеийнхний дунд дамын наймаачид, луйварчин, бусдын хөдөлмөр сорогчид, бэртэгчин зэрэг ямар ч хүндэтгэл хүлээж үл чадах этгээдүүд байдаг шүү дээ. Ийм хүмүүстэй хүндэтгэх байдлаар харьцан, настан ахмад гэж үгийг нь дуулгавартай сонсож болох уу?

	Хүмүүсийг ялгаж салгалгүй адилтгах нь хоёрдмол санааны бодол юм. Бас нүүрийг нь үзэж нялганахаас бузар булай юм хаана байх бил ээ?

	Ахмад үеийг хүндэтгэх гэдэг нэг хэрэг, харин амьдрал дахь шударга биш, буруу бузар үйл явдлыг сурагч багачууд пионерын болон комсомолын гишүүний хурц сэргэлэн нүдээр үзэж түүний эсрэг тэмцэх нь огт өөр хэрэг.

	Ахмад хүмүүсийг сонсолгүй яах вэ.

	Хүний биеэ даасан байдал, түүний үзэл бодол нь ахмад үеийнхэнтэй зөрж маргаснаар бий болдог юм биш.

	Өөрийн найз бүсгүйн тухай нэг охин Арзамасаас бидэнд бичсэнийг үзвэл:

	 

	«Би арван хоёр настай, манай ангид Тося гэдэг нэртэй нэг охин суралцдаг. Бид одоо том болж, өөрснөө юмыг бодож сэтгэх хэрэгтэй гэж Тося надад ярьдаг. Ямар нэг юм хийх буюу аль нэг тийш явахдаа ээж, ааваасаа би заавал асууна. Гэтэл ингээд яах гэсэн юм бэ? гэж Тося надад хэлдэг» 

	 

	гэжээ.

	Өөрсдийн биеэ даасан байдлыг иймэрхүү хоосон эрх дураар загнах явдлаар харуулах гэж зарим багачууд оролддог. Энэ бол үнэхээр буруу, бүтэлгүй хэрэг.

	Нөгөөтээгүүр, насанд хүрэгсдийн дотроос буруу хэрэг үйлдэх, шударга бус амьдрах, манай нийгмийн үндсэн хууль дүрэм гажуудуулах явдал байдаг. Эд нартай тэмцэх нь чухал.

	Тэгэхдээ энэ бол одоохондоо хүнд, бэрх ажил юм. Хэрэв чи амьдралд хямд хялбарыг эрдэг аваас үүнийг гүйцэтгэж чадахгүй. Тэмцэл нь хүмүүсээс зориг хатуужил, урагш тэмүүлсэн эрмэлзэл, хамгийн гол нь уул ажлыг эцэст нь хүртэл хийх хүслэнг шаарддаг юм.

	Каверины «Хоёр ахмад» гэдэг номыг санацгаая. Ах ахмад Н. А. Татариновын хувиа хичээсэн байдал, ховдог сэтгэлийг илчлэх өөрийн хэргийн үнэн зөвийг батлан үзүүлэхийн тулд Григорьевын Саняд хэчнээн их хүч чадал зарцуулсан гэж бодно. Тэгвэл алс тэртээ Уралын Герасимовка суурины аймшиггүй зоригт пионер Павел Морозовыг та бүхэн сайн мэднэ!

	Павел хүү шинэ амьдралын дайснуудын эсрэг ширүүн тэмцэл хийхдээ, эдгээр дайсны дунд өөрийн нь эцэг багталцан буйг эс анхаарчээ.

	Морозовын хүү Павел үнэн хэргийн төлөө тэмцэлд өөрийн амь насаа өгсөн билээ. Баатар пионерын нэр хувьсгалын төлөө эрэлхэг тэмцэгчдийн хамт түүхэнд мөнхөд дурсагдан хоцорчээ.

	Өөрсдийн хүч чадлыг дүүрэн өрнүүлэх бололцоо, шаардлагаар бидний орчин дутмаг гэж өнөөгийн зарим сурагчид, эв хамт залуучуудын эвлэлийн гишүүд, сайн сайн багачууд гомдол мэдүүлэх нь олонтоо. Корчагины хувьд бол дайн байлдааны цаг, дайсантай ямагт улаан нүүрээр учирч байсан үе... Амьдрал түүнийг тийм болгосон юм гэнэ.

	Сэлэм сугалан морины хурдаар аттакт орох шаардлага одоо үед алга байна... Гэвч, хамаг чухал нь сэлмэнд байгаа биш, бидний амьдралд саад тотгор бологч дайснуудтай түүнгүйгээр амжилттай тэмцэж болно. Кравченкогийн бичсэн өнөө үеийн тэр дайснуудыг морин цэргийн дайралтаар дарж болохгүй.

	Эд нар гадаад байдлаар зүй зохистой дүр үзүүлэн, өөрсдийг «Ичээндээ» өнгөлөн далдалж чаддаг.

	Чи аль нэг авлигачин хахуульч, улсын хөрөнгө шамшигдуулагчийг ямар нэг арга тохиолдлоор мэдэж авчээ. Хөдөлбөргүй баримт, магадалгаагүйгээр үүнийгээ чи хэлбэл, нөгөө этгээд чинь:

	«Шударга иргэн миний биед их итгэл үзүүлж хариуцлагатай ажилд тавьсан байтал тэр жаал намайг буруутгаж байдаг! Гэрчлэх баримт хаана байна? Сургууль эв хамт залуучуудын эвлэл хаашаа юу харж байдаг юм бэ?!» гэж хашхичих болно. 

	Хуулийн байгууллагын газарт ч атугай илчлэгдэмгүйгээр өөрийн бузар хар хэргээ далдална.

	Амьдралд эзэлж байгаа хангалттай тавлаг байдлаа, өөрсдөө эс өөрчилбөл, тэдний хүзүүг бүдүүрч бөхөжтөл бид хүлээх хэрэг үү?

	Үгүй, хэрхэвч тийм биш! Довтолж дайрах, гэхдээ ганц нэгээрээ биш, бүх нийтийн хүчээр яаралтай дайрах хэрэгтэй. Чи, эв хамт залуучуудын эвлэл нэртэй байгууллагын гишүүн, түүнийг аймшиггүй дайчин коммунист нам удирдан байгааг ямагт санагтун!

	Энэ нам бол чиний найдвартай түшиг, мэргэн зөвлөгч мөн.

	 

	Баатарчууд та

	нар

	Балчир нялх хүүхэд

	байлгүй

	Байлдан тулалдагч

	үйлчид болтугай!

	 

	гэж Маяковский бичсэн билээ.

	Байлдан тулалдагч, дайчин тэмцэгч байхын тулд ахмад нөхөд коммунистуудаас цуцалтгүй суралцах хэрэгтэй.


БИДЭНД ЯМАР ХАМААТАЙ ЮМ БЭ?

	Энэ яриаг Москва хотын нэг сургууль дээр бид сонссон юм. Багачуудтайг хамт ангид нь сууцгааж эх орон, ард түмэндээ чухам одоо үед, тухайлбал сургуулийн ширээнээ сууж ахуй цагтаа тэд юу бүтээж болохыг ярилцахад, «Тэмцэх» гэсэн үгийг хөвгүүд, охид байн байн давтацгааж байв.

	— Гудамжны хулигаанууд, луйварчин, бусдыг сорон мөлжигчидтэй тэмцэх хэрэгтэй гэж нэг нь хэлэхэд,

	— Аж ахуйч биш цалгар наазгай байдалтай тэмцвэл зохино. Барилга байгууламжийн материал эмх замбараагүй байгааг бид үзэж байна. Үүнийг хураалгаж засах хэрэгтэй. Хэрэгцээгүй болсон төмөр эдлэлийг төмөрлөгийн газарт шилжүүлбэл таарна гэж нөгөө нь өгүүлнэ.

	— Бидэнд тэмцэл хийх юм олон. Ажил хэргийн хамаг чухал нь суралцах явдал гэж гурав дахь нь батлав. 

	Гэтэл ангид гүйн орж ирсэн нэг охин

	— Өнөөдөр ямар лекцтэйг мэдэж байна уу? Шашны эсрэг, уйдаж, үхнэ дээ! гэв.

	Тэнд... Энэ бүгд чинь үеэ өнгөрөөсөн хуучин юм, бидний дунд шашинд итгэгч хүн алга, ийм лекц бидэнд хийх нь тэнэг хэрэг гэж хүүхдүүд хашхиралдав.

	Яг энэ үед бид доорх захидлыг үзүүллээ.

	 

	«Редакцын нөхөд өө! 

	Бурхан шүтээн гэгч буй эсэхэд та нар юу гэж боддог вэ? Миний бодоход бурхан бий, түүнд итгэхэд ичиж айх юм юухан ч алга. Хэрэв бурхан тэнгэр байгаагүй бол амьдрал яаж буй болоов? Хүн анх хүн дүрст бичнээс буй болсон юм бол одоо цагт буй болдоггүйн учир юу вэ?

	Шашин бурханд шүтлэгтэй хүнийг юунд шоолж доромжилно вэ? Энэ чинь буруу юм. Хүмүүс бурханд шүтлэгтэй байх нь хэнд ямар хамаатай юм бэ? Би ч гэсэн бурхан шүтээнд итгэдэг. Үүнийгээ муу юм гэж ер бодоогүй. 

	7-р ангийн сурагч Таня» 

	 

	гэжээ.

	— За, та нарын эсрэг хүн энэ байна. Хамаг гол нь Таня охинд биш, түүний орчны бүдүүлэг харанхуй байдал юм. Энэ харанхуйг давахын тулд бурхан тэнгэр байхгүй гэж хэлэхэд нэмэргүй. Тэмцэлд гүн зузаан мэдлэгээр зэвсэглэж очих хэрэгтэй. Харанхуй тасалгаанд орохын өмнө гэрэл асаадаг шүү дээ. Шашин бурхны үүргийг өөртөө агуулсан бүдэг харанхуй өнцөг буланг гийгүүлэгч тэр гэрэл бол мэдлэг боловсрол юм аа гэж бид хэллээ.

	Үүгээр бидний яриа дуусгал болж, сургууль дээр сонссон лекц маань үнэнийг хэлэхэд бидэнд таалагдаагүй билээ. Хичээлийг муу бэлтгэлтэй ахлах ангийн хүүхдүүд удирдав. Шашны худал хуурмагийг илчилсэн баримт сэлт автомат буугаар галлах мэт зай завсаргүй цутгавч түүний сумны үзүүр чиглэвэл зохих зүгээ олсонгүй. Үнэн хэрэг дээрээ тасалгаанд шүтлэгтэн хүн огт үгүй байсаар атал илтгэгч, бурхан тэнгэр гэгч ер үгүйг энд байгаа хүмүүст батлахыг ихэд оролдов.

	Сонсогчид чилж уйдсаны улмаас, аль нэг өнцөгт хүмүүсийн «За боллоо, боллоо» гэх эгдүүцсэн дуун сонстох аж. Лекцийг арай өөр аятай хэлбэрээр явуулж болоогүй юм уу? Шашны номлолын хор хөнөөлийг бурхан шүтээнд итгэдэггүй өөрсдийн нөхдөд батлах биш, харин сүм хийд, шашны номлогчдын бузар савраас хүмүүсийг ангижруулахын тулд яаж тэмцвэл зохихыг зөвлөн ярилцах ёстой байв.

	Энэ нь лекц биш, соёлч нөхөрлөл, эв санаатны хурал байсан бол таарах байв. Ийм хурал зөвлөгөөн хэнийг ч чилээж эвшээлгэхгүй билээ.

	Долоодугаар ангийн сурагч Танягийн захидлыг бид радиогоор уншсаны дараа олон олон сайхан захидал авлаа. Үзгээ барихын өмнө багачууд юмыг нэлээд ул суурьтай бодож болгоож байгаа нь үзэгдэж байна.

	 

	«Хэрэг явдал ганц Таняд байгаа биш, шашны будилааны самууралтай орооцолдогсод олон байна.

	Эдгээр хүмүүсийг жирийн амьдралд эргүүлж оруулахын тулд бид шашингүйчүүд хэрэгтэй бүхнийг хийцгээе. Үүнийг яаж хийх вэ? Энэ нь хэцүү бэрх юм. Эрүүл ухаанаар бодож сэтгэх хэрэгтэй. Энэ чинь дайн шүү дээ. Гэхдээ оюун ухаан үзэл санааны дайн юм»

	 

	гэж дунд анги төгсөгчид бичжээ.

	Тун зүйтэй байна. Мэдлэгийн зэвсэг болсон физик, биологи, химийг судлах хэрэгтэй.

	Нийгмийн ухааны хичээлийн оршилд ахлах ангийн сурагчид марксист философийн үндэстэй танилцана. Харин үүнийгээ шашны эсрэг тэмцэлд хэрэглэж чаддаг байвал зохино. Өөчлөн шоолсон, батлах баримтгүй дэмий яриагаар юу ч бүтээхгүй. Дооглож доромжлох биш, яс маханд шингэтэл хүнд ойлгуулах хэрэгтэй.

	Долоодугаар ангийн сурагч Таня охины нэр дээр ийм захидал иржээ. Түүнийг Белоград хотын сурганы дээд сургуулийн оюутан Наумова бүсгүй бичжээ. Тэр бүсгүй бичихдээ:

	 

	«Хайрт охин Таня чиний захиа миний сэтгэлийг ихэд хөдөлгөв. Огт хойшлуулалгүйгээр чамд хариу өгөхөөр шийдлээ. Яг чиний насан дээр би бас л энэ асуудлыг их боддог байлаа. Бага балчир үедээ би, чамтай адил бурхан шашинд итгэдэг байсан. Бага ангийн сурагч болох үедээ «Бурхныг хэн бий болгосон бэ?» гэсэн асуудлаар тархи толгойгоо ихэд зовоодог байв. Энэ тухай асууж болохгүй гэж айж сандарсан байдалтай ээж маань тайтгаруулдаг сан.

	Надад буг ороолон шүглэсэн гэж манай ээжийн ах, эгч, дүү нар итгэн намайг аварч энэрэх зорилгоор мөргөл буян үйлдэж байв. Таня энэ тухай асуухыг чамд зөвшөөрөхгүй байгааг би ойлгож байна. Огторгуйн уудмыг судлах асуудлаар багшийн хийсэн яриаг гэр орондоо сонирхуулан өгүүлэхийн зэрэгцээ, агаар мандлыг судлахаар тавьсан багаж хэрэгсэл устаж сүйрснийг би саналаа.

	— За тэр, яагаад ч бүтэхгүй. Өндөр хөөрч чадахгүй байгаагийн учрыг чи бодолцсон уу? Энэ өндөрлөг огторгуйн уудамд бурхан тэнгэрийн хаанчлал оршдог юм шүү дээ. Бурхнаас дээш гарах гэхээр эсэргүүцэл үзэж байгаа нь тэр гэж ээж над батлан ярив. Хүсэл мөрөөдөл минь намайг тэнгэр бурхны орноор жуулчлахад хүргэв. Энэ бурхны хаанчлалын оронд хүн нэвтэрнэ гэдэгт би бат итгэж байсан бөгөөд тэр цаг ч хүрэлцэн ирлээ. 

	Хүн дүрст биеэс хүн бий болсон юм аа гэж нэг удаа миний хэлэхэд манай гэрийнхэн надаар тохуурхан инээдэм болцгоож, ээж ихэд сэргэлэн байдлаар:

	— Одоо яагаад хүн дүрст бичнээс хүн бий болдоггүй юм бэ? Чи үүнийг өөрийн багш Иван Михайловичаасаа асуу. Цаадах чинь юу ч хэлж чадахгүй, бурхнаас илүү мэдэх гэж ер үгүй гэж бил ээ.

	Таня, байгаль дэлхий байнга оршиж, ертөнцийн бүх зүйл өөрчлөгдөн байдгийг би долоодугаар ангид байхдаа мэддэг болсон юм. Орчлон ертөнцөд амьдрал эн тэргүүн үүсэж байсан үеийн нөхцөлийг одоо цагт бий болгож болохгүй шүү дээ. Гагцхүү бүгдийг судалж мэдсэн хүн, амьдрал буй болсон тийм нөхцөлийг бий болгож болох бөгөөд харин энэ амьдралыг бүтээгч нь шинжлэх ухаанаар зэвсэглэсэн хүн өөрөө мөн гэдэгт би итгэдэг.

	Хүний оюун ухаан одоо үед ч гэсэн хөгжин дээшилж байгаа гэж надад санагддаг. Коммунизмын үед хүмүүс өндөр дээд оюун ухамсартай болох тэр цагийн хүнийг төгс төгөлдөр «Боловсорсон» гэж хэлж болно...

	Үнэнч шударга хүнийг бодвол бусдын хөлс хүчээр амьдрагчид нь хүн дүрст бичтэй ойр төстэй мэт надад бодогдох юм. Магадгүй, тэд, өөрсдийн хөгжлөөр ирээдүйд хүн дүрст бичин рүү эргэн орж ч болзошгүй.

	Өөрийнхөө тухай чи яагаад ийм зориг муутай өгүүлнэ вэ? Хаягаа бичихээсээ ч айсан байна. Гэтэл, би чамтай ойр дотно танилцах, орон гэртээ зочноор урих буюу ядаж чамд захидал бичихийг хүссэн юм» 

	 

	гэжээ.

	Өөрийн дайсантай амжилттай тэмцэхэд шашингүйчүүд бидэнд манай зэвсэг болсон мэдлэг хэрэгтэй. Тэр зэвсгийг хэрэглэж сурах нь чухал. Зөвхөн үүгээр хязгаарлах биш, бас өөрийн дайсныг сайн судалж мэдэх, түүний арга, багаж зэвсэгтэй танилцах хэрэгтэй.

	Энэ ажилд бидэнд ном тус болж шашны дотоод зөрчил будилааныг зааж өгнө.

	Бидний ярианы зорилго шал өөр билээ. Шашны эсрэг зохиох ажил манайд хойшлуулшгүй чухлыг та бүгд ойлгосон байхыг бид хүснэ. Бид шинэ нийгэм байгуулж байна. Алив мухар сүсэг бишрэлээс чөлөөтэй энэ нийгмийн хүмүүсийн оюун ухаан, бие махбод их хөгжилтэй ажээ. Гэтэл, шашин, сүм хийд элдэв арга хэлбэр, ов мэхээр бидэнд саад тотгор хийж байна. Газар дэлхий дээр хүн аз жаргалтай байх аргагүй, харин хойд төрөлдөө цэнгэл жаргалын манлайд умбах тавилантай гэх үзэлтэй огт эвлэрч чадахгүй билээ. Хэрэв үүнд буулт хийвэл өөрийн хүсэл мөрөөдөл, ирээдүйгээс татгалзсан хэрэг болно. Шашин бурхны нөлөөнд автсан хүн нэг бүрийн төлөө бид тэмцэх үүрэгтэй. Сүм хийдийн мухар домог амьдралаас түрэгдэн зайлж, шинжлэх ухаан түгэн дэлгэрч байгаа нь олноо илэрхий, үүнийг дуган сүмийн эрх баригчид ойлгох ч байна. Шинжлэх ухааны нээлт амжилт бүр эсэргүүцэл тэмцэлтэй тулгарч агсан цаг бий. Католик шашны эсрэг үзэлтнийг шүүгч түүдэг галын тухай болон шинжлэх, ухааны ажилтнуудыг тэс буруу номтон гэж сүм хийдийнхэн зарлаж байсныг та нар мэднэ.

	Одоо үед тэд нар 1875 оны явдал шиг тийм шившигтэй юм хийхгүй байна.

	Америкийн христос шашны ламтан нэг сургуулийн захиралтай ярьсан яриандаа: «Хүн бол шувуу биш болохоор хэзээ ч нисэж сурахгүй. Ингэж бурхан бүтээсэн юм» гэж баталсан билээ. Эрдэмтэд өөр үзлийг баримталж байв. Гучин жилийн дараа ах дүү хоёр Райт агаарт хөөрчээ. Энэ хоёр бол дээрх Америк ламтны хүүхэд байсан юм.

	Одоо тиймэрхүү маргааныг шашны үйлчид ер хийхээ больж, бурхны тааллаар тэгж байгаа юм гэж тайлбарлахыг оролдох боллоо. Огторгуйн уудамд хүчирхэг хөлөгт суугаад хүн жуулчилсан нь бурхан тэнгэрийн тааллын хэрэг мэт үзэж байна.

	Сав ертөнц 6 миллиард гэрлийн настайг одон орны судлагчид олж тогтоожээ.

	Гэрэл бурхан тэнгэр түүнээс ч өмнө оршин байсан гэж шашны номлогчид хэлдэг аж.

	Тэгэхлээр бурхан сахиус тийм балар эрт цагт хүн төрөлхтний хувь заяаг яажшуу тогтоон зааж чадсан нь ойлгомжгүй байна.

	Эсэргүүцлийн ийм нүгэлт мөрүүдийг бичиж байгаа биднийг залхаан цээрлүүлэхийн тулд наад зах нь түүнд 12 миллиард жилийн нас шаардагдана. Гэрлээс илүү хурдлах боломж алга байна.

	Бидний «Гэмт хэргийн» талаар мэдээ сэлт авч, түүний хар цагааныг ялган салгахаар бидэнд хүрэлцэн иртэл мөн л 6 миллиард жил хэрэгтэй болно.

	Манай үзэл сурталд шашны номлол нэвтрүүлэхийг эрмэлзэх явдал их байна. Манай үзэл онолыг өөрсдийн үзэл сургаалтай олон талаар адил ижил талтай гэж сүм хийдийн эрх баригчид батлахыг оролдож байна. Бурхны ухааруулан сэнхрүүлсэн ёсоор коммунизм байгуулагчдын ёс суртахууны хэм хэмжээг коммунистууд, шашингүйчүүд авч хэрэглэснээ зөв зүйтэй ойлгоосой гэж сүм хийдийн хэргэм тушаалтнууд бидэнд ярьж байна. Сүм хийдийнхний энэ үзэлд бид шийдвэртэй цохилт өгөх хэрэгтэй.

	Хүн төрөлхтний моралын эдгээр норм хэмжээг бурхан бий болгосон биш, харин оршин ахуй урт удаан хугацааны турш эдгээр норм хэмжээг хүмүүс өөрсдөө бүтээн боловсруулжээ. Харин бид үүний биелэлтэд олон янз маягаар ханддаг. Моралын номлол сургаалыг биелүүлэхэд хамгийн чухал нь тэвчээр гэж шашин үзнэ. Хүн чамайг цохиод авбал чи бүү хөдөл, аж амьдрал чинь муу байсан ч тэвчиж үз. Гол нь хүлцэнгүй, эвлэрэнгүй бай. Шударга бус явдал, ширүүн хэрцгий байдалд ч хүлцэн эвлэрч бай. Тэгвэл чи «Хойд насандаа» жаргана гэж шашин номлодог. Гэтэл бид газар дэлхий дээр аж төрөх хэрэгтэй шүү дээ. Биднийг амьдрах хийгээд ирээдүйгээ бүтээн байгуулахад саад тотгор бологч бүхэнтэй бид тэмцэж байна. Тэмцэх ч болно. Моралын хэм хэмжээ амьдралын болон зан заншлын нормд хандах ба биелүүлэхдээ мөн үндсэн ялгаатайг анхаарах хэрэгтэй. Бурхан тэнгэрийн тааллыг эс биелүүлбэл тамын оронд очиж, мөн зовно гэж сүм хийдийнхэн номлож байна. Гэтэл хүн үнэнч шударга, ёс дэглэмтэй, эелдэг уриалга байх хэрэгтэй. Үүнгүйгээр «Хэзээ нэг цагт» чамд эвгүй байдал тохиолдоно. Учир нь чи хүн шүү дээ гэж бид коммунистууд, шашингүйчүүд хэлнэ.

	Шашны нөлөө улам улам багасаж манай оронд болон социалист орны хөдөлмөрчид шашин юу ч өгч чадахгүйг дүүрэн ойлгожээ.

	Гэлээ ч гэсэн бидний дайснууд хүчтэй хэвээр байна. Биднийг газар дэлхий дээрх баясгалант, гэгээн саруул амьдралаас холдуулахыг тэд бүх хүчээр оролдож байна.

	Сүм хийдийнхний хүч чадал нь тэд манай зэвсгийг муу биш мэддэгт оршино. Тэдний дунд физик, биологи, хими судалсан хүн олон байдаг бөгөөд энэ нь манай олсон амжилтыг өөрийнхөөр гуйвуулахын тулд болой.

	— Амьдралын үүсэл гарлын тухай асуудал бурхнаас уу, эсвэл өөр учир шалтгаантай юу гэдэг нь эцэстээ хүртэл шийдвэрлэгдээгүй байгаа гэж тэд бидэнд баталж байна.

	— Бурхан заяагаагүй болохоор өөр ертөнц дээр амьдрал байхгүй, байх ч аргагүй гэнэ.

	Бидэнд одоогоор судлагдан мэдэгдээгүй юм олон байгааг нуух юун. Бүх сав ертөнцийн нууцыг илрүүлэн нээхийг бид эрмэлзэж байгаа бөгөөд энэ ч биелэгдэх нь дамжиггүй. Өөр ертөнцийн хувьд гэвэл бид түүн дээр хүрэлцэн очиход одоо үед эргэлзээд байхаар биш боллоо.

	Бидний эндэгдэл алдаа бүрийг сүм хийдийн эрх баригчид хүмүүсийн оюун ухааныг төөрөлдүүлэхэд чадмаг ашиглаж буйг бид анхаарах хэрэгтэй. Хүмүүсийн оюун санаа бол тэдэнд засаг төр, эд баялаг, чинээлэг амьдралын хэрэг болно.

	Бидний анхаарал хаана сул байна тэнд шашин өөрийн бузар савраа оруулж, түүний «Зарц» нар орогнодог юм. Гай зовлонд учирсан хүн ардад бид цаг тухайд тусламж эс хүргэвэл, тэнд хэдийн тэд очсон байдаг.

	Тэдгээр хүмүүсийг яаж татаж элсүүлэхээ ч сайн мэднэ. Бурхны сургаал гэгч эелдэг нигүүлсэнгүй байдлын тухайгаар тэд яриагаа эхэлнэ. Бид ч гэсэн эелдэг зөөлөн байдал хийгээд хүнийг халамжлан энэрэх тухай асуудлыг үгүйсгэдэггүй шүү дээ! Эелдэг нигүүлсэнгүй байдал манай амьдралд чухал рольтой биш гэж үү?

	Тун чухал рольтой билээ.

	Тэгвэл түүний тухай, үнэхээр эелдэг зөөлөн байдлын талаар ярилцацгаая.

	 


ЭЕЛДЭГ ЗӨӨЛӨН БАЙХ НЬ ЯМАР ХЭРЭГТЭЙ ЮМ БЭ?

	Энэ яриаг нэг захидлаар эхлэхийг бид хүснэ. Үүнийг хүн эмнэлгийн дунд сургууль төгсгөж бага эмч болох гэж байгаа нэг бүсгүй бичсэн юм. Цаашид суралцах явдлаа үргэлжлүүлэн их эмч болох хүсэлтэйгээ уул захидалд дурдаад, төгсгөлд нь гэв гэнэт тавьсан асуудлыг дурдвал. 

	 

	«Сургуулиа төгсмөгц намайг юу хүлээж байна вэ? 

	Би хэдийд их эмч болох хүслээ биелүүлэх бол? 

	Гуниглалтай бөгөөд эрээн бараан явдал намайг угтах гэж байна» 

	 

	гэжээ.

	Тэрчлэн 

	 

	«Ямагт нэг хэв маягийн юмыг би хийх болно. 

	Энэ бол тун уйтгартай!»

	 

	гэж цааш нь өгүүлсэн байна.

	Зөрчилд орно гэдэг энэ биз дээ? Нэг талаас хамгийн хэрэгтэй, хамгийн хүндэтгэл бүхий эмнэлгийн хүн, бага эмч болох зорилгоо ханган биелүүлж байдаг, нөгөө талаас... 

	Энэ захидлын талаар бид нэлээд бодож боловсруулав. Тэгээд юу гэж шийдсэн бэ? Эмнэлгийн мэргэжил сонгон авч байх цагтаа энэ охин өөрийн ирээдүйн амьдралын замыг эцэст нь хүртэл тунгаан бодолцсонгүй. Эмнэлэг бол юуны урьд хүнийг энэрэн хайрлах явдал болох тухай өөрийн ирээдүйн мэргэжлийн хамаг чухлыг энэ бүсгүй ойлгоогүй ажээ.

	Хүнийг энэрэн хайрлах үзлээр дутмаг эмнэлгийн хүн бол осол эндэгдэл гаргах нь хялбар.

	Нэг тохиолдлыг санацгаая. Манай редакцад ажиллаж агсан нэгэн сэтгүүлч албан томилолтоор Вологодок муж орох хэрэг гарлаа. Тэрээр нэг залуу эмчийн тухай өгүүлэл бичих ёстой байв. Энэ эмчийг өвчтөн нь өндөр үнэлж хайрладгийг сэтгүүлч мэдэж байв.

	Хот газраас холхи орших хөдөө нутгийн жижиг эмнэлгийн газар, Эрдэм шинжилгээний институт болон сайтар тоноглогдон төхөөрөмжлөгдсөн эмнэлгийн газарт ажиллаж байгаа өөрийн нөхдөд тэр эмч найдаж суудаг нь ярианы явцад ирсэн хүнд тодорхой болов.

	Тэгээд, хөдөө гадаа явалгүй, «Одоо хүртэл яагаад эндээ байгааг» асуухад «Надад хүмүүс ингээд дасчихжээ» гэж тэр эмч хариулсан байна.

	Эмчийн энэ үгэнд чухам юу агуулагдан байсныг залуу сэтгүүлч үнэнийг хэлэхэд тэрхэн үед эс тааварлажээ. Бас энэ хүн хүмүүст тун их хайр халамжийг ч үзүүлэлгүй өнгөрчээ...

	Бид арван жилийн дараа энэ эмчийн тухай дахин сонссон бөгөөд тэрээр хэдийнээ эрдмийн цол зэрэг авч, мужийнхаа хамгийн сайн ажиллагаатай больницыг удирдан байна. Түүний эмчлэн эдгэрүүлсэн хүмүүсийн хөдөлмөрөөр энэ шинэ больницын барилга баригдсан нь хамгийн гайхалтай юм. Энэ бол хүнийг хайрлан энэрэх гэгч юун болох, энэ хайр халамжийн хариуг хүмүүс яаж хариулдгийн баримт мөн.

	Одоо эмчийн мэргэжлийн тухай яръя. Манай орны нөхцөлд ямар ч мэргэжил нь хүнийг хайрлан үзэх үзэлгүйгээр утгагүй гэж бид хатуу хэлж болно. Жүжигчин, хайгуул шинжлэгч, сэтгүүлч, токарь хэн ч атугай хүний зан сэтгэхүйн хамаг сайхан чанар хүнийг энэрэн үзэх үзлийг эзэмшилгүйгээр амжилтад хүрч үл чадна.

	Алив хүн олон түмэнтэй ажиллаж амьдарч байдаг. Гэтэл хүмүүст чиний хайр халамжгүйг олон түмэн үзэж мэдвэл яах вэ? Нийт олноор чамтай хамт ажиллах хүсэлгүй байвал тэдгээр олныг буруушаан зэмлэхэд бэрхтэй билээ.

	Тэгэхлээр яах вэ? Нэр алдраар хөөцөлдөгч, амин хувиа хичээгчид амьдралд аль овоо тохиолддог биз дээ? Ийм хүмүүс үнэхээр байдаг уу? Байлгүй яах вэ. Амиа хичээх, алдар нэрээр хөөцөлдөх нь алс хол хүргээд өгөх найдвартай унаа биш, хүмүүс эрт орой алин боловч түүний цэвдэг хоосон сэтгэлийг мэдэх болно. Тэр цагт ямар ч эелдэг сэтгэлтний уран халхавч аварч үл чадна. 

	Одоо өөр нэг захидлыг үзье. Магадгүй, энэ яриа уул захидлын эзэнд ч тус болж юу магад.

	 

	«Надад өөр хандаж ярих хүнгүй учраас би танд бичихээр шийдлээ.

	Би одоо 17 настай, 11-р ангид суралцаж байгаа.

	Хэзээ ч нийтэч зан төлөвтэй байгаагүй бөгөөд ялангуяа одоо үед өөрийн ганцаардмал байдлаа ойлгож байна. Амьдрал, сургуульд болж буй бүх зүйлс, үеийн нөхдөөс ямагт хөндий тасархай оршиж байсан болохоор надад одоо сайн найз нөхөд алга. Аав ээжтэйгээ ч ялгаагүй хөндий хүйтэн харьцаатай, бүтэн арван үг солих өдөр ховор тохиолдоно. Сургууль дээр ч надад найз нөхөд алга. Би хүмүүстэй ярьж хөөрч ер чаддаггүй юм. Яажшуу энэ байдлаас гаргахыг бүү мэд.

	Хүмүүст ямар ч хэрэгцээ үгүй хоосон хөндий амьтан гэж өөрийгөө бодоход тун хэцүү санагдах юм.

	Эрхэм редакцын зүгээс тусламж авна гэдэгт хатуу найдаж байна. Юу хийвэл зохихыг зөвлөнө үү. 

	Кисловодск хотын Валя Прокофьева 

	 

	гэжээ.

	Сансрын нисгэгч нарын хувьд хамгийн бэрх шалгалтын нэг нь гадаад ертөнцөөс бүрэн тусгаарлагдсан өчүүхэн тасалгаанд орших явдал мөнийг бид мэднэ. Чухам энэ шалгуур туршилтыг санаа сэтгэлийн өндөр хатуужилт хүмүүс давж гарна. Аа тэгвэл Валя бүсгүй минь чи тиймэрхүү тусгаарлагдсан тасалгаанд оржээ.

	Валя болон бусад нэлээд багачууд өөрсдийгөө яагаад ганцаардмал гэх болов?

	Энэ нь бидний бодоход эдгээр нөхөд өөрсдийн эргэн тойронд байгаа хүмүүсийг хайрлан хүндэтгэдэггүйгээс болж байна.

	За тэгвэл иймэрхүү санаа бодолтой яажшуу тэмцэх вэ? Үүнээс аль болох түргэн ангижрах арга юу байна вэ? Чи хүмүүсийн тулд амьдарч байгаагаа юуны өмнө ойлгох хэрэгтэй. Тэгж ойлговол бүх юмс учир холбогдолтой болж ирнэ.

	Чухам ингэвэл Валя болон түүнтэй төстэй адил хүмүүс ганцаардмал санаа, олонд хэрэгцээгүй гэх бодлоо орхих болно. Тэд хүмүүсийг хайрлан хүндэтгэдэг болж, тэдэнд өөрсдийн хэрэгтэйг мэдэж ирнэ. Өрөөл бусдыг өөрсдийн дотно хүмүүс хэмээн үздэг болсон цагт дээрх санаа бодлоос ангижран салж болно.

	Ямар ч хариу талархал хүлээн горьдолгүйгээр чи бусдад сайн сайхныг бүтээж болохоо байнга санаж байвал зохино.

	Хүмүүсийг хайрлах тухай ярихдаа бас хайр ивээлд учир ялгаа байдгийг мартаж болохгүй. Хүнийг хайрлах манай хайр ивээл бол алив юм ялгаагүй таалагдан байдаг сайн сэтгэлтний хайр ивээл хэрхэвч биш. Бидний хайр ивээл дайчин хурц билээ. Арчаагаа алдсан муу амьдралтай бид эвлэрэн амьдарч ер чадахгүй.

	Хүмүүсийг ариун дээд ёсоор хайрлан энэрч байсны нэг гойд сайхан жишээ баримтаас эш татахыг бид хүсэж байна. Белгород хотын сурганы дээд сургуулийн оюутан Наумовын захиаг бид урд бүлэгт уншицгаасан билээ. Энэ нь шашин бурханд итгэдэг Таня охинд хариу болгосныг санаж байна уу?

	Шүтлэгтэй охинтой захидлаар харилцаж байх хүсэлтэйгээ Наумова бидэнд бичсэн юм. Таня охиныг итгүүлэн дагуулж чадахад Наумова итгэл төгс учраас түүнийг өөрийн жинхэнэ хаягаа бичихийг гуйсан бил ээ. Тэгэвч Таня үүнийг хийгээгүй юм. Харин өөр нэг охин Галягаас оюутан Наумова захидал авчээ.

	Амьдрахад бэрх хэцүү байгаагаа энэ охин бичсэн байна. Юу гэвэл, түүний аав ээж нь шүтлэгтэн хүмүүс болохоор охиныхоо сурах, амьдрахад саад тотгор хийдэг аж. Тэгээд оюутан эмэгтэй энэ охинтой захидлаар харьцдаг болов.

	Нэг удаа Наумова захидал авсан нь: 

	 

	«Одоохондоо энэ хаягаар захидал бичихгүй байхыг гуйя, Би энд амьдрах аргагүй болоод явлаа. 

	Галя»

	 

	гэжээ.

	Тэгэхэд нь Наумова: «Манайд яваад ир» гэсэн цахилгаан илгээв. Тэгээд одоо хамт амьдарч байна. Галягаа сургуулийг нь төгсгөхийн тулд Наумова сурганы дээд сургуульдаа гэрээр сурдаг болж ажилд орлоо.

	Ийнхүү хар элгийн хүмүүс хамаатан эгч дүүс боллоо. Энэ бол ёстой ариун үнэнч эелдэг зөөлөн сэтгэл, хүнийг хайрласан энэрэл халамж мөн.

	 


ОЛОНДОО ХЭРЭГТЭЙ, ТУСТАЙ ХҮН БАЙХЫН ТУЛД ОДОО ҮЕД ЮУ ХИЙВЭЛ ЗОХИХ ВЭ?

	Хориод оны үед гал улаан зангиа зүүж явсан хүмүүс: «Бид пионер байхдаа, их юм хийж бүтээдэг байлаа. Харин одоо та нар л гэж нялхаараа байх юм» гэх яриа хааяа сонсогддог билээ.

	Ленинградын нэг сургууль дээр ийм явдал болсон юм. Өөрсдийн эцэг эхийн ажиллаж байгаа заводын түүх бичиж байхдаа уул заводод урьд хэдийд ч юм пионерын бааз байсныг хүүхдүүд мэдсэн аж.

	Ленинградын анхны отрядын пионерын нэгийг эрж олоод хүрэлцэн ирэхийг урьжээ. Багачууд олигтой юм хийж бүтээхгүй байгаа тухай урьд пионер явсан тэр хүн ярих боллоо.

	— Бид хэчнээн их төмөрлөг түүж цуглуулсныг та нар мэдэх үү? Тун их гээд тоог нь хэллээ.

	Гэтэл нэг охин босож тээнэгэлзсэн байдлаар:

	— Аа бид нар ч их хэмжээний төмөр цуглуулсан шүү дээ гэв. 

	Зочин эр ер бууж өгөх шинжгүйгээр:

	— Бидэнд гоц гайхалтай уран сайхан байлаа. Заводын цехэд тоглохоор ирэхэд ажилчид алга ташин угтаж байсан юм гэж ярихад,

	— За, бид ч гэсэн өөрсдийн хүчээр долоо хоног бүр концерт зохион байгуулж энэ цехэд тоглодог гэж хүүхдүүд ам амандаа шуугилдав.

	Өвгөн пионер ялимгүй инээмсэглэл тодорсон онигор нүдээр цөмийг нь тойруулан харж,

	— Та нар жагсаалаар алхалж чаддаг уу? гэвэл,

	— Биднийг ямар янзтай жагсаж байгааг та дараа хэлээрэй л дээ гэж нэг охин хэллээ.

	Яриа удаан үргэлжилсэн бөгөөд хожим нь энэ яриаг пионеруудын харилцаа танц4 гэж нэг хүн нэрлэсэн гэдэг. Энэ ч яах вэ шогчлон хэлсэн хэрэг биз. Тэнд, хэн ч харилцаа танц хийгээгүй, харин хэн алинд нь гоц сонин үйл явдал элбэг арвин болохыг марган нэг нэгийгээ давахыг хичээсний улмаас харилцаа танцтай төсөөтэй юм болсон нь үнэн юм.

	— Бид шархдагсдад, нас бие хөгшрөгсдөд тусалж... байсан гэж хуучин гавьяатнууд ярихад,

	— Бид яагаа вэ? Бас л адил шүү дээ. Манай отряд бүрд өөрсдийн шефийн холбоотнууд бий гэж багачууд хариулна. 

	Пионерын зангиатай хижээл насны нэгэн эмэгтэй:

	— Бид хүүхэд багачуудтай ажиллаж байсан гэж өгүүлэхэд,

	— Хэд хэдэн хүүхдийн цэцэрлэгийг бид шефлэн аваад ажиллаж байна гэж жаахан найзууд хариу өчицгөөлөө. Багачуудын хувьд одоо үед нэлээд сонирхолтой ажил үйлс оногдож буйг ойлголцов. Тэгээд энэ ажил үйлсээрээ тэд бахархдаг нь ч ойлгомжтой юм.

	Курск хотод амьдран суугч Каменевын Люда: түүний үе тэнгийн настнууд би нийгмийн амьдралд аль хэр идэвхтэй оролцож байна, мэдлэг боловсролд шуналтай эсэх, бүтээлч ажил хэргээр оролдох оролдлогоо ямар болохоо өөрөө өөрөөсөө асуух хэрэгтэй.

	Мод тарьж суулгасан уу? Хэрэв үгүй бол суулгах хэрэгтэй. Ахмад үеийнхэнд тусалж, бага жаахан дүү нараа шефлэн авсан уу? Үгүй бол маш яаралтай хийх хэрэгтэй гэж боддог гэнэ.

	Бас өөр нэг захидал байна. Үүнийг Люся Сафонова, Валя Кудряшова гэгч найз хоёр бүсгүй Рыбинск хотоос ирүүлжээ. Тогоочийн болон оройн сургуульд суралцдаг болохоор тэдэнд цаг тун бага авч гай зовлонд тохиолдсон өөрийн найз нөхөрт туслах цаг мөч олддог гэнэ. Энэ талаар чухам юу гэж ярихыг сонсоцгооё.

	 

	«Бидэнтэй хамт нэг жаал хүү суралцдаг. Сурлагаар сайн. Ээж нь саявтар нас барлаа. Аав нь өндөр настай, гурван эмэгтэй, нэг эрэгтэй дүү нь жаахан болохоор арга буюу тэр жаал сургуулиа орхилоо.

	Саша хүүг дахин сургуульд явуулахын тулд энэ гэр бүлд яаж тусалбал зохих зөвлөгөө авахаар ангийнхаа удирдагчид би очлоо. Гэтэл, Сашад тун хүнд болно. Одоохондоо хүүхдүүд та нартай ч зохицохооргүй байгаа. Харин нэг жил өнжих нь зүйтэй биз гэж багш Анна Алексеевна хэлсэн билээ.

	Сашад туслах явдлаа бид орхисонгүй. Дүү нарыг нь хүүхдүүдийн байранд өгөлгүй ээлж дугаараар тэднийд очиж, цэцэрлэгээс авах, заримдаа үдийн хоол хийцгээдэг байв. Саша ч бидэнд их баярлаж, бид ч түүнтэй дотно үерхдэг болов. Харин урьд нь бид бага ч болов маргадаг байсан билээ. Манай ангид өлгөөстэй байгаа зурагт хуудсан дээр: «Сур, сур, бас дахин сур» гэж бичээстэй бий. Сургуулиас нэг ч атугай хүнийг завсардуулахгүй, харин жилээс жилд манай оройн сургуулийн сурагчид олширсон байхад бид бүхнийг зориулж байна»

	 

	гэжээ.

	Саша хүүд тусалсан Рыбинскийн «Тогоочдод» бүх сэтгэл зүрхнээс талархал илэрхийлж болно. Тэд тун зөв эхэлсэн байна. Гэлээ ч гэсэн «Жилээс жилд манай оройн сургуулийн сурагчид олширсон байхад...» гэсэн энэ сүүлчийн мөр нь бидэнд илүү их үнэтэй билээ. Зөвхөн өөрийн тухай биш бас зөвхөн найзынхаа тухай биш харин нийт олны ажил сайн байгаасай гэж бодох нь амьдралтай харьцах коммунист харьцаа юм.

	Башкир АССР-ийн Суксулово суурины Шура Сочинска охин захидал ирүүлсэн байна. Энд багачууд хачин сонирхолтой юм боджээ. Зургаан мянга орчим номтой, овоо аятайхан номын сан энэ сууринд байдаг гэнэ. Шура бичихдээ:

	 

	«Ахмад үеийнхэн тэр болгон бүгдээрээ номын санд хүрэлцэн ирэхгүй байна» 

	 

	гэжээ. Тэгээд энэ суурины багачууд номыг гэр оронд нь хүргэж өгөхөөр боллоо. Энэ нь хүмүүст хэчнээн их баяр баясгалантай хэрэг болов оо!

	Том болж биеэ даасан хүн болохыг хэн эс хүсэх бил ээ? Шилжилтийн насан дээр ахлах ангийнхан алс зайдуу буланд халааснаас хайрцаг тамхи гарган татаж цэнхэр утаан цагариг татуулан байхыг, эсхүл барьж яваа номын савнаас жаахан толь, уруулын будаг гаргаад, үс гэзгээ янз маягтай самнаж байгаа охидыг та нар үзэцгээсэн биз.

	Аавын цамц, ээжийн гутал өмсөхөд таарч тохирдог болмогц, хүн том болж байгаа нь тэр үү? Үгүй, хэрэг явдал үүнд байгаа биш.

	Москва хотын нэг завод дээр аравдугаар ангийн хэсэг хүүхдүүд дасгалын ажил хийв. Нэг нь гоёмсог цамц, формын саарал өмдтэй, нөгөө нь аятайхан эдэлсэн ажлын халаадтай хоёр залуу нэг удаа мастерт ойртон ирж:

	— Иван Николайевич, бидэнд нэг хэлэх юм байна гэхэд урьд өдрийн төлөвлөгөөт ажлаа биелүүлж амжаагүй учир цехийн даргаас сүрхий зэмлэл авсан мастер нэлээд сандарсан байдлаар:

	— Юу хэлэх гээ вэ? гэж асуув.

	— Бид удаан бодож... тооцоолсон... бүгдээр зөвлөн ярилцав. Хэрэв суурь машинуудыг арай өөр маягаар байрлуулбал, нэг ажилчнаас нөгөөд жижиг хэрэглэлүүдийг зөөвөрлөхөд бага хугацаа шаардагдах болж ирнэ. Тэгээд урсгал цувааны системд шилжвэл ч...

	— Бид «Бодож боловсрууллаа!», «Урсгал цувааны системд шилжих!» гэнэ ээ. Ах нь ярьж, дүү нь сонсдог биш бил үү? Бусдын хэрэгт хошуу нэмэхээр, өөрсдийн ажилд хуруу нэмбэл барав. Ам бардан хоосон санаатнууд! гэж мастер хэлээд, тос болсон хөвөнтэй цамцныхаа халаасанд гараа хийж цех дотуур ийш тийш алхлав.

	Иймэрхүү ярианы эцэст ердөө л гоморхон гуньж, дасгал ажлынхаа аль дайралдсаныг оронцоглож болох байлаа.

	Аравдугаар ангийн хүүхдүүд тэр асуудлыг орхисонгүй, цехийн даргад орцгоолоо. Тэднийг эелдэг аятай угтсан цехийн дарга энэ ажил бол хүүхдүүд та нарын хэрэг биш гэдгийг бүр эвлэг дүйтэй гэгч ятган тайлбарлав.

	Ажлын халаадтай нэг хөвгүүн:

	— За эдэнтэй ямар тоглож байгаа биш! Энэ нь бидэнд бусдаас илүү их хэрэгцээтэй юм гэж үү? гэхэд,

	— Шал дэмий юм яриад! Эднийг тэвчиж чадахгүй гэж нэг нөхөр нь өгүүлээд, — Тийм ээ, надад бусдаас илүү их хэрэгтэй! Аа, тэгэхдээ миний тулд биш, бусад хүмүүсийн тусын тулд шүү. Хүн бүр чамтай адил боддог бол ертөнц дээр юухан ч эс бүтэх билээ. Аль нэгэнд нь бусдаас илүү хэрэгтэй байсан учраас уурын машин, нисэх онгоц, атомын хөдөлгүүр, огторгуйн хөлөг бий болоо шүү дээ. Аль нэгэнд нь ямагт бусдаас илүү их хэрэгцээтэй байх ёстой! гэв.

	— За, бүр индэр дээр гарчих, илтгэгч та! Үг хэлж болохгүй яасан юм бэ? гэж ажлын хувцастай хөвгүүн хэлээд, — Одоо тэгээд хаачих вэ? гэв.

	— Дээд газарт нь очно доо! гэж түүний нэг нөхөр нь өгүүлэв. 

	Тэд намын хороонд очиж саналыг илтгэн тайлбарласнаар зорилтоо хангаж чадлаа. Урсгал цувааны энгийн систем боловсруулан тавихыг тэдгээр хүүхдүүдэд даалгав. Нэг сарын дараа цех өөрчлөгдөн хувирч, хөдөлмөрийн бүтээмж бараг хоёр дахин түргэсэв.

	Уурлаж чинэрсэн мастер хүүхдүүд дээр хүрэлцэн ирж:

	— Хөгшин надад та нар уурлахаа больцгоо. Та нар сайн хүнтэй таарч. Аа, дараа ямар амархан өсөж байгаагаа ажиглахгүй юу. Өчигдөрхөн богино өмдтэй явж агснаа өнөөдөр ийм том хүмүүс болох гэж ярив. 

	Хэрэг явдал бас өөр шүү дээ. Рязань мужийн Режновк сууринаас ирүүлсэн захидлыг үзэцгээе. Энэ захидал манайд клуб байхгүй болохоор уйтгартай байна гэж хүүхдүүд гомдол мэдүүлжээ.

	Үнэхээр зөв зүйтэй гомдол мэдүүлсэн байна. Хүүхэд багачуудын энэ гомдлыг барагдуулахаар «Красный октябрь» хамтралын даргад бичиж болох байв. Хамтрал бүрд өөрсдийн клуб байгуулах бололцоо одоогоор алга байна. Хамтралын орлогыг арвин байлгахын тулд хамтралчдын орон сууц, мал аж ахуйн фермийн барилгыг аль болох хямд, хэлбэр аятай барих хэрэгтэй. Бас машин олноор худалдан авах нь чухал. Энэ бүгдэд мөнгө хөрөнгө шаардагдана. Хамтрал баян чинээлэг болох нь хэнээс шалтгаалах вэ? Энд ажиллаж байгаа хүмүүс, тэдгээрийн хичээл оролдлого, ухамсар, мэдлэгээс хамаарна.

	Хүүхдүүд хэдийгээр, артелийн гишүүд биш боловч, тэд хамтралыг харийн, хүний гэж ер үздэггүй аж. Манай энд клуб байхгүйн улмаас сургууль төгссөн олон хүмүүс хот руу явцгааж байна гэж Вежновк суурины хүүхдүүд бичиж байна. Клуб барьж болно. Барихад ч төдий их цаг хугацаа шаардагдахгүй шүү дээ. Хамтралын залуучууд хамтралаа аж ахуйн талаар босож дэгжихэд тусалбал клуб барьж болно.

	Энэ ажил одоо бүтэж болох уу? Хэрэв ахлах ангийн хүүхдүүд та нар цуглараад хамтралын даргад ирж ярилцан туслалцаа илэрхийлбэл, клубийн байр барилгын материалыг ч гаргаад өгч юу магад.

	Бэрхшээл давалгүй тэмцэл хийлгүйгээр шинэ юм юу ч бүтэхгүй шүү дээ. 


НӨХӨРЛӨЖ ЯАЖ СУРАХ ВЭ?

	«Ижилсэх ханиа эрж ол, олсон хойноо онцлон хайрла» гэсэн цэцэн үгийг цөм мэднэ. Хэрэв чамд, миний нэгэн адил дотнын найзгүй бол түүнийг эрж олох хэрэгтэй нь дээрх цэцэн үгнээс тодорхой.

	Аа тэгэхдээ яаж олох вэ? «Хань нөхөр болох хүн чинь зам дээр бэлэн зэхээстэй хэвтэж байхгүй шүү дээ!» 

	 

	Энэ захидлыг Киров мужийн Сосновск хотод суудаг нэгэн охин бидэнд ирүүлсэн юм. Харамсалтай нь энэ охинд гарынхаа үсгийг таталган бичсэн учир түүний нэр овгийг бид мэдэж чадсангүй. Тэгэвч энэ захидлын талаар та нарт бид хүүрнэхийг хүсэж байна.

	Найз нөхөдгүй байхыг хэн хүсэх вэ? Олноосоо хол хөндий, зожиг, хүнтэй ховор тохиолдоно. Чамд жинхэнэ сайн, сайн нөхөд байлаа ч нөхөрлөл улам бат зузаан байхыг хүсдэг билээ.

	Сосновск хотын жаал охины асуудалд эргэж оръё.

	Нөхөрлөх хүн зам дээр бэлэн зэхээтэй байж байхгүй гэдэг үнэн, харин түүнийг Пензен мужийн Каменск хотын Витя Панькинтай адил далай тэнгисийн тэртээ алс холд эрэх биш ээ.

	Витя бичихдээ:

	 

	«Надад дотнын сайн найз алга» Хилийн цаана амьдрагч нэг охины, эсхүл хөвгүүний хаягийг өгөхийг танаас гуйя» 

	 

	гэжээ.

	Хилийн цаана байгаа багачуудтай захидал бичих сайн хэрэг. Гэтэл юуны өмнө чамайг тойрон, чиний хажууд байгаа хүүхдүүдтэй нөхөрлөж сурах нь зүйтэй мэт бидэнд санагдаж байна.

	«Нөхөрлөж сурах» гэгч юу вэ?

	Энэ талаар маш олон асуудал бий. Янз бүрийн асуудлуудын дотроос Борисоглеб хотын Люба Слепова захидалдаа: 

	 

	«Нөхөрлөл гэгч юун болох, тэр нь эрэгтэй, эмэгтэй хүүхдүүдийн хувьд ямар байвал зохих вэ? 

	Нөхөрлөл яаж үүсдэг хийгээд түүний утга юу вэ?»

	 

	гэж асуужээ.

	Найз нар аа! Эдгээр асуудлыг хариулахад үнэхээр бэрх бөгөөд нэг хэвийн шууд шулуун хариу өгч болохгүй. Учир нь хүмүүсийн хооронд бий болох нөхөрлөл мянга мянган зам, маяг, тохиолдол байдаг болой.

	Ставропол хязгаарын Рая Сердцовтой цөм санал нийлэх байх гэж бид бодож байна.

	 

	«Сайн найзтай байя гэвэл өөрийгөө хичээ. Эелдэг зөөлөн атлаа үнэнч шударга, зориг төгөлдөр байж их юм мэддэг, чаддаг байхыг эрмэлзэгтүн. Тэгвэл чи хажуугийн хүмүүст сонирхолтой болж, тэр чамд татагдан, чамтай жинхэнэ бат зузаан нөхөрлөх хүнээ чи олж чадна» 

	 

	гэж Рая бичсэн байна.

	Орос үгийн нэрт цуглуулагч бөгөөд дэлгэрүүлэгч Даль дэлгэрэнгүй толь бичигт «Нөхөр гэгч бол «Би» гэсэн үг, өөр нэрээр нэрлэгдсэн «Би» байгаа юм» гэжээ. Энэ үгийг байгаа утгаар нь ойлгоё гэвэл, толины өмнө босоод зогс. Тэгвэл чи өөрийн хамгийн сайн нөхрөө олж үзнэ. Энэ ч бага хэрэг! Нөхөрлөл гэгч нь өөртэйгөө ааш зангаар адил төсөөтэй хүнийг эрж олохын нэр. Гэвч аймхай, зүрхгүй хүн мулгуу хулчгартайгаа, овжин зальжин хүн, хууран мэхлэгчтэйгээ нөхөр хань болдоггүйг бид эргэлзэхгүй. Ийм хүмүүс өөр хоорондоо нөхөрлөж үл чадна. «Тааруухан компаниуд» гэх буюу «Түүний найз нөхөд нь барагтайхан улс» гэж ярьцгаадаг.

	«Тааруухан компаниуд» бий л дээ. Гэтэл энэ нь нөхөрлөлд ямар хамаатай бил ээ? Арчаагаа алдаж «Дээлийн гол бологсод бөөгнөрөөд явж байгаа нь тэр. Иймэрхүү компаниуд олонд ашигтай юм ер бүтээхгүй», «Түүний найз нөхөд нь барагтайхан улс» гэж яригсад бол эдгээр компаниудад хардлага сэрдлэг хийсэндээ тэр юм. Ингэж ярих явдал буруу ч байж болно. Харин түүнд тааруухан танилууд бий гэж яривал зохих аж. Учир юу гэвэл муу нөхөр гэж ер үгүй билээ.

	«Бүтэлгүй хүнтэй танилцахаас зайлсхийж яв» гэж ахмад хүмүүсийн сургахыг та нар олонтоо сонсоцгоосон. Энэ бол шударга бус явдал мэт бидэнд санагдаж байна. Өөрийн шинэ танил болон хуучин мэддэг хүн дээр үзэгдсэн дутагдалтай тэмцэх хэрэгтэй шүү дээ. Үүнийг эс гүйцэтгэвэл Люберец хотын Люба Смирнов охины бичсэнтэй зөрчилд орох болно. Люба бичихдээ:

	 

	«Миний бодоход жинхэнэ сайн найз нөхөд бол ерөнхий үзэл эрмэлзлээр нэгдмэл, бие биеэ хүндэтгэн үзэж тусалдаг, нөхөрлөлийнхөө төлөө санаа тавьж байвал зохино. Үерхэгч хүмүүс бие биеэ сайтар ойлгосон байх хэрэгтэй. Нөхөрлөлийг ойшоодоггүй хүмүүс нэлээд байгаад миний гайхал төрөх юм. Ийм хүмүүс зөвхөн цаг мөч аятай таалалтай өнгөрүүлэх зорилгоор бусдад тал зассан харьцаагаар бүхнийг хязгаарладаг юм. Миний үерхдэг найз бүсгүйчүүд олон. Бид хамт зугаалж, кинонд явцгаадаг. Бидний хооронд маргах явдал тун ховор. Хааяа өөрсдийн хүсэл санаа, бодол сэтгэлийн талаар зөвлөн ярилцмаар надад санагдах юм. Гэтэл тэд намайг ойлгохгүй, яриаг шал өөр хоосон сэдэв рүү оруулах юм» 

	 

	гэжээ.

	Ерөнхий үзэл эрмэлзлээр нэгдмэл, сэтгэл санаа хүсэл бодлын адил төсөөтэй байдал хүмүүсийг ойртуулдаг гэж Люба зөв ойлгож байгаа бололтой. Гэтэл найз бүсгүйчүүдтэйгээ ийм ойр дотно харилцаа Любад өөрт нь алга байна. Хамт зугаалах, кинонд явах явдал нөхөрлөлд хангалтгүй, энэ бол сайн нөхөрлөл биш, замын хань гэсэн үг гэж Люба үздэг бөгөөд ийм хүмүүстэй хамт байхад өөрт нь уйтгартай гэнэ.

	Юу гэж зөвлөвөл зохих вэ? Энэ охидыг орхиод өөр бусдыг эр гэх үү? «Нөхөр, гэдэг нь өөрөөр нэрлэгдсэн «Би» гэсэн тайлбарлалыг бид баримталдаг шүү дээ. Тиймгүй гэж үү?

	Жинхэнэ дотно нөхөд байхын тулд хүмүүс бие биеэ харж хайрладаг, сайн сэтгэлийн үүднээс өчүүхэн ч болов нөхдөдөө туслахыг ямагт эрмэлзэж байвал нөхөрлөл үүсэж бий болохдоо хялбар аж.

	Любагийн хувьд гэвэл эдгээр охидтой өөрийгөө холбох санаа түүнд байгаа нь илэрхий. Энэ бол нөхөрлөлд чухал чанар юм. Найз бүсгүйчүүдтэйгээ санаа бодол нийцэхгүй юм гэж Люба хэлэх боловч үүнд бас буруу бий. Найз бүсгүйчүүдийнхээ сонирхдог зүйлийг Люба ч бас сонирхох ёстой. Замын хань ч бай, өөртэйгөө тааралдсан хүмүүст тусалж байх хэрэгтэй. Энэ амар ажил биш боловч нөхөрлөл үерхлийн хууль ийм аж.

	Энэ талаар өөр нэг, охин Рубцов хотын Люба Мальцева өгүүлэхийг хүсжээ. Өөрийн ангийнхны тухай, бас нэг ширээнд хамт суудаг хүүхдийн талаар энд бичсэн байна. Анхны үед нэлээд сайн сурагч байснаа улирсан сурагчдын нөлөөнд орж огт ондоо болсонд охины сэтгэл зовж бичсэн нь:

	 

	«Энэ жаал буруу замд орлоо. Хичээл номоо үзэх хийгээд, амьдралыг ухаж ойлгоход нь туслахыг хүсэх боловч юу хийвэл зохихыг би мэдэхгүй юм. Чамд тусалъя гэж намайг хэлбэл тэр тоглоом тохуу хийх болно» 

	 

	гэжээ.

	Люба тэр жаал чамаар тохуурхахгүйд бид итгэж байна. Түүнд урьд байсан чанаруудаас ямар ч болов үлдэж хоцорсон. Иймд чи зүрхтэй хэл! Хуурамч даруу зан гаргаж хувиа бодохыг орхин нөхрийн төлөө тэмцэх хэрэгтэй. Тэгэхдээ, Саша гэж өөрийгөө нэрлэсэн, Тюмен мужийн Армизон хотод суудаг нэг бүсгүйн адил үүнийг гүйцэтгэвэл зохино. Нэг хөвгүүнтэй өөрөө яаж нөхөрлөсөн тухайгаа Саша энд өгүүлжээ. Үүнд: 

	 

	Тэр хүү архи ууж, хэрцгий авирлан, хөзөр тоглох зэрэг аль бүтэхгүй болохгүй юм хийдэг байв. Энэ гутамшигт байдлаас ангижрахад надад туслаач гэж тэр өөрөө гэв гэнэт Сашагаас гуйсан байна. «Би энэ хүсэлтийг хүлээн авлаа. Гэвч хүмүүс надад ярихдаа: Юутай ч зүйрлэшгүй болхи бүдүүлэг амьтан, түүнтэй битгий ойрт. Үерхдэг хүнээс болон орчны хүмүүсээс бүдүүлэг үг сонсох явдал таатай биш шүү дээ... Урьд өмнийн явдлаа эргэн бодох тэр цагт энэ хүүд тийм эвтэй аятай санагдахгүй» гэдэг байв.

	 

	Саша гэж өөрийгөө нэрлэсэн энэ бүсгүй тэр хүүд жинхэнэ нөхрийн ёсоор дэмжин тусалсныг бид үнэлэх хэрэгтэй. Хүнийг зөв замаа олж сайн хүн болоход туслах эрмэлзэл бүхий хүний дотоод сэтгэл улам хүчтэй, ариун тунгалаг болдог бил ээ. Тэдний хооронд үнэнч ариун, гүн зузаан нөхөрлөл бий болоход бид итгэж байна.

	Нөхөрлөл итгэлтэй байх хэрэгтэй. Хүнд бэрх цагт ч бай, баяр баясгалантай үед ч гэсэн чамд итгэж болох хүн гэдгийг хүмүүст чи ойлгуулах нь чухал. Тэгвэл чамд бүх амьдралын турш үерхэх нөхөд бий болно.

	Бид нэг удаа ийм захидал авлаа.

	 

	«Би аз жаргалгүй хүн юм. Учир нь надад найз нөхөд алга

	Хамт явдаг нөхөд байвч тэд жинхэнэ нөхөд биш.

	Би одоо арван зургаатай. Есдүгээр ангид суралцдаг. Манай ангид хүүхдүүд олон боловч би тэдэнд харь гаднын хүн шиг над санагдах юм.

	Би ганц бие болохоор их ганцаардаж байна. Яавал зохихыг зөвлөн туслахыг редакцын хайрт нөхдөөс гуйя.

	Ухаантай, шударга үнэнч, сайн хүн байж, их эрдэм сур. Тэгвэл чамд нөхөд бий болно гэж та нар надад хэлэхийг би мэдэж байна. Гэтэл дээрх бүх зан чанар надад байгаа учраас намайг комсомолд авсан шүү дээ. Одоо удахгүй комсомолд элссэний нэг жилийн ой болно. Би үүгээрээ бахархдаг юм.

	Олон олон ном уншивч ер тус болох шинжгүй. Бүхэл бүтэн өдрийн турш хаашаа ч гаралгүй гэртээ суух удаа олон бий.

	Та нарт бичдэг хүмүүс тоо томшгүй болохоор надад хариу өгөхгүйг мэдэж байна. Цаашид тэсвэрлэх аргагүйн учир би бичихээс биш яая гэх вэ?

	Миний үеийн эмэгтэйчүүд бөөн бөөнөөрөө аль нэг юманд явж байгааг үзэхэд: Яагаад эд нар шиг би явж болдоггүй бил ээ. Гэртээ өдрийн турш суудгийн учир юунд байна, эд нартай хамт кино, театрт очих буюу зугаалж явж чадахгүй гэж үү? хэмээн бодохоос дотор харанхуйлах юм. Ангидаа би чинь овоо сайны нэгд тооцогддог шүү дээ.

	Баяртай уулзъя. К. Люда» 

	 

	гэжээ.

	Энэ захидал Минск хотоос ирсэн юм. Уул захидлыг авмагц Людад туслахаар хатуу шийдсэн бил ээ.

	Яаж тусалбал зохихыг бид нэлээд удаан бодож суутал аз болж нэг хүний түүхт явдал санаанд орж ирэв. Людагийн насан дээр энэ хүнд мөн л иймэрхүү явдал тохиолдсон юм. Эргэн тойронд нь байгаа багачууд өөрсдийг түүний сайн нөхөд хэмээн үзэж, түүнийг хайрлан хүндэтгэсээр атал, харин энэ бүхэн цөм хуурамч, ойр дотно нөхөр надад огтгүй гэж түүнд бодогддог байжээ.

	Эдгээр хүүхдүүд хожим нь түүний сайн нөхөд болцгоосон юм.

	Хань нөхөд надад алга гэх санаа яагаад түүнд төрсөн юм бол?

	Энэ бодлыг тэрээр зөвхөн дотроо бодож хэнд ч хэлэлгүй хадгалсан учир аажмаар дэргэдэх нөхдөөсөө хөндийрчээ. Ганцаардмал үхээнц санаанаас ангижрахад нөхөд түүнд тусалсан юм. Тэр нөхөдтэйгөө хамт байсны үрээр тэднийг ойлгож сайн нөхөд болцгоолоо. Энэ бол үнэхээр болсон хэрэг. Үйл явдал бидний нэг нөхөрт тохиолдсон учир бид үүнийг сайн мэдэж байна.

	Нөхөрлөлийн талаар тоолж баршгүй олон асуудал бий. 

	 

	«Хоёул, эсвэл тавуул нөхөрлөж болох уу?» 

	 

	гэж Москва хотын дүүрэгт орших Ильинск суурины Люся асуусан байна.

	«Танилтай бол талын чинээ...» гэж ярихыг бид олонтой сонссон бил ээ.

	Үнэхээр ганзага таарсан тав, арав, хорин нөхөд байвал яах вэ? Эд бол хүчээ нийлүүлсэн хамт олон мөн бөгөөд тэд уулыг эргүүлэх чадалтай аж.

	Бидэнд алс дорнодын нэг тосгоны охид нэлээд гунигтай захидал ирүүлжээ.

	 

	«Манай ангийн эрэгтэй хүүхдүүд бидэнд уцаарлах юм. Анги дотор юм унагаах буюу эвдрэхэд тэдэнд хэлээд хэрэг байхгүй. Хэрэв хэлбэл улам даварна. Бусад юман дээр ч мөн ялгаагүй»

	 

	гэж тэдгээр охид бичсэн байна. 

	Эрэгтэйчүүдийн нэр төрөө хамгаалах сайхан чанарыг та нар мартсан байна гэж энэ ангийн хүүхдүүдэд бид шууд хариулна. Бид одоо ч гэсэн энэ санааг баримталдаг.

	Үүнээс асар удалгүй Москва хотын харьяат Марина Ташлыкова охиноос нэг захидал хүлээж авлаа. Марина бичихдээ:

	 

	«Миний бодоход охид өөрсдөө буруутай. Тун саяхан дөрөв тавдугаар ангид бид бас л иймэрхүү байлаа. Энэ намраас эхлээд байдал огт өөр болов. Үймүүлж ноцолддог жаалууд бараг үгүй болсон. Тэд хааяа ноцолдох боловч бидэнтэй биш, өвөр хоорондоо ноцолддог юм. Дараа нь бидэнд бурууг нялзаахаа больсон. Ширээний өнцөг булан, хөл хадах бол тэд өөрсдөө хийнэ. Анги цэвэрлэх болохоор ус авчрах, ширээ эгнүүлэх ажлуудыг бидэнтэй хамт хийдэг боллоо.

	Миний бодоход ангийн доторх аятай сайн харьцаа нь бүх нийтээс хамаарна. Эрэгтэй хүүхдүүд охидтой зөв үерхэх талаар бол бидний үгүйд багш нар тэдэнд анхааруулдаг боловч миний бодоход үр дүнд хүрэхгүй байна» 

	 

	гэжээ. Тэгээд ямар аргаар энэ ангийн хүүхдүүд нөхөрлөлийг бий болгосон юм бол?

	Энэ талаар товч боловч Марина бичсэн бөгөөд хамгийн чухал нь бие биеийг харилцан хүндэтгэх явдал мөн гэж тэр үзжээ.

	 

	«Хоёрдугаар сард болсон Зөвлөлтийн армийн өдрийг тохиолдуулан бүх эрэгтэй хүүхдүүдэд бид ил захидал бичиж, бэлэг өгсөн юм. Харин гуравдугаар сарын 8-нд ангидаа орж ирэхэд бидэнд зориулсан ил захидал, бэлгийн зүйл ширээн дээр тавьж баясгалант царайтай жаалууд нааш цааш алхалж байв» 

	 

	гэжээ.

	 


ТА ҮҮНЭЭС Ч ЭХЭЛЖ БОЛОХ СОН БОЛОВ УУ?

	Өөрийн ангийнханд гомдол мэдүүлсэн хүүхдүүдийн захидал бидэнд олон ирэх юм. Эдгээр захидлуудад идэвхгүй сурч ямагт сул дүн авдаг, бас хичээлд анхааралгүй суудаг, бас хичээлээ нөхөдтэйгөө нийлж давтдаггүй хүүхдүүдийн талаар, цөхрөнгөө бартал ярилцсанаа өгүүлсэн байна.

	Дүрсгүйтэх дуртай Федяг, эсвэл Коля хүүг олны хурлаар хэлэлцэж, ханын сонинд бичих, багш нар тэдэнтэй болон аав ээжийг нь дуудан авчирч тусгайлан ярилцавч ер нэмэр болоогүй гэнэ. Ингээд орхиж болохгүй нь илэрхий шүү дээ. Үнэхээр болохгүй байна гэж үү? Гэтэл, өөр бусад газар болж л байна шүү дээ.

	 

	«Ю. А. Гагарины нэрэмжит манай ангид хоцрогдогсод үгүй бөгөөд манай отрядад «Долоон жилийн төлөвлөгөөний дагуул» хэмээх хүндтэй цол олгосон юм.

	Бид нөхөрсөг сайхан амьдарч байна» 

	 

	гэжээ.

	Цааш нь энэ отрядын хүүхдүүдийн хийж бүтээсэн, мөн бүтээхээр бэлтгэж байгаа янз бүрийн үйл ажлын талаар өгүүлсэн байна. Эдний ангийнхан цөмөөрөө тийм томоотой хүүхдүүд гэж санаж байна уу? Энд залхуурагчид байхгүй гэж бодоцгоож байна уу? Тэгвэл тийм биш ээ. Ёс журам дагахад хүүхэд багачуудыг дадлагажуулж чадсаных юм. Харин үүнийг тэд яаж гүйцэтгэсэн вэ? Үүнийг та нар тэднээс өөрсдөөс нь асуугаарай. Хаяг нь энэ байна. 

	 

	«Беларусь ССР-ийн Гроднен муж дахь Зельва хотын дунд сургуулийн 7-р ангийн А бүлэг»

	 

	Муу сурч, биеэ зөв авч явдаггүй сурагч энэ ангид бий л дээ. Нөхөд нь түүнийг ямагт зэмлэдэг. Хамгийн муу сурлагатай нь хэн бэ?

	— Иванов

	— Биеэ авч явах талаар бүхнээс дорой нь хэн вэ?

	— Мөн Иванов гэлцэнэ.

	Энэ байдалд Иванов бүр дасаж, хэвшээд өөрийгөө бараг хэрэгцээгүй хүн гэж бодож тооцдог байв.

	Зөв зүйтэй шүүмжилж, зэмлэх явдал шаардлагатай төдийгүй, бас ч ашигтай. Харин өөр ямар ч арга хэмжээ авалгүй, дан ганц зэмлэл шаардлага тавих нь хүнийг шүүмжлэлд долшруулах талтай. Тэгвэл тун хэцүү шүү. Та нар тийм хүнийг их анхааралтай ажих хэрэгтэй. Тэр өөдгүй муу сурлагатан чинь магадгүй, машин техникт юм уу, эсвэл спорт тоглоомд сонирхолтой байж болно. Бас дуу дуулах дуртай, жүжигчний авьяастай ч байж болно шүү дээ.

	Бүлгэм дугуйланд орохоор ирэхэд нь сул сурлагатай гээд эс авна. Концертод оролцохыг хүсэвч нэр гарахаасаа эмээнэ. Нэг удаа туршаад үзсэн нь “за чи, хичээлээ давтсан чинь дээр” гээд шоолсон аж. Юуны өмнө муугаа засуул гээд биеийн тамирын командад авсангүй. Тэгээд одоо энэ хүүд юу үлдэв? Өөртэйгөө адил тийм хүүхдүүдтэй, эсвэл бүр бүтэлгүй хүүхдүүдтэй нөхөрлөх хэрэг үү? Ивановт үерхэл, нөхдийн тусламж... хэчнээн их үгүйлэгдэж байсныг өгүүлэх юун. 

	 

	«Манай хашааны охид хөвгүүд аятай эвлэг нөхөрлөдөг, гэж Иванов мужийн Комсомол хотын Таня Шагаева охин бичсэн байна. Манай ангид тамхи татаж, бас үл бүтэх үг ярьдаг нэг жаал бий. Анхны үед бид түүнийг ер анхаардаггүй хол хөндий байгаад дараа нь түүнтэй бас ч нөхөрлөхийг эрмэлзэх боллоо. Тэгээд бид түүнтэй гурван сар нөхөрлөж байна. Анхны үед биднээр доог тохуу хийдэг байснаа, одоо больж биеэ аятай авч явах болов. Бүдүүлэг муухай үг ярихаа ч больжээ. Харин тамхи татах нь хэвээр байгаа боловч түүний утгыг ойлгож тамхиа орхиход бид дүүрэн итгэж байна» 

	 

	гэжээ.

	Маш гайхамшигтай захидал! Чин үнэнээсээ хүсвэл хүний төлөө тэмцэлд баяр баясгалантай, ялалт хийж болохыг энэ баримт харуулж байна. Тэр залуу ямар ч зам жимээр цааш явах байсныг хэн мэдэх юм бэ?

	Багачууд тэр хүүд нөлөөлж чадсаныг бид үзлээ. Хий дэмий харааж зандчилгүй, хүн ч эелдгээр уулзан учирсаар ийм амжилтад хүрсэн нь илэрхий.

	Дашрамд хэлэхэд аятай зөөлөн үг яриа хүмүүст хэчнээн хэрэгтэй гэж бодно. Нөхөрлөл үерхэлд халуун дотно байдал заавал шаардагдана.


НЭГЭН СОНИН АСУУДЛЫН ТУХАЙ

	«Эрэгтэй хүүхдүүдтэй үерхэж болох уу?» 

	 

	гэж асуужээ.

	Гойд гоц юу байгаа юм бэ? Бид хүүхэд ахуй цагтаа охидтой үерхдэг л байв. Бид тэднийг идэж залгиагүй шүү дээ. Заримдаа гэзэг үснээс нь татаж чангаан шоглодог авч тийм их өвдөхөөр биш ээ. За иймэрхүү тоглоом тохууны зүйлийг орхиё. 

	Эрэгтэй хүүхэд, охидын хооронд ямар нэг ялгаа бий гэж үү? Нэг хэсэг нь ухаантай, нөгөө хэсэг нь үгүй нь мэдээж, эрэгтэй хүүхдүүд цөм төрхгүй, тэдний хажууд зогсоход тийм аюултай гэж үү?

	Охидын дунд төрхгүй хүүхэд цөөн гэж үү? Олон шүү дээ. Үнэнийг өгүүлэхэд эрэгтэй хүүхдийн дотор төрхгүйчүүд олон л доо. Биднийг өсөж торниж байхад ч тийм байсан, одоо үед адил байна. Харин манай охид биднийг бодлогогүй тэнэг хэргээс олон удаа авран зайлуулж байсныг сайн санаж байна. Бид үүний ачийг гавьтай юугаар хариулах вэ дээ. Алив нэгэн хүүхэд тэднийг гомдооход хүрвэл өмгөөлөн хамгаалж, хүнд бэрх ажил хийвэл оронд нь гүйцэтгэж туслахыг хичээдэг байв.

	Ээжийн хамт мод хөрөөдөхөөр гарсан нэг охинд манай хашааны хүүхдүүд тун их зэвүүцэн дургүйцсэнийг бидний нэг нь сайн санаж байна. Охины энэ байдал нь эрэгтэйчүүдийн нэр төрийг туйлаар хугалан доромжилсон гэж хашааны хүүхдүүд үзсэн гэнэ.

	Энэ явдал, магадгүй бидний аль алинд ашигтай байсан байж болох уу? Бид цөм охины хамт тоглож хамт суралцдаг байв. Хамгийн чухал гэвэл бид тэр охинтой нэг ерөнхий сонирхолтой байсанд оршино. Ийм дээрээс ч, Олемин хотын Нина Сорокалетовийн ангид тохиолдсон хэрэг шиг явдал манайд болоогүй юм. 

	Нина бичихдээ:

	 

	«Манай охид эрэгтэй хүүхэдтэй үерхдэггүй. Бид эмэгтэй хүүхдүүдийн хамт эмэг ээждээ очиж тусалдаг! Хичээлд зориулж сурах бичгийн завсар хавчуулга хийж, үзэг цэвэрлэх юм хийдэг»

	 

	гэжээ.

	Иймэрхүү явдал эрэгтэй хүүхдүүдийн хувьд сонирхолтой гэж үү? Энэ ангийн охидод номын хавчуулга, үзэг цэвэрлэгч хийх сонин бол, эрэгтэй хүүхэд элдэв загвар урлах, хоккей тоглох дуртай байж болох юм. Тиймээс ч тэдний хооронд нөхөрлөл, үерхэл байхгүй байгаа нь тэр. Энэ ангийн багачууд эрэгтэй эмэгтэй хүүхдүүд нийтийн дур хүслийг татсан тийм зүйлийг олтол уул байдал ер засрахгүй.

	Ер нь тэгээд эрэгтэй эмэгтэй хүүхдийн үерхлийн тухай асуудал хаанаас гарч ирэв.

	Магадгүй, эрэгтэй хүүхэд охид, зарим үед насанд хүрэгсэд ч атугай үерхэл найзлалд тэр бүр зөв зүйтэй ханддаггүйд хамаг учир байна уу? Эрэгтэй эмэгтэй хоёр хүүхэд хажуугаараа өнгөрөхийг хараад: «Наташа чи арван дөрөвтэй ч хэдийн хүүхэн болж» гэх буюу «Валя энэ хоёр чинь бүүр суух нь шив. Зүгээр, зүгээр залуу хосууд!» гэж хашхирна.

	Иймэрхүү хутган бусниулагчид бидний амьдралд их саад болж байна.

	 

	«Биднийг шоолж доромжилсон үг олонтоо сонсогдсон боловч бидний үерхэлд саад болоогүй»

	 

	гэж Витягийн нэрээр нэг залуу бидэнд бичжээ. Витя хүү өөрийн нэр хаягийг бүрэн бичихгүй байхыг хүссэн юм.

	 

	Тавдугаар ангиас аваад Лида гэгч бүсгүйтэй үерхлээ. Англи хэлд тааруу байсан тул Лида надад туслах боллоо. Одоо бид хоёр өөр өөр сургуульд суралцах болсон ч байн байн уулзан учирч кино үзэж, уншсан номоо харилцан ярилцдаг» 

	 

	гэж бичсэн байна.

	Бас өөр нэг захидлыг үзье. 

	 

	«Над нэг найз эмэгтэй бий» гэж Ваня Берендеев гэгч хүү бичээд, өөрөө техникт дур сонирхолтой, сургуулийнхаа ханын сонины шог зохиолын хэсгийг хариуцдаг гээд цааш нь энэ хэсэг нь «Зэрлэг нохой Динго» хэмээх кино фильмийн Филькатай адил сайн найз»

	 

	гэжээ.

	Эдгээр мөрүүдийг уншаад багачууд бага бус баясдаг билээ.

	Өөр хоорондоо эвтэй аятай үерхэл нөхөрлөлийг үнэлэхгүй хэдийгээр нэг байшингийн хаалганд суусаар атлаа элдэв үгтэй зурвас бичиг шиддэг хүүхдүүд бас бий.

	Ийм үед жинхэнэ үнэнч ариун нөхөрлөл үерхлийг хүлээх хэрэггүй бил ээ.


НӨХӨРЛӨЛИЙГ ХАЙР ДУРЛАЛААС ЯАЖ ЯЛГАХ ВЭ!

	«Бид Сашатай хоёр жил нөхөрлөж байна. Саша бол сайн найз, сайн нөхөр. Бид уншсан номоо түүний хамт хэлэлцэн ярилцдаг. Радио техник, одон орны судлалд тэр тун их сонирхолтой бөгөөд энэ талаараа Саша надаас давуу бил ээ. Харин юун тухай ярилцах, ямар сэдэвтэйгээс энэ нь болдог юм. Тухайлбал Саша хөгжим сонирхохгүй байхад би их дуртай. За энэ бол онц зүйл биш. Хамгийн чухал нь ном хэвлэлд гардагчлан бидний дунд тийм сайхан үерхэл нөхөрлөл ямагт байсанд оршино. Гэхдээ сүүлийн үед бидний харьцаанд үл ойлгогдох шинэ зүйл бий боллоо. Надтай ярьж байгаад, учир шалтгаансах юмгүй атал Сашагийн царай улайж, надаас нүдээ буруулах болов. Би ч ялгаагүй, сэтгэлд ямар нэг юм бодогдох шиг болж нэг л тавгүй болдог байв.

	Энэ тухайгаа ойр дотно найз бүсгүйдээ ярьсан чинь, “гайхах юм алга, та нарын хооронд хайр сэтгэл гэгч бий болж буй нь тэр, надад иймэрхүү явдал хоёр ч удаа тохиолдсон” гэв. Найз бүсгүйн хэлсэн энэ үг зөв эсэхийг би мэдээгүй юм. Хэрэв үнэхээр хайр сэтгэл ахул би биеэ яаж авч явах вэ? 

	Регина»

	 

	гэжээ.

	Энэ захиа нэлээд тодорхой учир захиа бичигч хийгээд түүний найзын тухай барагцаалан төсөөлж болохоор байна. Ямар ч оршил үггүйгээр: «Үерхэл, дурлалын хооронд ямар ялгаа бий вэ?» гэх буюу, «14 насанд хайр дурлал байж болох уу?» гэж шууд асуусан байдаг. Ийм асуулт яг тохирсон хариу шаардана.

	Тэр ч байтугай нэг охин өөрийн захианы эцэст: 

	 

	«Хэрэв шулуун шууд эс хариулбал та айн мэгдэж байгаа нь тэр. Айн мэгдэх нь тун арчаагүй хэрэг»

	 

	гэж бичсэн байна.

	Үнэхээр тийм, арчаагүй явдал мөн.

	«Хайр сэтгэл чухам хэдийд эхэлж хэрхэн хөгждөг асуудлыг» тэвчээр багатай багачуудад их сонирхогддог бил ээ. Тиймээс ч иймэрхүү асуудалд механик буюу математикийн хуульд заасанчлан: хэзээ яаж, ямар шинж тэмдэг бүрдэх, хэрхэн эхлэх болон алив учралд яаж хандах зэрэг цөм бэлэн зэлэн хариутай байхыг хүүхдүүд хүснэ.

	Хууль, дүрэмд ийм зүйл нэгээхэн ч үгүй билээ. Олон мянган яруу найрагч нар шүлэгтээ хайр дурлалыг магтан дуулж, хэдэн мянган зохиолчид өөрсдийн баатруудыг хайр сэтгэлд умбуулж, заримыг нь зовоож, баярлуулж байлаа ч эдгээр мянга мянган учралд хайр дурлал ер давтагддаггүй билээ.

	Хайр дурлал та нарт өөр өөрийнхөөр ирэхээс биш, Пушкины «Евгений Онегин», Фраерманы «Зэрлэг нохой Динго»-д уншсанчлан яг тэгж ирэхгүй нь магад.

	Хайр сэтгэл чухам хэдийд бий болдгийг та нарт хэн ч хэлж өгөхгүй. Тэр сургуулийн сурагч С. Ленад буюу М. Коляд хэддүгээр ангиас аваад дурлаж болно гэх зөвшөөрлийн бичиг хэн ч олгохгүй шүү дээ. Чиний сэтгэлд хайрын оч үнэхээр дүрэлзсэн бол энэ тухайгаа асууж лавлах жолоо толгой тархинд чинь ер буухгүй, харин чи ямар ч айж эмээх зүйлгүйгээр энэ тухайгаа чанга дориун илчлэхэд хүрнэ.

	Энэхүү хайр сэтгэлийн эхний гал голомтод их ухаалаг, ул суурьтай харьцагтун.

	Бид ийм нэгэн түүх сонссон маань санаанд орж байна.

	Нэг жаал хурц өнгийн гоё эрвээхэйд дурлаж түүнийг тун сайн тунгаан үзэхээр боллоо. Тэгээд тэр эрвээхэйг барьж авчраад ширээн дээр тавьж, томруулагч шилээр анхааралтай гэгч ажив. Томруулагч шилэнд эрвээхэй арзайж бурзайсан үсэрхэг сарвуутай, харахад зэвүүн сахал самбаа, том нүдтэй жигтэйхэн эвгүй үзэгдэв. Тэгээд жаал хүү эрвээхэйд хандаж: «Ямар ч онцлох зүйл, гоцолж сонирхмоор юм алга» гэсэн аж. Тэгээд эрвээхэйг суллан тавьсан боловч тэр нь үл нисжээ.

	Хайр дурлалыг аваад үз. Хайр дурлалыг эв дүйгүй гараар шүүрэн барьж томруулагч шилний дор тавьж үзэхийг тэрээр үл тэсвэрлэнэ. Тэгээд ч хайр дурлал гэж уулаас байхгүй, энэ бол зөвхөн зохиолч, яруу найрагч нарын зохиомол санаа гэж батлахыг оролцогсодтой бид амьдралд тохиолддог ч байж болох юм. Гэтэл ингэж яригсад маань санамсаргүй ч атугай хайр сэтгэлийн догдлолыг амсаад гарсан удаатай ч байж болох шүү дээ.

	 

	«Хүмүүс, хайр дурлалын тухай үл бүтэх хий үзэгдэл зохиож бие биеийг дэмий юунд мэхэлж байдаг юм бэ? Хайр дурлал гэж байхгүй, байж ч болохгүй» гэж гутран гуньсан нэг охин Ира гэдэг нэрээр бичээд, «Миний ийнхүү хайр дурлалд хүйтэн цэвдэг хандаж байгаа нь таны гайхлыг төрүүлэх биз»

	 

	гэсэн байна.

	Үгүй, энэ захидал надад гайхлыг бус гуниглал авчирч, би тэр эмэгтэйн төлөө үнэхээр зовж байна. Ирагийн амьдралд ямар нэг хүнд бэрх учрал тохиолдож, хайр дурлалын тухай түүний өмнө урьдын ариун цэлмэг төсөөллийг аль нэгэн хүн болхи бүдүүлгээр эвдсэн ч байж болох юм.

	Бас өөр нэг захидал байна.

	 

	«Би энэ жил арван долоотой, арван нэгдүгээр ангид сурч байна» гэж Г. Инна гэгч бүсгүй Волжск хотоос бичээд, өөрийн анхны дурлалын талаар бидэнд өгүүлсэн байна: 9 дүгээр ангид сурч байсан үед манай ангид нэг шинэ сурагч ирэв. Шинэ ирэгсэд гол төлөв бүхний анхаарлын төвд байдагчлан энэ удаа ч бас тийм байв. Тэр хүү надад анх үзэхээс аваад аятай санагдсан бөгөөд нэг удаа хичээлдээ ирээгүй нь эмнэлэгт хэвтсэн сонстов. Энэ залуу над хэчнээн чухаг болсныг би энэ үед ойлголоо. Тэр хүү над бүхнээс халуун дотно санагдаж би түүнд дурлаж, хамгийн нандин сэтгэл, анхныхаа хайр дурлалыг өгөв.

	Намайг юу ч гэж бодох юм билээ гэж бодоод ганцаараа эмнэлэг рүү очиж зүрхэлсэнгүй. Ингэхэд тэр маань намайг анхаарч байгаа шинж ер үгүй, ер нь бидний хооронд жирийн нөхөрсөг харьцаа л байсан юм. Бид түүнийг сурагласаар очлоо. Түүнтэй уулзах нь миний хувьд жаргал байв. Тэр жаалын эдгэрч гарах хугацааг мөч тоолон өнгөрүүлж байлаа. Сэтгэлийн гүнд тэр жаал ямагт хадаастай байж, түүний нэрийг мянга давтсан ч ер уйддаггүй сэн. Түүний эзгүй хойгуур «2» юм уу, «3» авах нь гай гутамшиг мэт надад санагдаж, би нэлээд ахиц урагштай суралцах боллоо.

	Өвөл нь би салхинд цохиулж гэр орондоо хоёр гурав хоног хэвтэх хэрэгтэй байв. Гэвч надад түүнийг үзэлгүй хэд өнжих тэвчээр нэгэнт үгүй байсан болохоор өөрт хэчнээн бэрх зовуурьтай байлаа ч хичээл рүүгээ явлаа. Үгүй, би явах ч гэж дээ, түүнтэй түргэн уулзахын тулд хар хурдаараа гүйсэн юм. Гэвч намайг тэнд юу хүлээж байсан гэж санана? Үл тоомсорлосон хайхрамжгүй байдал шүү дээ. Хариу өчиггүй хайр сэтгэл бол хайр дурлал биш гэж ярьцгаадаг. Даанч хөөрхийлөлтэй, тийм үү?

	Шинэ жилийн баяр дээр тэр надтай биш ч, бусадтай бүдүүлэг харьцаж томорхсон хямсгар байдалтай байв. Тэр орой энэ хүн маань чухам ямаршуу байдал төрхтэй хүн болохыг би анх удаа үзэж билээ. Тэгэвч би түүнийг бага ч болов буруушаан зэмлэж үл чадав. Тэр бол үнэхээр сайхан залуу бөгөөд үүнийгээ өөрөө мэддэг болоод тийм сэхүүн зантай байсан биз. Миний хайр дурлалыг ер тоомсорлоогүй тул анхны маань дурлал ийнхүү талаар болсон юм. Тэгээд заримдаа дандаа л ийм байх болов уу гэж боддог. Би түүний өмнө ганц ч удаа уруу царайлаагүй болохоор миний хувьд чухам хэн байснаа тэр залуу одоо хүртэл юухан ч гадарлаагүй юм.

	Тэгвэл түүнд би дурласан болохоор миний хувьд тэр маань аз жаргал байв»

	 

	гэжээ.

	«Нэгэн нөхөрлөлийн түүхээс өгүүлье» гэж Галя Володины охин бичжээ. Галя бүсгүй өөрөөсөө хоёр ах хөвгүүнтэй хааяа болзон уулздаг байв. Тэдний хэн нь ч энэ үерхэл нөхөрлөлийг сэдээгүй, хар аяндаа бий болсон юм байж. Жаал хүү үерхдэг бүсгүйнхээ бүхий л ажилд тусалж бүтэн жил болоход тэд хүний урамд бие биеийг ер үнсэн таалаагүй гэнэ.

	«Жилийн турш үерхээд ганц удаа ч гэсэн үнсэлдээгүй гэнэ үү? Тэгээд юу хийж явсан байх нь вэ? Тэнэг хэрэг» гэж үерхдэг бүсгүйчүүд нь гайхацгаав. Тэр хоёр хамт ном хэвлэл уншиж, кино театрт очиж, музей зургийн үзэсгэлэн үздэг байв. Жаал хүү хэдийнээ сургуулиа төгсгөж, бүсгүй нь аравдугаар ангид сурч байна.

	Одоо ч гэсэн тэр хоёр захидлаар харилцдаг. «Чи түүнтэй бас л захидлаар харилцсаар уу? Тэр чинь жирийн нэг л усан цэрэг шүү дээ. Бас тэгээд дөрвөн жилд цэргийн алба хаана. Хүлээнэ гэдэг чамд залхуутай биш үү?» гэж үерхдэг охид нь ярьцгаана. Бага балчраас үерхсэн болохоор хүү, охин хоёр ирээдүйд заавал гэр бүл болох ёстой гэж үү? Бүх амьдралынхаа турш сайн нөхөд байж яагаад болдоггүй билээ. Тэр итгэл найдвар алдаж хайр дурлалын тухай ер ярьж үзээгүй шүү дээ. Тэдний хооронд цэвэр ариун нөхөр журмын үерхэл байж, аливаад бие биедээ харилцан тус дөхөм болж байсан шүү дээ.

	Бүсгүйн сэтгэлд хайр дурлалын оч дүрэлзэж ч байж болох юм. Юуны өмнө тэр жаал хөвгүүн, бас тэгээд үерхэл нөхөрлөл байгаагүй сэн бол гэнэхэн охин ямар нэг шинэ сонин, гайхалт зүйлийг хүсэн хүлээхгүй байсан мэт санагдана. Тэд илэн далангүй уулздаг, учирдаг байсан болохоор «Хайр дурлал орчны хүмүүсээс нууц далд байх ёстой» гэж найз бүсгүйчүүд нь дотроо тэдэнд дурамжхан байдаг байжээ. Энэ бол шал дэмий хэрэг. Харанхуй өнцөг буланд хүнээс далд хөндийд уулзах хэрэг үү? Үгүй тийм биш, хайртай сэтгэлтэй дурлалтай л юм бол сэтгэл зүрх, гэгээ гэрэл, баяр хөөр, аз жаргалыг хүсэх шүү дээ.

	Ер нь тэгээд бидний энэ бүлгийг эхэлсэн Регины захидалд ямар хариу өгөх болж байна? Энэ нь үерхэл нөхөрлөл үү, эсвэл хайр дурлал уу? «Хоёр ч удаа хайр сэтгэлтэй болж үзсэн» найз бүсгүйн нь хэлдэг зөв үү?

	Гэвч өөрийн бодол санааг илэрхийлсэн хаяг тайлбар заавал биедээ зүүж хадах гэж үү? Үерхэл нөхөрлөл, хайр дурлал ямагт хамт байдаг биш үү? Хүмүүс бие биест харилцан таашаагдсаны эцэст өнгөц хуурамч биш, харин жинхэнэ ариун бат нягт үерхэл нөхөрлөл бий болно оо.

	«Би тэр залуугийн, тэр эмэгтэйн чухам түүнд нь, үүнд нь болсон юм» гэж бид олонтоо ярьцгаадаг бил ээ. Энэ үгийг бид ярихдаа хэнээс ч айж эмээлгүй илэн далангүй өгүүлдэг аж.

	Салан одсон үедээ үерхэж дассан найз нар хань ижлээ дурсан гуньхарч, уулзан учирсан цагт баяр хөөрөөр бадарна. Найзынхаа төлөө өөрийн хамгийн үнэт чухаг юмаа зориулахад бид бэлэн бөгөөд түүний тулд цаг алдах, хүч хөдөлмөр зориулахдаа ер хайхардаггүй юм. Ингээд бодоход үерхэл нөхөрлөл нь хайр сэтгэлтэй нэгэн хэм хэмжээний зүйл биш үү?

	Хайр сэтгэл нь үерхэл нөхөрлөлгүйгээр байж болох уу? Үгүй, хэрхэвч үгүй. Энэ нь 14 насанд ч тэр, 18-тад ч бас, 30 насанд ч ялгаагүй бил ээ.

	Хэрэв хүмүүс нь хүсэл эрмэлзлээр нэгдмэл биш, ажил үйлээр тохирохгүй, тэгээд бодол санаа нийлэмжгүй бол энэ удаан амьдран сууж үл чадах бөгөөд чухамдаа энэ нь хайр сэтгэл биш, хором зуурдын сонирхол болно.

	«Хоёул үерхье, нөхөрлөе! гэж эмэгтэй хүүхдэд хэлж болох уу?» гэж сурагч багачууд заримдаа асуух юм, Хэлж болохгүй яах вэ. Гэвч ийм үерхэл найзлал цаашдаа оршин тогтнож болох уу? гэдэгт асуудлын гол байх нь шүү дээ.

	 

	«Зарим охидын ярьдагчлан надад «Өмчилсөн хөвгүүн» байхгүй. Надад болон миний найз Нинагийн хувьд бол ангийн маань бүх жаалууд найз нөхөд мөн. Тэдэнтэй хамт байхад бидэнд тун их таатай хөгжилтэй байдаг. Зарим охид эрэгтэй хүүхдүүдийг сонгон хайж, өөрсдийн ярьдагчлан тэдэнтэй «Үерхэх»-ийг хүсэх юм. Ийм «Үерхэл» чухам юунд хэрэгтэй юм бэ? Эрэгтэй нь орой үдшийн цагаар гэрт нь дөхүүлж, зам зуураа хааяа үнсэн таалдаг биз. Үүнийг үерхэл найзлал, эсвэл хайр сэтгэл гэх хэрэг үү? Миний бодоход энэ нь буруу юм шиг санагдана»

	 

	гэж Целиноград хотоос Людмила Тестоедова гэгч охин бичсэн байна.

	Буруу байлгүй яах вэ. Тийм багачууд нэг гудамжны эхнээс адгийг дуустал хэрэн тэнэж, эсвэл кино театрт зураг үзээд бодож санасан юмгүй, амандаа орсноо хүүрнэн явах болно.

	Ангийн чинь аль нэг эмэгтэйн дотор хайр сэтгэл бий болох буюу бусдад нь тийн ажиглагдах явдал байж болно. Энэ тухайгаа тэрээр өөр бусдадаа ярихад, миний найз охид хайр сэтгэл бий болж байхад над алга гэж өөр нэгэнд нь бодогдох, тэр ч байтугай би гэдэг хүн хайр дурлалд учир дутмаг, магадгүй бүр үзэх ч үгүй биз гэж бодож мэдэх юм. Тэгээд ч хайр дурлал гэгч чухам юун болохыг үзэж мэдэлгүй, зөвхөн түүний чанадах үзэгдлийг дутмаг харж «Хайр сэтгэл»-ийг хааш хаях явдал бий. Хайр сэтгэлтэй бологсод болзоо тогтоон учрах явдал кино зураг, ном сударт заавал гардагчлан насанд хүрэгсдийг дуурайхыг хичээх нь зарим охидод үзэгдэнэ.

	Ангийн дотор «Дурлалт» хос бий болж, дараа нь хоёр дахь, гурав дахь хосууд гарч, улмаар бие биед хайртай болж уулзан учрахыг болзох, захидал, зурвас хаялцах явдал олонтоо үзэгддэг. Вера бүсгүй Колятай, Саша хүү Наташтай үерхдэг байжээ. Энэ бяцхан дотно хамт олон зарим үед бие биетэй толхилцон муудалцаж, эцэст манай ангид аятай тавтай үерхэл найзлал үгүй хэмээн гайхацгааж, улмаар бидэнд туслаач гэж гомдол мэдүүлнэ. 

	 

	«Энэ охидтой үерхэхийг бид хүсэхгүй. Учир нь тэдний оюун мэдрэлийг гагцхүү хайр сэтгэл эзэмдэж байдаг юм»

	 

	гэж хөвгүүд бичицгээж байна.

	Ийнхүү бичиж буй хүүхдүүд нь нөхөрлөл найзлалд хамгийн чухал нь аман хэлэлцээ, яриа хөөрөө биш, оюун бодлын ойролцоо байдал хүмүүсийг ойртуулан нэгтгэдгийг үл ойлгожээ. Үерхэнэ найзална гэдэг бол мэдлэг боловсролын хувьд бие биеэс хоцролгүй ямагт урагш ахих гэсэн үг. Чухам ийм харилцаа нь үерхэл нөхөрлөл эсвэл анхны хайр дурлал гэж ялгалгүй хүний бүхэл амьдралын турш сэтгэл оюунд үлдэн хоцрох болой.

	 

	«Би одоо 25 настай. Та нарын үе тэнгээс саявтар холдож одлоо. Учир нь юун гэвэл дөрвөн сартай миний бяцхан охин Маринка гар дээр минь дэрвэж миний бичих сэтгэхэд бололцоо өгөхгүй байна. А. В. Дмитренко гэгч залуу сургуулийнхаа багачуудад хандан бичсэн захидлаа ийн эхэлжээ. 

	«Донбассын Славянск хотод байх үед би 15—17 настай байлаа. Бид ямагт олуул, 8—12 хүүхэд эрэгтэй эмэгтэйгээр хамт байдаг сан. Бид цөм үерхэн нөхөрлөж нэг нэгнийхээ төлөө санаа зовж баяр баясгалан, гуниг зовлонгоо ямагт хуваалцдаг байлаа.

	Бидний гурав нь баян хуур хөгжим сайхан тоглодог байсан бөгөөд нэг жаал маань радио хүлээн авагч өөрөө эмхлэн засварлаж авсан тул шинэ жил тохиолдуулан өөр бусад тасалгааныхан бидэнд баяр хүргэж билээ. Таня маань өөрсдийнхөө тухай дуу ч зохиосон. Галягийн сэтгэлд Павел хүү аятай санагдаж, Николай маань Наташа охиныг таашаан халамжилж, уулзалтын дараагаар Виктор хүү Ольгаг гэр лүү нь дөхүүлж өгснийг бид цөм мэдэж байсан бөгөөд энэ нь бидний хамт байж үерхэн найзлахад ер саад болоогүй юм.

	Аравдугаар ангид байх үеэс би нөхдөөс хагацан одож Донын Ростов руу манайх нүүдэллэн ирэв. Галт тэрэг шөнө орой хөдөлсөн боловч миний нөхөд намайг цөм үдэж бүгдээр, тэр ч байтугай эрэгтэйчүүд хүртэл намайг үнсэн хоцроход би вагонд ормогц эхэр татан уйлж бил ээ. Тэгээд бид удаан хугацааны турш харилцан захиа бичилцсэн юм. Намайг Славянск руу очих үед нөхдийн минь зарим нь цэргээс халагдан ирцгээсэн тул бидэнд уулзан учрах бололцоо олдсон юм. 

	Шулуун шударгаар хэлэхэд хайрт хөвгүүд, охид минь та нарыг айлган сүрдүүлэх буюу ямар нэг юм нууж та нарыг хар бор юм бодох сэдэхэд хүргэсэн гэж битгий бодоорой. Сайн нөхдийн хооронд муу муухай юм байж болохгүй шүү дээ. Тэр дээр үеийн өөр хоорондын талаарх бодол төсөөллөө өөрсдөө ялган салган тунгаагтун»

	 

	гэжээ.

	Донбассаас ирсэн захидал Краснодонын залуу гвардийнхны үерхэл нөхөрлөлийг бидэнд санагдуулж болох юм.

	Та нарын үе чацуутан эдгээр хөвгүүд охидын хооронд ямар их ариун үнэнч үерхэл нөхөрлөл байсныг сайтар санацгааж байна уу? Сережа Тюленинээс, Валя Борцад өгсөн залуу халуун насны анхны хайр дурлал, Клава Ковалеватай харьцах Ваня Земнуховын дотно сайхан харьцаа нь эцсийн эцэст хамгийн чухаг зүйл болох эх орныхоо төлөө тэмцэлд амь бие хайрлахгүй хатан зориг, хүч чадал өгч байна.

	Эдгээр хуудаснуудыг дахин дахин уншицгаагаарай. Гэхдээ мэргэн зөвлөгч ном, шүлэгт гол анхаарлаа төвлөрүүлэгтүн.

	Та бүгдийн амьдралд олон олон яруу найраг элгэн халуун дурлалын яруу эгшиг ямагт орших болтугай.

	 


ОХИДЫН БАХАРХАЛ, ХӨВГҮҮДИЙН НЭР ТӨРИЙН ТУХАЙ

	«Хэрэв надад ямар нэгэн хөвгүүн таалагдаж, энэ тухайг тэрээр эс мэдэх ахул түүнд үүнийг мэдэгдэхийн тулд яавал зохих вэ? Энэ тухайгаа шууд хэлж болох уу?, эсвэл эвгүй юу?

	Эдгээр охидын зарим нь арай яарахдаа ийм зүйлийн хариу хүсдэг байна. Яагаад хөвгүүд харчууд өөрсдийн бодол санааг илэрхийлж болдог, бүсгүйчүүд бид нууж хааж, тэд бидэн рүү анхаарлаа хандуултал заавал хүлээж байх учиртай байна вэ. Манай оронд эрэгтэй эмэгтэйчүүд адил тэгш эрхтэй шүү дээ» 

	 

	гэсэн байх юм. Тийм ээ, бид цөм адил тэгш эрхтэй! Улс төрийн сонгууль, огторгуйн уудмыг эзэмдэх ажил, нийгмийн амьдралд оролцох, гэр бүлийн хэрэг цөмд нь адил тэгш эрх эдэлнэ.

	Үндсэн хуульд үүнийг бичиж, амьдралд хэрэгжүүлэн биелүүлж байна. Харин хууль зүйд огт дурдаагүй амьдралын бас нэгэн хууль бий. Энэ бол эрэгтэйчүүд эмэгтэйчүүдэд онцгой хүндэтгэлтэй харьцаж, туйлаас халамж анхаарал тавих явдал мөн. Эрэгтэй хүн бүр (хэрэв өөрийг хүндэтгэдэг аваас) эмэгтэй хүнд суудал тавьж өгөх, хувцаслахад нь туслалцан, хаалга нээлттэй бол өмнөө оруулах (хаалттай бол нээж өгөх), хүнд юм өргөж яваа бол түүнийг нь авч явах, таньдаг ахул толгойн боолтоо тайлахад туслалцах хэрэгтэй. Энэ бол зарим хөвгүүдийн боддогчлон хуучны хоцрогдол биш, харин ч эмэгтэй хүнд үзүүлж буй гүн хүндэтгэл мөн бөгөөд манай ирээдүйн иргэний зан байдалд олон талаар холбогдох эн тэргүүний хамгийн чухаг зүйл, хүмүүст үзүүлж байгаа хүндэтгэл, ирээдүйн нийгмийн амьдралын шинж төлөв мөн. Эцэст хэлэхэд, эрэгтэйчүүдээс эмэгтэйчүүдэд үзүүлэх хайр энхрийлэл бол тэдний ийнхүү нэр төр, хүч чадалтай нь чухал хүч багатайдаа үзүүлж буй эелдэг хүндэтгэл мөн.

	Ингэснээр охидыг бассан доромжилсон зүйл огт биш. Манай олимпын аварга Пресс Тамара эрэгтэйчүүдтэй хүч тамирын дасгалаар тэмцэлдэж болохгүйн адил, Уралын цахилгаан гэж алдаршсан Лида Скобликова ч эрэгтэй шилдэг тамирчдаас өөрийн үзүүлсэн амжилтаар дутаж байгаагүй шүү дээ.

	— Эрэгтэй хүний чухам юуг нь хамгаас илүү хүндэтгэдэг вэ?

	— Түүний чадал хүч тамирыг,

	— Эмэгтэй хүний чухам юуг эрхэмнэн хүндэтгэдэг вэ?

	— Түүний тамир хүч дутмагийг гэж агуу их Карл Маркс тодорхой хаягийн асуудлыг хариулсан байдаг бил ээ.

	Бараг хэл бүхний ном зохиолд эмэгтэй хүний гоо үзэсгэлэнг магтан дуулж, эрэгтэй хүн бүр өөрийн төрөлх зангаар эмэгтэйчүүдийг хүндэтгэх сэтгэлийг өөрт хадгалан байж, түүнийг алив цагт ивээн өмгөөлж хамгаалан халамжилж, тэднийг ямагт өөрөөс дээгүүр тавьж байгааг бичсэн байх юм.

	Энэ бүх чанарууд хөвгүүдээс бүсгүйчүүдтэй харьцаж буй харьцаанд хангалттай илрэлээ олж буйг батлах хэрэг байна уу? Хэрэв эмэгтэй хүүхэд эрэгтэй лүүгээ ойртон очоод: «Чи надад аятайхан санагдаад байна. Хоёул хамт зугаалъя» гэж шууд хэлбэл тэр бүсгүй маань эрэгтэй хүүхдийн зүгээс ямаршуу сэтгэгдэл хүлээх вэ? Үүгээр бид илүү энгийн дүр зураглал бүтээж, сэтгэл догдлолыг тод томруулан илэрхийлсэн ч байж болох юм. Гэвч хамаг утга санаа нь яг л байснаараа үлдэх шүү дээ.

	Та нөхөд нас чацуутан, нэгэн ангийнхан шүү дээ. Та нарт гар гараас барилцан хамт ажиллах, зугаалга аялалд одох, үдэшлэг уулзалт дээр бүжиглэн баясах бүхий л бололцоо дүүрэн байна. Хэрэв эрэгтэй хөвгүүд бүсгүйчүүдийнхээ сэтгэл бодлыг үнэхээр хуваалцдаг, аливаад хариуцан хариулдаг бол тэрээр түүний хүсэл эрмэлзлийг хэрхэн тааварлахгүй, ойшоон үзэхгүй байх учиргүй. Ийм юман дээр аливаа «Болзоо, хэлэлцээр» нь доромжлол тохуурхлаас өөр юу ч үл авчирна.

	 

	«Манай зарим охид бидний гайхал төрүүлэх юм. Ийм охид манай ангид ердөө л гурав бий. Тэд нар эрэгтэй хүүхэд л үзвэл дуу алдан шохоорхоно. Эдэнд эмэгтэй хүүхдийн өвөрмөц даруу зан, бахархал даанч үгүй. Уйдаж байвал хамт кино үзэж, мөсөн гулгуурт очиж бололгүй яах вэ. Тэгтэл манай хөвгүүд тэднийг улаан цайм тулгаж байгаад уулзах болзоо хийж байх юм. Иймэрхүү байдлаар тэдгээр бүсгүйчүүд жинхэнэ хүнлэг ёсны хүндэтгэл, сайн сайхан юм үзэхгүй»

	 

	гэж Лена Кусдодиева гэгч охин Брянск хотоос бичжээ.

	Тийм ээ,  Лена тун зөв бичиж байна. Бүсгүйчүүд ямагт үл шалим бардам, биеэ өргөмжилсөн байдалтай байж, онгироо сагсуу жаалуудад даралт өгч чаддаг, бүдүүлэг хэрцгий багачуудад авталгүй тэднийг засаж чаддаг байвал зохино.

	Эрэгтэй эмэгтэй залуучууд гудамжаар явахдаа эрэгтэй нь эмэгтэйнхээ дал мөрөн дүүгээр гараа тохон унжуулж явааг бид олонтоо үзсэн бил ээ. Үүнийг харахад тэрээр аль нэгэн хэмжээгээр түүнийг өмчилсөн мэт санагдана. Өөртэйгөө эвгүй болхи харьцаж байгааг тэсвэрлэн өнгөрүүлж өөрийн нэр төр, биеэ өргөмжлөхгүй яваа тийм охидыг харахаас гайхал төрөх юм. Ийм байдалд эрэгтэйчүүдтэй харьцах түүний харьцаанд адил тэгш эрх ёс байна гэж тэр бүсгүй бодож болох юм. Тэгш эрхийн тухай хачин төсөөлөл гэрч энэ мөн. Гудамж талбайгаар явахдаа биеэ зөв авч яваагүйд нь нэгэн бүсгүйг ахмадууд зэмлэхэд тэрээр:

	«Ойртсон бүгдэд би зөвшөөрөөд байдаг юм биш. Харин би түүнд хайр сэтгэлтэй болохоор бидэнд өөрсдийн хүсэл дурлалаас айж ичих юм алга» гэж тэр хариулав.

	Өөрсдийн хүсэл дурлалаас айж ичих хэрэггүй. Энэ зүйтэй. Тэгэвч тэр залуучууд зөвхөн өөр хоорондоо байваас зохих нарийн нандин юмсаа сэтгэл зүрхнээ тэвчээртэй хадгалах ёстой бил ээ. Хамаг чухаг бүхнээ өдөр бүр дэлгэн дадал заншил болгочихвол баярлах бахдах, хөөрч хөгжих юмгүй болчих гэж бий. Хайр сэтгэл нь ямагт оюун мэдрэлийн баяр баясгалан байх учиртайг мартаж үл болно. Бид юмыг эргэцүүлэн тунгаан боддог болжээ.

	16—17 насанд тохиолдох хайр сэтгэлийг бодвол нэлээд хожуу үедээ амьдралаа холбож байгаа хоёрын хайр сэтгэл онц ялгаатай бил ээ.

	Багачууд та нар одоохондоо өөрсдийн шилэлт сонголтод итгэлтэй байж үл чадна. Учир юун гэвэл чи өөрөө өөрийгөө тэр бүр сайн ойлгож амжаагүй байгаа шүү дээ. Та нарын зан авир дөнгөж бүрэлдэн тогтож эхэлж байна. Иймийн тулд хөвгүүд охид та нар өөрсдийн зүрх сэтгэлийг ариун тунгалаг хадгалан, бие биеэсээ харилцан дэм дэмжсээр явбал зохино.

	Тоня охинд дурласан Павел Корчагин хүүгийн анхны гэнэн дурлалыг санацгааж байна уу? Павел хүү бага балчир насандаа нийгмийн амьдралд оролцож орчин ертөнц болон хүмүүсийг үзэх өөрийн үзэл бодолтой, цогтой тэмцэгч болсон бил ээ.

	 

	«Байшингийн дотор хөдөлж буй том цагийн тиг таг, тиг таг хэмээн дуугарахаас өөр авиа чимээ огт үгүй. Үлдсэн хоёр залуугийн нэг нь зургаахан цагийн дараа салан одохоос гадна, хоёул дахин уулзах эсэхээ мэдэхгүй ийм цаг үест унтаж амрах хүслэн хаанаас төрөх билээ. Тус тусын санал бодлыг бие биест харилцан хэлж чадсангүй боловч үнэхээрийн хайр сэтгэлээс дурлалцсанаа харилцан мэдэлцэв.

	Хөгжилтэй сайхан туйлгүй идэр нас, хурьцлын тачаангуйг үл мэдэх үе, зүрх догдлон хөдлөхүй төдийхнөөр бараг бүрэг мэдэгдэх цагийн санамсаргүйд гар сарвасхийн эмэгтэйнхээ хөхний тус газар хүрэлцээд, цочин буцах ийм нэгэн хэрээс хагацсан идэр насны амраглах сэтгэлийн тунгалаг нь алдаат гажуу замаас сахин хамгаалнам бил ээ. Энхрий сэтгэлт хүүхний гар хүзүүгээр тэврэн аваад урьхнаар шимлэн ужих нь цахилгаан гүйдэл мэт харванам бил ээ.

	Сэтгэлтэй болсноос хойш хоёр дахь удаа үнсэж буй нь энэ бөгөөд ер Корчагин бол хүн болсоор эхээс өөр хүнд ийнхүү таалуулан үнсүүлсэн удаагүй, бусдын нударганд нухлагдан жанчигдаж явсан нь бага бус тул эдүгээ энэ хүүхний хайр сэтгэл улам бүр үнэлэгдэн зүйрлэх юмгүй бодогдоно.

	Хүүхний үсний үнэр ариухан анхилаад харанхуй атал нүдэн нь юунд харагдах мэт санагдана вэ?

	— Тоня минь чамд хэчнээн их хайртайгаа өгүүлэн тоочиж үл барнам.

	Гоолиг биеийн хөдөлгөөнд хөвгүүдийн санаа бодол автана. Гэтэл идэр насны хайрын хиргүй тунгалгийг юунаас ч илүү хүндэтгэж хэзээ ч үл бузарлуулан, хойч өдөр сэтгэлийн чимэг болгон хадгалав...» 

	 

	гэжээ.

	Бид энэ бүлгийн эхлэлт, түүний доторх гол утга санааг охидод голчлон хандууллаа. Яагаад гэвэл, хэрэв хүсэх ахул охид нь хөвгүүдэд онц аятай нөлөө үзүүлж чадах учраас ингэсэн юм. Эмэгтэй хүүхэд өөрөө хүсэх юм бол эрэгтэй хүүхдийг нөлөөлөх нь илүү байдаг юм. Тэдний сэтгэлийн хөдлөл илүү байдаг бил ээ. Сэтгэл санааны ямар их хүч чадал өөрт агуулж тоо томшгүй олон сайхан үйлс бүтээж байгаагаа тэд ер мэддэггүй нь харамсалтай.

	За нэгэн захидлыг задалъя. Үүнийг Алла Энкина гэгч охин бичсэн байна. Энэ охин Саратов хотын дунд сургуулийн есдүгээр ангид суралцаж байна.

	 

	«Манай ангийнхан нөхөрсөг биш, эрэгтэйчүүд нь эмэгтэйчүүдээсээ хол хөндий, эсвэл эмэгтэйчүүд нь тэднээсээ дөлөөд байдаг юм гэж олон охид хүүхэд гомдол мэдүүлсэн байх юм. Үүнд чухам хэн нь буруу вэ? Миний бодоход гол нь охид өөрсдөө буруутай.

	— Хоёулаа үерхэж байх уу? гэж ангийнхаа жаал хүүг гуйхад, хардаж сэрдсэн янзтай:

	— Эрэгтэй хүүхэдтэй үерхэх дэмий, ер нь сонирхолтой ч биш гэж охидын хариулах олон сонсогддог бил ээ. Иймэрхүү хариулт эрэгтэй хүүхдэд доромжлол болж эвгүй сэтгэгдэл төрүүлж түүнийг нэгэн ангийнхнаас хөндийрүүлэхэд хүргэж болно.

	Бас эмэгтэй хүүхдийн сайн сайхан бахархалгүй, эрэгтэй хүүхдийн дунд биеэ аятай зөв авч явж чаддаггүй охид ч бий. Зан төлөвөөр даруу жаалуудад ийм бүсгүйчүүд таашаагдахгүй нь мэдээж хэрэг.

	Эрэгтэй эмэгтэй хүүхдүүд үерхэн найзлах нь бие биедээ дурлахаас өөрцгүй гэж нэлээд хүмүүс боддог. Ийм санаа бодол буруу. Миний бодоход, би өөрийн ангийнханд цөмд нь хайр сэтгэлтэй болж хэрхэвч болохгүй, харин хүндэлж хайрлах болно. Тэгээд ч тэд намайг хүндлэн хайрладаг биз» 

	 

	гэжээ.

	Тула хотын Вера Копыловын захидлыг үзье.

	 

	«Манай районы жаалуудыг дүрсгүйчүүд гэж нэрлэх юм. Зам тавьж өгөхгүй болохоор нь охид тэднийг амандаа орсон бүхнээр хочлон загнана. Бас тааралдсан бүгд нь гар занган зүхэж, «Шороонд булуулмар» хэмээн аашилцгаана. Хааяа тэд нартай хамт явахад яагаад ч юм надад муу муухай үг ер цухуйлгадаггүйгээс гадна дайралдмагц мэнд ус асуун лавлаж байх юм. Хэрэв эд нартай зөв нөхөрлөж чадвал засарч сайн хүн болно гэдэгт би итгэж байна»

	 

	гэж тэр бичсэн байна.

	Вера охин зөв бичжээ. Засарч амжаагүй яваа хүн байхаас биш, огт засаршгүй хүн гэж үгүй билээ. Хүн бүрийн санаа бодолд өлгөөд авах өөдрөг онь гогцоо заавал байх шүү дээ. Үүнийг олж мэдэхдээ охид тун овжин улс. 

	Виктор Довгалийн захидлыг уншихад хэчнээн таатай санагдана вэ! Виктор Красноярск хязгаарын Рязан өртөөнд суудаг юм.

	 

	«Та нарт анх удаагаа бичиж байна. Лариса Монтиктай үерхэн нөхөрлөдөг талаар өгүүлэхийг хүснэм. Бид чухам яагаад үерхэх болсноо би мэддэггүй юм. Уул нь би муу сурлагатай, сахилгаар тааруухан байлаа. Намайг засарч төлөвшишгүй хүүхэд гэлцдэг байв. Одоо тэгэхэд би огт өөр хүн болжээ, үүндээ өөрөө гайхах юм. Онц сурлагатан, нийгэмч, сайхан ааль ааштай, аятайхан бүсгүй Ларисатай нөхөрлөснөөр би хүн төлөвөө олсон юм.

	Ийм сайн охин Виктор Довгальтай үерхэх гэж хэмээн хүмүүс гайхдаг байлаа. Түүнийг Лариса маань огт анхаарсан янзгүй миний сурлага хичээлд тусалдаг байлаа. Одоо болоход би ангидаа сайн сурагчийн нэгэн болж, комсомолын ажилд идэвхтэй оролцон сайн дурын уран сайханд явж байна. Энэ нөхөрлөл намайг ийм болгосон юм» 

	 

	гэжээ.

	Бас нэг охины ирүүлсэн өөр нэгэн захидал бидэнд байна. Эрэгтэй жаалтай үерхсэн өөрийн нөхөрлөлийн талаар энэ охин бичжээ. Үерхсэн жаал нь урлаг, утга зохиол, хөгжимд дур сонирхолгүй, охин өөрөө энэ бүгдэд сонирхолтойгоор барахгүй, зарим үед найрал хөгжмийн концерт сонсдог байв. Тэгээд жаал хүүг өөрийн дуртай зүйлд сонирхолтой болоход туслахыг хүсжээ. 

	 

	«Миний санахад, уул зорилт хэдийнээ биелэгджээ. Би өөрөөр болон найзаараа бахархана» 

	 

	гэж тэр охин бичсэн байна.

	Юм хийж бүтээсэн бол бахархалгүй яах вэ. Хүний төлөө тэмцэлд хийсэн ялалт бол хамгийн үнэ цэнтэй ялалт мөн. Ялагдагч энд алга. Харин ялан дийлэгч, хүнийг хайрлан өрөвдсөн өгөөмөр сэтгэлийн баяр бахдал, сайн сайхан үерхэл энд байна.

	За одоо эрэгтэй хүүхдүүдийн талаар ярилцъя. Манай редакцад Кировоградаас нэгэн захидал ирсэн нь тодорхой хаяг, нэр усгүй, зөвхөн «Николай» гэсэн байв. Энэ захидал хурц тод бичсэн учир түүнийг илгээгч нь чин зүрхнээс бичсэн нь илт. Коля хүү бичихдээ:

	 

	«Ангийнхаа дотор өөрийгөө бэртэгчний байдлаар авч яваа сурагч хүний тухай сонсоход сэтгэлд тавгүй билээ. Би өөрийн ангийн хүүхдүүдийн талаар өгүүлье. Бид одоо нас бие өсөж, 10 дугаар ангийн «Б» бүлэгт сурч байна. Шударгаар хэлбэл «Бид нар сурагчид биш, ямар нэгэн захиргаагүй зэрлэгүүд болцгоосон байна. Энэ нь яах аргагүй үнэн. Хэрэв та нар манай ангийн эрэгтэй эмэгтэй хүүхдүүдийн өөр хоорондоо харьцаж байгааг хөндлөнгөөс үзвэл ой гутрам бузар жигшүүртэй санагдана вий.

	Манай хүүхдүүд тийм ч тэнэгүүд биш, хичээл номдоо сайн улс. Гагцхүү үерхэл нөхөрлөл байхгүй, байгаа ч үгүй.

	Эрэгтэй нь яаж ийгээд эмэгтэй хүүхэдтэй болзон уулзвал өөрийгөө ертөнцөд хамгийн эртэй, жинхэнэ эр хүний ёсоор өөрийгөө авч явна гэж бусдад гайхуулах жишээтэй.

	Гэтэл ангидаа бүгдээр байгаа цагтаа дээрх бүх байдал огт өөр болно. Би ч ялгаагүй мөн тийм. Харин энэ бүх байдал хэрхэвч зохицохгүй, ангийнхаа дотор цоо шинэ байдал бий болгохын чухлыг би ойлгодог, боддог ч юм»

	 

	гэжээ.

	Хамаг учир чухам юунд байна вэ? Өөр бусад ангийнхны адил энэ ангийн олонх хүүхдүүд сайн жаалууд байгаа шүү дээ. Харин хүүхдийн томоогүй эрдүү цовоолог байдал энд ноёлж байна. Өөрсдийгөө хүч чадалтай, юунаас ч буцамгүй догшин ширүүн эр болсноо үзүүлэн гайхуулах дуртай байх тийм үе байдаг бил ээ.

	Бас өөрсдийн ялдам уриалаг, эелдэг уян, зөөлөн хатан зангаа үзүүлэхээс эрэгтэйчүүд эмээж, ийм байдал эр хүнд хэрхэвч таарахгүй гэж бодож явдаг тийм цаг байдаг шүү дээ. Эмэгтэй хүүхэд харандаагаа унагачихвал түүнийг нь аваад өгсөн хүүхдийг зусарч бялдууч гэж нэрлэх, эсвэл эмэгтэй хүүхдэд зам тавьж өмнөө оруулах буюу цүнхээ авч явахад нь тусалсан хөвгүүнийг «Хүүхэмсэг» гэж хочлох явдал бий.

	Эрэгтэй хүний шинж чанар нь түүний болхид оршино гэж хүмүүс ярьдаг. Яагаад тэр вэ? Яагаад ч тийм биш! Гол төлөв гадна талын, өнгөцхөн, аяндаа арилж үгүй болох тийм зүйл юм. Тэгэвч зарим хүмүүст дадал болж хоцрох нь харамсалтай.

	Өөрийн эр чадал, эрэмгий зориг, авьяас чадвараа үзүүлэх дүүрэн бололцоо бий билээ. Тухайлбал Москва мужийн Михнево өртөөнд оршин суугч, Колягийн адил 10-р ангийн «Б» бүлгийн сурагч Вера Матвеевагийн захидал юун тухай өгүүлснийг үзэцгээе.

	 

	«Бид удаан хугацааны турш нөхөрсөг бусаар амьдарцгаасан бил ээ. Үл шалих юмнаас болж маргадаг ч байв. Охид нь эрэгтэй хүүхдүүдтэй ер ярих дургүй сэн. Тэгээд бид эрэгтэй хүүхдүүдтэй ойр дотно үерхье гэж шийдсэн юм. Манай хүүхдүүд тун сайн, гар ба сагсан бөмбөгийн тэмцээнд дандаа түрүүлдэг сэн. Бид сагсан бөмбөг тогломоор санагдаж, эрэгтэйчүүд маань зааж өгөв. Өөр ангийнхантай тоглох үед манай эрэгтэйчүүд биднийг дэмжин, тэднийг бусад ангийнхантай тоглоход бид тэдний талд байдаг байлаа. Хаана сайн сайхан нөхөрлөл, хаана эрэгтэйчүүд өөрсдийн эрхэмсэг нэр төрөө хайрлан хамгаалж чаддагийн жишээ баримт гэвэл энэ байна. Чухам үүнээс бидний нөхөрлөл эхэлсэн юм. Тэгээд бид бие биесийн сурлага хичээлд туслалцан, улам ойр дотно үерхэх боллоо»

	 

	гэжээ.

	За бид чухам ямар сэдвээр эхэлсэн билээ, түүн рүүгээ эргэж орох маань энэ. Хамгийн чухал зүйл нийгмийн төлөө гэх бодлоос аминцар хувиа хичээсэн байдал хэзээ ч дээгүүр бүү тавигдаг! Та бүгд хамт олон, та нар нэг ширээний найз нөхөд шүү дээ.

	Хүн бүр хамт олныхоо төлөө, хүн бүр түүний бүрэн эрхт, идэвхтэн байваас зохино. Хэрэв хамт олноо ойшоохгүй, түүнийг ор нэрийн төдийд үзэх аюул хэрхэвч таарахгүй. Хоёр эмэгтэй хүүхэд ийн бичсэн байна. Үүнд: «Чамайг дөхүүлж өгч болох уу?» хэмээн эрэгтэй хүүхдүүдийн талаас маргах нь зөв зүйтэй юу? Тэгвэл эмэгтэй нь юу гэж хариулах ёстой вэ? » гэсэн байна. Хэрэв та нарын нөхөрлөл үнэхээр нөхөрсөг бол ямар хариу өгөх тухай эргэлзээд байх юм даанч алга.

	Бас өөр нэгэн асуудал байна. 

	 

	«Эрэгтэй эмэгтэй хоёр хүн кино үзэхээр очвол хэн нь билет авах ёстой вэ? Заавал эрэгтэй нь үү, эсвэл эмэгтэй нь үү». Үүнийг хариулаад байх шаардлага алга шив дээ. Та нар хамт сурч байгаа болохоор өөрийн мөнгө гээд байх юу байх вэ. Та нарын харьцаа үнэхээр нөхөр ёсны юм бол ийм асуудал төдий л онц биш биз дээ»

	 

	гэж уул захидлын эзэн маш зөв зүйтэй бичсэн байна.


ГУА САЙХАН БАЙХАД ТИЙМ ХЭЦҮҮ ЮҮ?

	 

	«Манай ангид нэг жаал хүү бий. Бараг бүх охид түүнийг гоё сайхан гэлцдэг юм» хэмээн Троиц хотоос Светлана Захарова гэгч бүсгүй бичиж байна. Ийм охидтой яагаад ч юм тохироход надад бэрх байдаг. Үнэхээр ч тэр залуугийн зүс царай эвлэг аятай, цайвар шар үс нь сэтгэлд таатай аж. Харин энэ залуу маань ямагт гоо сайхан байдаггүй, заримдаа бүтэл муутай юм хийдэг байна. Ихэрхэг дээрэнгүй зан гаргах, бусдыг хуурч мэхлэхээс гадна өөрт нь өгсөн үүрэг даалгаврыг дарамттай шиг үздэг юм.

	Ийм хүнийг гоё сайхан хүн гэж болох уу? Чухам юунд хүний гоё сайхан орших вэ?»

	 

	гэжээ.

	Хүний гоо үзэсгэлэн... Энэ асуудлаар Светланы үе тэнгийн насны багачууд юу гэж бодоцгоож байна вэ?

	Московск мужийн Долгопрудно хотын Люда Колобовагийн санаа бодол ийм байна:

	 

	«Миний бодоход, хүний гоо үзэсгэлэн нь гадаад тал, хувцас хунартаа биш. Хүний гоё сайхан нь түүний дотоод сэтгэлд, хүмүүстэй харьцах төлөв зан араншинд бий»

	 

	гэжээ.

	Людагийн саналыг Горьков мужийн Дзержинск хотоос Влодя Тимонов дэмжиж байна. Володя бичсэн нь:

	 

	«Би 14 настай болохоор амьдралыг бага мэднэ. Хүний гоо сайхан нь сэтгэл санаандаа оршино. Сайхан, ямар ч үед нөхөртөө тусалдаг, сэтгэл санаа ариун тунгалаг, зарчимч, тал бүрийн боловсролтой соёлч боловсон хүмүүс байна гэж сэтгэлдээ төсөөлөн боддог ч, ярьдаг ч бил ээ. Дээр дурдсан бүх чанаруудыг нийлүүлээд хүний гоо сайхан гэх болой.

	Зориг баатарлагаар бууршгүй их, гавьяа зүтгэл арвин баатартай ном зохиол уншихад тэрхүү баатруудын сэтгэлтэй хүн өөрийгөө биш, нөхрөө бодож нөхөртөө туслахад ямагт бэлэн байдаг юм»

	 

	гэжээ.

	Иймэрхүү утгатай захидал ирсэн захидлуудын дийлэнх болж байна. Бүх хүүхдүүд хүний гоо сайхны гол шинжийг юуны өмнө түүний сэтгэл зүрх, дотоод санаа бодолд бий гэж тайлбарлаж байна.

	Бид ирээдүйн хүний тухай, коммунизмын үеийн хүний тухай ярихдаа, энэ үеийн хүмүүс нь юуны өмнө төрх байдал нь гоо сайхан хүн байгаа гэх бодол сэтгэлд буудаггүй гэж үү?

	Ингэхлээр хүний гадаад дүр байдал уншигч нарт мөн л холбогдолтой байна шүү дээ.

	Яриагүй тийм. Антон Павлович Чехов өөрийнхөө үед: «Хүний бүх зүйл: нүүр царай, хувцас хунар, сэтгэл санаа цөм гоё сайхан байх ёстой» гэж бичсэн бил ээ.

	«Нүүр царай, хувцас хунар...»

	Свердловск хотын аравдугаар ангийн сурагч эмэгтэй Оля Воровьевагийн захидал энэ байна.

	 

	«Гаднаас нь үзвэл авах юмгүй, хүйтэн царайлсан хүнтэй уулзаад ярихад чихнээс чимэгтэй үг олонтоо сонсохыг би цөөн бус удаа ажигласан юм. Иймэрхүү хүнд бид тэр дороо л тал өгч эхлээд, ялимгүй хугацаа өнгөрмөгц түүний нөгөөх гадна талын хүйтэн зэвүүн юм огт ажиглагдамгүй болсон байдаг» 

	 

	гэсэн байна.

	Оля охин тун сүрхий ажигласан байна: Царай зүс нь сэтгэл бодлын толь гэж ярьдаг нь тийм ч учир утгагүй зүйл бус. Зан араншин эвтэй аятай бол хүний гуа сайхан нь тэр болой 

	 

	«Түүний чинь өргөн магнай, дүрлэгэр нүдэнд болсон юм» гэж бид ярьцгаадаг. Гайхмаар юмгүй боловч сэтгэлд талгүй, заримдаа ой гутам зэвүүн царайтай хүн хааяа тохиолдоно.

	Бохир гар хуруутай, ув улаан царайтай хүний тогтворгүй гүйлгэнэсэн хүйтэн нүдийг бид тэр дор нь олж харна. Залхуу хүний сэлхэрсэн улцгар зүс царай хэчнээн эв хавгүй үзэгддэг бил ээ. Гэтэл он удаан жил хүнд бэрх амьдралыг амсаж өнгөрүүлсэн азай буурлын гүн үрчлээт нүүр та бидэнд тийм ч муу муухай харагддаггүй. Харин ч бид түүнийг үзээд «Уулыг цас, эрийг нас дарна» гэж ярьдаг билээ. Сэргэлэн цовоо, баяр баясгалантай, нийгэмч сайхан үзэл бодолтой хүний нүднээ ямагт хөөр баяр тодорч явдаг нь хүртэл илт.

	Дайн дажны гай гамшгаар мурий саруй сорвитой болсон ч эрэлхэг эрийн гал дөл бадарсан нүүр царай бидэнд сайхан сэтгэгдэл төрүүлдэг юм. Гаднах дүрс нь хүчирхэг баатарлаг, эрэмгий зориг амгалан тайвны ааль зангаа илтгэн харуулах болно.

	Тийм ээ. Хүний царай зүс бол сэтгэл бодлын толь мөн. Таны бүх амьдралын үнэн дүр нь өөрийн чинь нүүр царайд илрэлээ олно. Тиймээс эелдэг сайхан нүүр царай нь хүнд хамгийн чухаг зүйл мөн.

	Тэгээд ч «Гоо сайхан хүн байх гэгч тийм амар хэрэг бус»

	 

	гэж Кызм-Ординск мужаас Неля Ким бичсэн нь тэр.

	Энэ бүсгүй тун онож хэлжээ. Гоо сайхан байж хүн бүр болно. Харин тийм амар хялбар зүйл бус «Эзэн хичээвэл заяа хичээнэ» гэгчээр бүтэхгүй болохгүй зүйл огт биш.


БАХАРХАЛ ГЭГЧ ЮУ ВЭ?

	Валя Ковайкина бидэнд нэгэн захидал илгээжээ. Түүнд та нарын дөнгөж саяхан уншсан асуулт байв. Энэ тухай бид багачуудад мэдэгдсэн юм. Хариулт тун олон ирлээ.

	Олон хүүхдүүд сүрхий няхуур бодож боловсруулсан хариуг Валя охинд ирүүлснийг зориуд тэмдэглэх хэрэгтэй. Эдгээр хүүхдүүд сунжруу, том том захидал бичжээ. 

	Тэдгээрийн дотор бага бус сонирхолтой, инээд хүрэм захидал ч байна. Жишээлбэл:

	 

	«Бахархал гэдэг бол ердөө л биеэ тоохыг хэлнэ. Ийм явдал болсон юм. Нэг жаал хүү чухам юу бүтээснийг бүү мэд, харин түүнийхээ дараа их л бардамнан сайрхсан байдалтай явж байсан»

	 

	гэжээ.

	Бас тэрчлэн:

	 

	«Бахархалтай хүн гэгчийг би ингэж ойлгож байна. Бахархалтай хүн бол хажуугийн хүндээ ч тэр, хань нөхөртөө ч тэр огт хайхрамжгүй хандана» 

	 

	гэсэн байна.

	 

	«Айлынхандаа ер анхаарал тавьдаггүй нэг бүсгүй манай тосгонд бий. Түүгээр ч үл барам энэ бүсгүй хүмүүст огт хайхрамжгүй ханддаг юм. Түүнтэй мэндлэхэд эсвэл сонсдоггүй юм уу, сонссон ч тоодоггүй юм уу, хажуу тийшээ хараад өнгөрдөг. Миний бодоход, энэ бол ёстой бахархалтай хүн»

	 

	гэжээ.

	Эдгээр захидлын эзэд зөв зүйтэй бичиж байна уу? Үгүй гэж бид бодож байна.

	Хөдөө тосгонд хамраа сөхсөн бүсгүй байдаг бол тэр нь биеэ тоосон хэрэг. Хэрэв хөвгүүд тийм бол тэр нь бардам сагсуугийн шинж. Биеэ тоох, бахархал хоёрын хооронд асар том ялгаа бий. Биеэ тоох гэгч бол хүн орчин тойрныхоо хүмүүсийг үл хүндэтгэн, өөрийг хэтэрхий өндөр үнэлэхийг хэлнэ. Иймэрхүү явдалд онцлох учир шалтгаан байдаггүй юм. Бахархал, даруу зан хоёр ямагт хосолж явна. Бахархалтай хүн нь өөрийн байгуулсан гавьяа, нэр алдраар бардамнан сайрхдаггүй юм.

	 

	«Хүний бахархал гэдэг нь бусдын өмнө өөрийгөө гутаан хэт бууруулахгүй байх явдал мөн»

	 

	гэж Москва мужийн Люберец районы Дзержинскийн нэрэмжит суурины 32 дугаар сургуулийн долоодугаар ангийн сурагчид бичжээ.

	 

	«Энэ бол бусдыг сохроор даган баясах бус харин амьдралыг үзэх өөрийн үзэл бодолтой, бие даасан санаа эрмэлзэлтэй байхыг хэлжээ. Алив зүйлийн талаар дандаа үнэн зөв ярьж, өөрийн биеийг даруу төвшин авч явбал зохино»

	 

	гэсэн байна!

	Иркутск хотын нэгэн дунд сургуулийн зургаадугаар ангийн сурагч Таня Некрасовагийн 

	 

	«Үр ашигтай сайн сайхан юм бүтээсэн бол хүн бахархах нь зүй. Харин ямар ч тохиолдолд биеэ тоох, би бүхнийг чадна, мэднэ гэж бодож хэрхэвч болохгүй.

	Шинэ гоё хувцас өмсчхөөд түүгээрээ баярхан бахархдаг охид бий. Энэ бол тун муухай»

	 

	гэж бичсэн байна.

	Таня зөв зүйтэй тэмдэглэсэн байна. Аав ээжийн авч өгсөн гоё ганган хувцсаар бахархах, баярхах хэрэг юу байна. Ажил хийж цалин авдаг болоод аав ээждээ бэлэг авчирсан цагт чи бахархаж болно.

	Дилижанскийн орос дунд сургуулийн наймдугаар ангийн сурагч Арпик Маркеросян ийн ярьж байна:

	 

	«Нарийнхан түрийтэй өмд, хавтгай гамбир адил өргөн далбагар саравчтай навтгар малгай өмсчхөөд, хүмүүсийг үл тоомсорлосон маягаар харж явдаг тийм залуучууд манай хотод их бий. Гэтэл эд нар маань ажил албагүй дэмий хэсүүчлэгчид юм»

	 

	гэжээ.

	 

	«Миний бодоход хүний бахархал гэгч нь түүний нэр төр, алдар гавьяа мөн. Бахархалтай хүн хэзээ ч худал ярьдаггүй, сайн сайхан үерхэл нөхөрлөлийг хичээн эрхэмлэж явна. Бахархалтай хүн бол ямагт зарчимч, үнэнч шударга, зориг эрэлхэг байвал зохино»

	 

	гэж долоодугаар ангийн сурагч Вера Кондрашева Москвагаас бичсэн байна.

	Хуурай мэхлэгч, нэр төрөөр хөөцөлдөгч хүнд бахархах бахдах юм ер үгүй.

	Валерия Опарены захидал бидэнд тун их аятайхан санагдав. Валерия хүү Тула мужид суудаг юм.

	 

	«Бахархалтай хүн бол үнэнч шударга, сайн сайхан үйлс бүтээвэл зохино. Найз нараа хүндэтгэн, хэцүү бэрх үед түүнд тусалдаг байх ёстой. Манай ээж бахархал, сэтгэл хоёр эгч дүү байдаг гэж ярьдаг юм.

	Зарим хүүхдүүд сурлагаар хоцорч яваа атлаа туслалцаа авахаас татгалздаг. Тэгэхэд бардам нэрэлхүүгийн гай гэж бусад нь ярьдаг.

	Миний бодвол, тэд үнэхээр тийм бардам нэрэлхэх л байсан юм бол сурлагаар хоцрохгүй байх нь яасан юм. Хэрэв бахархалтай л байя гэж байгаа бол бусдаасаа илүү сайн суралцах хэрэгтэй шүү дээ»

	 

	гэсэн байна. Энэ зүйтэй, бардам нэрэлхүү хүн анги дотроо сурлагаар сүүл барьж явахыг хүсэхгүй. Бахархалтай хүн нийгэмд тухайлбал сурлага, хөдөлмөрөөр сүүл мушгих биш, тэргүүн эгнээнд байхыг хүсэх билээ.

	 

	«Бахархал бол хүний сайн чанаруудын нэгэн мөн. Зөвлөлтийн олон иргэдэд жинхэнэ сайн сайхан бахархал бий. Хэн тэр Сибирьд фабрик завод барьж байна, хэн тэр хойд туйлд ажиллаж байна тэдгээрт энэхүү бахархал дүүрэн аж. Ер нь хэн хүч бие хайрлалгүй хөдөлмөрлөж бусдын тулд хэрэгтэй тустай юм бүтээхээр ажиллаж байна. Түүнд ёстой бахархах бахархал дүүрэн аж. Бахархалтай хүн өөрийгөө басамжлан доромжлох бус, харин өөрийн хөдөлмөр бүтээл, оюун ухаанаар түүнийг улам улам нэмэгдүүлж байдаг»

	 

	гэжээ. Үнэ цэнтэй сайн сайхан мөрүүд байгаа биз. Энэ бол Дарсунскийн дунд сургуулийн аравдугаар ангийн хүүхдүүдийн захидалд байгаа юм.

	Хүүхдүүд Валя Коваикины асуудалд ямар сайхан захидал ирүүлж байгааг үзэцгээж байгаа биз дээ? Гэвч олон хүүхдүүд зөвхөн хувь хүн, ганц биеийн бахархлын талаар ярихгүй байна. Хүүхдүүдийн ирүүлсэн захидлын дотор нийт олны бахархал, өөрийн хамт олон, анги бүлэг, тэр ч байтугай өөрийн хот, эх орныхоо бахархлын талаар бичсэн байх юм.

	Үнэхээр ч, тэр өөрөө отрядын гишүүн, таван жилийн төлөвлөгөөний хөтөч ахул өөрийн отрядын амжилтаар хэрхэн бахархахгүй байх билээ.

	Жишээ нь: Зөвлөлт Холбоот Улсын Баатар пионер Лена Голиковын нэрэмжит өөрийн анги, өөрийн отрядаар бахархсан захидлыг 460 дугаар сургуулийн сурагч Лена Гриванов Москвагаас ирүүлсэн байна.

	Бахархлын тухай яриаг бид нэг захидлаар дуусгах хүсэлтэй байна. Үүнийг Ардчилсан Бүгд Найрамдах Герман Улсаас ирүүлжээ.

	 

	«Эхлээд уучлал гуйя. Би оросоор төдий сайн бичиж чадахгүй. Бахархлын тухай хүүхдүүдтэй хийсэн таны яриаг өнөөдөр үдийн хоолны дараа сонслоо. Бараг бүгдийг нь ойлголоо.

	Эхлээд би өөрийгөө танилцуулах үүрэгтэй. Миний нэр Бригита Голдинг. Би оюутан болсоор хэдхэн сар болж байна. Би Лейпциг хотод суралцан оюутны байранд сууж байна. Би багш болж тав - наймдугаар ангиудад орос хэл заах хүсэлтэй. Манай хүүхдүүд цөм хичээнгүй оролдлоготой. Тэд «Тимур ба түүний команд» хэмээх номд гардагчлан бригад зохион байгуулж хөгшчүүдэд туслалцан, юм авах, орон байр луугаа нүүрс зөөхөд элбэлцэж, тэдэнд зориулан бүжиг хийх, тоглоом тоглож, цас цэвэрлэж байна.

	Бахархал гэгч юу вэ? гэсэн асуудлыг би хариулах сан гэж бодож байна. Миний хувьд энэ асуудлыг тайлбарлах тун хэцүү байна. Орос хэлийг би бага мэдэж байна шүү дээ. Бид чухам юугаар бахархаж болохыг зүгээр л бичье. Миний бодоход, бид цөм социалист лагерийн гэр бүлд амьдарч байгаагаараа бахархаж болно. Бид, манай ард түмэн, манай орнуудын олж байгаа амжилтаар бахархаж болно. Бүх сайн сайхан бүгдээр би бахархахыг хүснэ. Хөгшид, настнуудад тусалж байгаа хөвгүүдээр би бахархаж байна. Өдөр ирэх тутам өсөн дэгжиж байгаа өнөөгийн жаргалант амьдралаар би бахархана. Зөвлөлтийн бүх хөвгүүд охидод чин сэтгэлийн баярын мэнд дамжуулаарай. Тэд нарт их амжилт, аз жаргалтай амьдралыг хүсье. За үүгээр өөрийн захидлыг дуусгая. Баяртай

	Нөхөрсөг ёсны мэндчилгээ хүргэсэн 

	Бригита Голдинг 

	Лейпциг хот»

	 

	гэжээ.

	Тун аятайхан захиа байгаа биз? Түүнийг манай анд хань Ардчилсан Бүгд Найрамдах Герман Улсаас ирүүлсэн нь бүр ч таатай байна.


НИНЖИН СЭТГЭЛИЙН ТУХАЙ ЯРИЛЦЪЯ

	Өмнөх бүлэгт Тула мужаас ирүүлсэн Валерия Опарины захидлыг бид уншицгаасан бил ээ. Та нар сайн санаж байгаа биз? Бахархал, сэтгэл хоёр төрсөн эгч дүү нар гэж ээжийнхээ хэлсэн үгийг Валерия тэнд эш татсан байдаг шүү дээ. Бас тэнд Ставрополь хязгаараас Мишин Юра хүүгийн бичсэн өөр нэгэн захидал байна. Энэ захидалдаа «Нинжин сэтгэл гэгч юу вэ?» гэж тэр асуужээ.

	Үүнийг зөвхөн бид хариуцах бус, мөн л та нарын захидал бидэнд тусалж байна. Наташа Курундушева Рыбинскээс бичсэн нь:

	 

	«Нэг найз маань өвдөөд гэртээ хэвтэхэд түүнд хичээлийн даалгаврыг аваачиж өгөх хэрэгтэй болно. Гэтэл түүний гэр хол, хүргэж өгнө гэхээс хөл өвдөнө. Яг энэ үед миний толгойд: «За чиний нинжин сэтгэл чинь хаана байна вэ? Үерхэл, нөхөрлөл гэдэг чинь ийм өнгөцхөн байдаг юм уу?» гэсэн нэгэн бодол орж ирлээ. Ингэхлээр газрын хол, цаг улирлын байдлыг умартдаг юм. Миний бодоход нинжин сэтгэл гэдэг бол хүн хүнээ гэм буруутнаас сэрэмжлэн, түүнийг шударга бус хэрэг хийхээс зайлсхийхэд нь туслалцах гэсэн чин ариун эрмэлзэл юм. Ийм чин ариун сэтгэл хүнд байдаггүй сэн бол аж төрөн амьдрах гэгч гамшиг болж, хүмүүс бие биедээ туслан дэмжихгүй болно»

	 

	гэжээ.

	Нинжин сэтгэл гэгч чухам юу болох тухай асуудалд Наташа охин бусдаас арай ойр дөхөм хариу ирүүлсэн мэт бидэнд санагдаж байна.

	Найз нар минь, та бид нинжин сэтгэл хэмээх ойлголтод чухам юуг багтаан ярьдаг вэ гэвэл миний бодоход хүмүүст байгаа сайныг зорьсон үнэнийг эрсэн дэвшилтэт үзэл санаа гэж би хэлнэ.

	Миша Левины захидлаас бид нэг сонин дүрслэл оллоо. Миша бичсэн нь:

	 

	«Нинжин сэтгэл гэдэг бол чиний дотор амьдарч, түүний өмнө чи өөрийн үйл ажлын талаар тайлагнан буй хоёрдугаар хүн мөн. Чамд нинжин сэтгэл байвал тэр чинь чиний алхам бүрд хийн үйлдэж байгаа ажил үйлсийн үнэн мөнийг ялган тунгааж байх нэгэн ёсны шүүлт болж өгнө» гэж хүмүүс ярьдаг.

	Юуг сайн сайхан, юуг бузар булай гэдгийг бид тун сайн мэднэ.

	Хүн бусдын харааны өмнө, нөхдийн хяналт шалгалтын дор байвал муу муухай юм хийхгүй. Харин хүн амьтны хяналт хараанаас далд байвал өөрийн дур хүслийн дагуу аливаад хандах болно. Чухам энэ үед тэр хүний нинжин сэтгэлийн чадал хүч тодрон гарч ариун шударга үйлс бүтээхэд түүнийг түлхэнэ.

	«Нинжин сэтгэл нь хүнийг зөв сайн замаар хөтлөн, үр ашигтай юм хийж байгааг үзэхэд таатай сайхан байдаг юм. Ийм тохиолдолд олон түмэн түүнийг өргөмжлөн хүндлэх болно. Юуг муу муухай, юуг зөв зүйтэй гэж хэлэхийг хүмүүс ялган таньж мэдэх нь чухамдаа түүний нинжин сэтгэлийн дуу хоолой болж өгнө. Хүн өөрийн сэтгэлийн дуу аялгын эсрэг сөрөн явбал аз жаргал гэгч юун болохыг хэзээ ч үл ойлгоно» 

	 

	гэж бичээд энэ захидалдаа «Эмэгтэй, ээж» гэсэн гарын үсэг тавьсан байна.

	Өөрийн нинжин сэтгэлийн аясыг даган аливаад ханддаг бол тэр үнэхээр сайн хүн. Тийм хүн өөрийн хийж үйлдэж буй ажил үйлсийн эзэн болж чадна. Тийм хүн өөрийн биеийг амар хялбар, зөвхөн хар амиа бодсон замаар биш, харин бэрх хэцүү ч болов улс түмэнд хэрэгтэй тустай замаар явуулах болно. Үүний тулд ч ямар нэг өөрт хэрэгтэй ашигтай зүйлээс татгалзан олны төлөө шинэ сайхныг хийхийн тулд хичээх болно.

	Энэ явдал тохиолдлын бус болохыг найз нар минь мэдэж байгаа байх. Тэгээд ч манай эрин үед хүмүүс өөртөө сэтгэлийн дуудлага гэгч юун болох, нинжин сэтгэлийн тэмүүллээр хэрхэн амьдрах вэ? хэмээх асуудлыг цөөн бус тавьж байна.

	Энэ талаар Ивановск мужийн Гурьевын Таня бичихдээ:

	 

	«Миний санахад, хүн бүрийн сэтгэл санаа цэвэр тунгалаг байх ёстой. Энэ бол ялангуяа манай оронд тун чухал зүйл мөн. Манай ард түмэн коммунизм байгуулж байгаа болохоор коммунист ёсоор амьдарч, ажиллаж, суралцах хэрэгтэй.

	«Коммунизм байгуулж байна» гэж бид ярьдаг. Коммунизмын байгуулалт нь зөвхөн фабрик, завод барьж цахилгаан энерги гаргах, суваг шуудуу холбохын нэр биш.

	Гэрэлт ирээдүй өөд хөтлөн жолоодож буй коммунист нам сургахдаа: коммунизм байгуулна гэдэг бол түүнийг хүмүүсийн оюун ухаан, ажил амьдралд байгуулна гэсэн үг. Коммунизм гэгч нь ямар ч хавчлага шахалтгүйгээр сайн сайхан ажил үйлс бүтээдэг тийм өндөр ухамсартай хүмүүсийн нийгэмлэг мөн. Энэ нийгэмлэгийн иргэн бүр үүнийг ойлговол зохино.

	Нинжин сэтгэлийн үүднээс алив юманд ямагт хандаж сурах, өөрийн чинь дотоодод амьдран сууж буй тэр хоёрдугаар хүн таны нинжин сэтгэл таныг ажлын амар хялбарыг бодох бүтэлгүй зам руу хэзээ ч оруулахгүй хатуу чанд тогтоон барьж чадахуйцаар өөрийн зориг хатуужлыг бий болгон хүмүүжүүлэх нь чухал.»

	 

	За одоо өөр нэгэн чухал асуудлын талаар ярилцъя.


ЯМАР ХҮНИЙГ ЗАРЧИМЧ ХҮН ГЭХ ВЭ?

	«Миний санахад, зарчимч хүн гэдэг бол ямар нэгэн тодорхой дүрэм горимоор амьдарч, аль ч нөхцөл байдалд түүнийгээ хатуу баримтлан дагадаг тийм хүнийг хэлнэ» 

	 

	гэж Таня Алексеева охин Рьбинскээс бичсэн байна.

	Таня цааш бичсэн нь:

	 

	«Хэрэв энэ үнэн бол хүн бүр өөр өөрийн зарчимтай болж, хүн бүгдэд өөр өөрийн өвөрмөц дүрэм горим бий болох нь. Ингэхлээр, чухамдаа зарчим гэгч юун болохыг би төдий л сайн ойлгохгүй байна. Иймд надад тусална уу?»

	 

	гэжээ.

	За яах вэ. Чиний энэ хүсэлтийг чадах ядахаар биелүүлэхийг хичээе.

	«Зарчимч хүн бол ямар нэг тодорхой дүрэм горимоор амьдарч, аль ч нөхцөл байдалд түүнийгээ хатуу баримтлан дагадаг тийм хүнийг хэлнэ гэж Таня бүсгүй тун зөв зүйтэй бичсэн байна. Тэгснээ, хүн тус бүр өөр өөрийнхөөр зарчим ч болж, хүн бүгдэд өөрийн өвөрмөц дүрэм горим бий болно» гэсэн нь үнэн байдалд эс тохирох учир бид түүнтэй маргах хэрэгтэй.

	Ёс зарчмыг дадал заншилтай, зарчимч байдлыг хэдэр зөрүүд зантай хольж хутгаж үл болно.

	Зожиг зөрүүд хүн... Хүүхдүүдэд зориулсан нэгэн үлгэрт: «Чамд бууж зам тавьж өгснөөс хөл минь хугарсан нь дээр» гэж гардаг билээ. Энэ үлгэрийн дотор гардаг хоёр хонь нарийн жимээр явж байгаад жижиг гол дээгүүр тавьсан банзан гүүрээр гарах болоход тэр хоёрын аль аль нь хэн нэгэндээ зам тавьж өгөхийг үл хүсэн мөргөлдсөөр уснаа унажээ. Ёстой зөрүүд зожиг зан гэгч энэ бил ээ.

	Зөрүүд хүний тухай ард түмний дунд тархсан зүйр үгийн дотроос «Зөрүүд хүнд зөв буруугүй» гэсэн үгийг Даль өөрийн үгсийн толь бичигт бичсэн байна. Далийн үсгийн толь бичигт: «Зөнөг хүн зөрүү, хэдэр хүн хөшүүн» гэх буюу «Зөвийг эс мэдэх саднаас зөрөлцсөн дайсан дээр» гэхчлэн ардын зүйр цэцэн үг олон бий Ийн зарчим, байдлыг доорд үзэх явдал бага бус тохиолдоно.

	«Ёс зарчмыг бодоод би чамтай кинонд явсангүй, учир нь чи намайг гомдоосон шүү дээ» гэж ярьдаг. Бас «Тэр болзсон газар чинь ёс зарчмыг бодоод би очсонгүй» гэж ярьцгаадаг. Энэ бүгд бол зарчим биш, харин зөрүүд зожиг зан шүү дээ.

	«Өглөө бүр биеийн тамирын дасгал хийж, хүйтэн усаар биеэ арчдаг. Энэ бол надад зарчим болсон юм» гэж ярих явдал бий. Энэ маань зарчим биш, харин чухаг сайн дадал заншил мөн.

	Хүний үзэл бодол, түүний ертөнцийг үзэх үзэл, янз бүрийн учралд түүний хэрэглэж байгаа амьдралын хуулиудыг бид зарчим гэж нэрлэнэ. Тийм амьдралын зарчмууд манай коммунист намын программд бичигдсэн юм. Эдгээр зарчмууд нь коммунизм байгуулагчдын дагаж мөрдөн буй ёс суртахууны хууль болсон юм.

	Та бүгд эдгээрийг сайн мэднэ. Тэдгээр зарчмуудыг ганц нэгэн хүн санаанаасаа зохиосон бус, бүх ард түмний оюун ухаанаар бий болсон учир гайхамшигтай бил ээ.

	«Хүн хүндээ хань, нөхөр, ах дүү», «Хэн үл ажиллана тэр үл иднэ», «Нэг нь нийтийн төлөө, нийт нь нэгийн төлөө» гэсэн зарчмуудыг аваад үз. Үүнгүйгээр аж төрж хэрхэвч үл болно.

	Жишээ авъя. Байшингийн суурь дээр ажиллаж байсан өргөгч цамхгийн жолооч асар их алт мөнгө бүхий сав олжээ. Тэр их мөнгийг хувьдаа хэрэглэвэл бүхэл амьдралын турш хэрэглэсэн ч хүрэлцэх байв. Бас тэгээд түүний мөнгө олохыг хэн эс үзжээ.

	Гэвч тэр жолооч өндөр ухамсартай, зарчимч хүн тул уул мөнгийг би хөдөлмөр хийж олоогүй учир надад шингэх ёсгүй хэмээн улсдаа аваачиж өгсөн байна. Энэ бол түүний зарчимч чанарыг харуулж байна.

	Нэг ийм явдал болсон юм. Төмөр зам дээр ажил хийж байсан нэгэн эмэгтэй хаалганы чандаас галт тэрэг ирж явааг ажиж байтал түүний яг зам дээр өндөр настай хүн гэлдэрсээр харагдав. Замчин эмэгтэй өвгөний амь насыг аврахын тулд галт тэрэгний өмнүүр эрс шийдэмгий ухасхийв. Энэ бол амь бие өрсөлдсөн үед ч бусдадаа туслахад ямагт бэлхэн байдаг тэр эмэгтэйн эрхэм нандин, зарчимч чанар мөн. Ийнхүү тэрээр өвгөний амийг авраад өөрийн биеийг золионд хаясан байна. 

	Комсомолын хурал хийж чиний найзыг комсомолын гишүүнд элсүүлэхээр бүгд баяр хөөртэй гар өргөн батлах гэж байна гэж бодъё. Гэтэл чиний найзад гагцхүү чи мэдэж байгаа нэгэн сүрхий дутагдал бий бөгөөд тэрээр түүнийгээ нуун далдалсан байжээ. Хэрэв чи үүнийг нь хэлбэл та хоёрын сайхан үерхэл тасарч болох талтай байв. Тэгэвч чи зарчимч бол зоригтой гэгч босоод үнэн ариуны төлөө цэвэр тунгалаг нөхөрлөлийн төлөө энэ талаар олон түмэнд ярих ёстой.

	Манай орны хүн амын дийлэнх нь шинэ нийгэм байгуулагчдын ийм эрхэм өндөр зарчмаар аж төрж байгаад манай нам, манай ард түмэн тийм их хүчирхэг байдаг юм.


ДАНДАА Л ҮНЭН ЯРЬЖ БАЙХ ХЭРЭГТЭЙ ЮУ?

	Эхлээд харвал тун хачин асуудал санагдаж байгаа биз? Харин хариултыг заавал олж өгөх хүсэл аяндаа бидэнд төрж байна. Лариса Сафронова гэгч охины Волгоградаас бичсэн энэ асуулт хүүхдүүдийн дунд маргаан төрүүллээ. Тэгэхдээ тун ширүүн маргаан шүү!

	 

	«Хэрэв дайсан байвал яах вэ? Би түүнд үнэнийг ярих болж байна уу? гэж Казань хотын Коля Железнов хүү асуугаад, хүнд шархдаад дайсанд олзлогдлоо гэж бодъё. Тэд надаас чи аль, ямар ангийнх вэ? дарга чинь хэн бэ? гэж асууна. Би үнэнийг хэлэх үү? Толгой л мөрөн дээр байгаа цагт хэрхэвч үгүй»

	 

	гэсэн байна.

	Зүйтэй! Шударга үнэний тухай, хүн ёсны ариун шударга зан байдал нь иймэрхүү тохиолдолд үнэн ярихад тотгор болж байна

	Бас түүнчлэн үнэнийг нууж хаах өөр бусад нөхцөл байдал ч байх шүү дээ.

	 

	«Манай хашаанд нэг охин бий. Түүнийг Галя Синицына гэдэг, тэр охин үнэнч шударга учир ямагт үнэн зөв ярьдаг юм. Би түүнтэй тавдугаар ангид хамт суралцдаг болохоор сайн мэднэ.

	Галягийн ээж зүрхний өвчтэй хүн. Нэг удаа Галягийн ээжийн бие барагтай байх үед нэгэн Цахилгаан ирсэн нь Галя болон түүний ээжийг Оренбургт яаралтай ир гэж дуудсан байв. Оренбургийн хүн эмнэлгийн дээд сургуульд суралцдаг эгч нь өвчилсөн байжээ.

	Яг энэ өдөр Галя над руу гүйж ирэв. Чухам яавал зохихыг мэдэхгүй байсан тул ээждээ уул цахилгааныг эс үзүүлжээ. Хэрэв үзсэн ахул ээжийн бие улам доройтож болох байв. 

	Би ч Галядаа туслахыг бодож бид Оренбург руу «Ээж өвчтэй учир бид очиж чадахгүй» гэсэн цахилгаан илгээлээ. Харин, хоёр долоо хонотол ээжийн бие овоо сайжирч, Галя охин ирсэн цахилгааныг ээждээ үзүүлсэн юм. Миний бодлоор бол ийм хүмүүсийг шударга үнэнч гэж болно»

	 

	гэж Волгоград хотын 8-р ангийн сурагч Женна Федоренко бичсэн байна.

	Бидэнд ч мөн л тэгж санагдаж байна.

	Өөрийн хувьд ямар нэг ашиг хичээж худал хуурмаг яригчийг бид үнэнч шударга бус хүн гэж ярьдгийг хүүхдүүд та нар ойлгож байгаа шүү дээ. Галя охин бие нь муу байгаа ээжийгээ зовоохоос түдгэлзсэн байна. Энэ нь ч зүйтэй болжээ.

	Ер нь бараг бүх хүүхдүүд ингэж бодоцгооно. Хүмүүсийн харьцаанд халамж анхаарал, соргог ажигч байдал тун чухаг гэж хүүхдүүд үзэцгээж байна. Зүйтэй, харин нэг жаал нэлээд өөрөөр бичжээ. Владимир Ильич Лениний амьдралын тохиолдлоос тэр эш татсан байна.

	 

	«Казанийн байдлын талаар өөрийн ах Александраас мэдээ аваад юу ч бодолгүй ээждээ очоод бүх үнэнийг хэлсэн бил ээ. Бид ямагт Владимир Ильич шиг аливаад хандах ёстой»

	 

	гэжээ.

	Тийм ээ, бид Владимир Ильичийн адил юманд хандах ёстой, Лениний хувьд бол хүнийг энэрэн хайрлах явдал зүйрлэшгүй дээд хэмжээнд хэзээд байсныг та бид ойлгох ёстой.

	Энэ жигтэй мэдээ сэлт түүний ээжийн дургүйцлийг бадраахыг Володя итгэж байсан гэж бид бодож байна. Энэ мэдээг ээждээ сонсголгүй ч болохгүй гэж Володя эргэлзээгүй шийдсэн бөгөөд тэгэхгүйгээр болохгүй байв.

	Хэрэв чи өөрийн нөхөр, дотно хүнийхээ төлөө санаа тавьдаг бол түүний амьдралд тохиолдсон гай зовлонг хөнгөвчлөн хуваалцах арга учрыг өөрийн зүрх сэтгэлд заавал олно. Волгоград мужийн Фролово хотын Люба Ярченко бүсгүй энэ дээрх санааг тун сайн дүрслэн өгүүлсэн байна.

	Тэр бичихдээ: 

	 

	«Нөхөрт минь гай зовлон учирсныг сонсмогц, надад тохиолдсон мэт сэтгэл түгших юм» 

	 

	гэжээ. Сүрхий зөв онож хэлжээ.

	Өөрийн нь тухай, түүний зан байдлын дутагдлын талаар өөрт нь хэлэх хэрэгцээ гардаг. Тийм үед сэтгэлээ чанга барьж айж эмээлгүй шулуун шууд ярь. Тэгвэл чиний үг чинь хүнд гашуун нясуун бус сонстох болно.

	Галя Колосова, Люба Чернова, Таня Шабанова гэгч гурван охины Таганрог хотоос ирүүлсэн захидал энэ байна.

	 

	«Манай найз бүсгүй Валя өөрийн гадаад үзэмжээр гайхуулж улмаар биеэ тоосон юм. Гэвч Валя үүнийгээ огт ойлгохгүй, ер нь ингэх ёстой юм шиг санаж байна. Бид цугларан хэлэлцээд, түүний үнэн байдлыг өөрт нь ярихаар шийдсэн юм.

	Энэ яриа маань Валяг их гомдоожээ. Эхний үед Валя уурлаж уцаарлаж байснаа, сүүлдээ ойлгож, бидэнд талархал илэрхийлсэн юм. Тэр цагаас хойш охид бие биеийн дутагдлыг улаан цайм ярилцдаг болж, засарч төлөвжиж байна»

	 

	гэжээ.

	Энэ охид зөв зүйтэй ажиллаж байна уу? Шулуун шууд үнэнч ариун шүүмжлэл үерхэх нөхөрлөл бэхжүүлэхэд бид итгэж байна. Захидал бас үргэлжилсээр байна.

	 

	«Та нарт ийм асуулт тавихыг зөвшөөрнө үү? Үүнд: Найз бүсгүйн чинь тухай хилс худал ярьж байгааг чи мэдэж байвал яах вэ? Бидний бодоход үүнийг эсэргүүцэх хэрэгтэй. Яагаад ч дуугүй байж болохгүй шүү дээ. Дуугүй байна гэдэг бол чи худал хуурмаг яригчидтай нийлж буй хэрэг. Тийм биз дээ?»

	 

	гэжээ.

	Бид ч гэсэн тэгж бодож байна. Өөр санаа оноо байж болохгүй. Найз нөхрөө гүтгэж дайрах нь хамгийн бузар булай явдал мөн тул нөхрөө хайрлаж хамгаалж явах хэрэгтэй. Гүтгэн дайрагчдад хатуу цохилт өгөх хэрэгтэй.

	Волгоград хотын Лариса Сафронова охины асуултыг хариулж ирүүлсэн захидлуудын талаар бидний хэлэхийг хүссэн зүйлс үүгээр дууслаа гэж болох биз ээ.


БИ ХОВЧ УУ?

	Энэ талаар Таня гэгч нэгэн охин биднээс асуусан юм. Түүний найз бүсгүй нь хичээл хийхгүй, анги танхимаар дэмий хэсэх болжээ. Энэ талаар бүх ангийнхны өмнө багшдаа хэлжээ. Үүнээс хойш ангийн найз нар нь түүнд муугаар ханддаг болж Таня охиныг ховч гэх болов. Үүнээс үндэслэн Таня охин ховч хэмээх юун болох, би ховч уу? гэж асуусан байна. За энэ талаар, эрэмбэ дараатай хэлэлцье. 

	Нэгдүгээрт: Ховч хэмээх юун бэ?

	Урьдын цаг үест шударга бусаар амьдарч агсан хүмүүсийг орост ховч гэдэг байв. Шүүхийн янз бүрийн шатны түшмэд мөнгөний төлөө хүний хувь заяаг гаж буруу хэлэлцэн шийдвэрлэх явдал олонтоо байсан байна. Хов хутгах гэгч нь гүжирдэн дайрах, улаан цайм худал хэлэхийг хэлнэ. Бидэнд захидал ирүүлсэн багачууд энэ бүгдийг нэлээд ул суурьтай ойлгоцгоож байна.

	Донец мужийн Терна гацааны зургаадугаар ангийн сурагч Алла Моргуленко энэ талаар юу гэж бодож байгааг үзье. Ховч хүн гэдэг бол дараа нь түүний талаар муу хэлэхийн тулд дэргэдэх хүндээ ая тал засан харьцдаг юм. «Нүүрэн дээр үнэг адил шарваач, нүдний далд могой шиг хорлогч» гэж Украины аман ярианд гарна. Энэ бол ховч хүний үнэн чанар мөн.

	За одоо хоёрдугаар асуудал: Таня ховч уу? гэсэн асуудлыг хариулахыг бодъё.

	Үгүй, Таня ховч биш. Галя охины олиггүй зугаалгын талаар бусад нөхдийнхөө нүүрэн дээр багшдаа хэлсэн шүү дээ. Тийм болохоор Таняг ховч гэх үндэс хаана байх бил ээ. Чухам үнэнийг хэлбэл найзынхаа бүтэлгүй явдалд санаа зовсны улмаас Таня үүнийг хэлсэн биз дээ.

	Харин Таня охин эцсийг хүртэл туйлбартай байсангүй, тэгээд ч нөхдийн дунд түүний талаар эргэлзээтэй санаа төрсөн байж болох юм.

	 

	«Уул нь тэр охинд ойртон очоод, чи буруу байна шүү гэж тайлбарласан бол зүгээр байсан юм»

	 

	гэж аравдугаар ангийн сурагч Виктор Караника Ташкентээс бичээд, 

	 

	«Галя өөрийн алдаа дутагдлыг ойлгож өөрийн биеэр багшдаа очоод буруугаа хүлээсэн бол Таня охинд хэчнээн сайхан байх бил ээ. Магадгүй, чамайг муу муухай юм хийгээгүй атал, найз нар чинь хардан сэрдэж болох уу? Дэлхий ертөнц дээрх хүмүүсийн дийлэнх олонх нь сайн санаатнууд болохоор Таня маань ч үүнийг сайн санааны үүднээс хийсэн нь илэрхий. «Чамайг ховч гэж хэрхэн болох бил ээ»

	 

	гэсэн байна. Бид ч бас ийн санаж байна. Найз нөхдийнхөө төлөө санаа зовж байгаа хүнийг ховч гэж хэрхэвч болохгүй.

	Ховч... Ховч хүн бий шүү.

	 

	«Эрхэм редакцын нөхөд өө! 

	Манай зургаадугаар ангид онцгой тохиолдол боллоо. 

	Бид бүгд... бүгд ч гэж дээ ганц охиноос бусад нь хичээлээс зугтан одов. Уул нь ийм явдал болсон юм. Газар зүйн хичээлийн багш өвчтэй учир түүний оронд сүүлийн цаг дээр орос хэлийн хичээлтэй гэж зарласан юм. Бид түүнийг тасалъя гэж хэлэлцээд сэмхэн хувцсаа өмсөөд гарч явлаа. Маргааш нь захирал, хичээл анги, анги даасан багш нар биднийг зэмлэн сүрхий уурлацгаав. Харин ганц охинд тэд уурласангүй. Учрыг лавлавал тэр охин бидэнтэй хамт сургуулиас гарч яваад сэм буцаж ирээд хүнгүй ангидаа өөрийн ширээнд сууж байжээ. Гэтэл завсарлагын үед биднийг хичээлээс зугтахаар тохирч байхад тэр охин бусдаас хамгийн дуу шуутай нь байж бил ээ. Энэ бүгдийн эцэст нэгэн ах гуай, та нарын дунд тэвчээртэй сайн ганц сурагч бий гэж ярьж бил ээ. Бидний бодоход тэр охин бусдыгаа хуурч, хүний мөсгүй зан гаргасан юм. Аль нь зөв вэ? Бид өөрийн сургуулийн дугаарыг та нарт бичихээ болъё. Хийсэн хэрэг маань тусгүй муухай болохоор, бас тэгээд сургууль маань сайн нэр төртэй, тэр охиныг бид гутаагаад юугаа хийх вэ. 

	Гарын үсэг: 6-р анги» 

	 

	гэжээ.

	Төрх тохьгүй зан байдлаас болж энэ жаалууд нэлээд хатуу юм хүртсэн бололтой. «Үлгэр жишээ» сурагч маань ч тусгүй юм хийсэн байна. Хэрэв тэр охин хүүхдүүдэд хичээл орхин явж болохгүй хэмээн энэ хэргээс урьдчилан сэрэмжилж байсан бол өөр хэрэг. Бидний санахад тэр охин тун бүтэлгүй юм хийснээ хатуу ойлгож дахиад иймэрхүү нэр төр хөөцөлдсөн ховч зан авир гаргахгүй биз.

	Иймэрхүү хүсэлт байвал яах болж байна?

	 

	«Манай ангид Витя гэж нэг жаал хүү бий. Түүнийг ялимгүй ч болов айлгаж өгөхийг хүснэ. Сурлагаар төдий муу биш боловч хичээл хийх дургүй. Манай ангийн сурагч Витягийн талаар радиогоор яриад түүнийг нэг сайн болгоод өгөхийг эрхэм редакцаас гуйя. Редакцын хайрт ах эгч нар аа, миний хаяг, хаана суудгийг бүү дурдаарай. Гагцхүү Калач хотын гэнэ биз»

	 

	гэсэн байна.

	Нэгэн ангийнхандаа сэтгэл зовж байгаа нь энэ үү? Үгүй тийм бий. Түүний талаар бодсоноо улаан нүүрэн дээр нь хэлэхээс тэр охин айсан байна. Тэгээд ч бидэнд захиа бичжээ. Энэ бол шударга бус хэрэг. Энэ бол ёстой худалч зан мөн. 

	Одоо өөр нэгэн захидлыг задалъя. Түүнийг Владивостокоос нэг хөвгүүн ирүүлсэн юм. Тэр бичсэн нь:

	 

	«Би дөрөвдүгээр ангид суралцдаг. Сурлагаар тийм муу биш. Биеийн тамираар оролддог. Надад тэшүүр, хуучин ч болов тоглож болохуйц цохиур мод бий. Бас чарга, цана байна. Манай ангийнхан эв найртай, сайн хүүхдүүд. Харин ганц Володя гэгч хүүхэд л биднийг үймүүлж байна. Тэр жаал, охидыг уйлуулж эрэгтэй хүүхдүүдтэй зодолддог юм. Миний найз Юра Ефремов, Саша Княжко, Вася Костомаров, Сергей Туланов, Сергей Приходька нар цөм сайн хүүхдүүд байгаа юм. Бид нар Володятай дуугарахгүй гэж шийдэцгээсэн боловч түүний элдвээр аашлах зан улам гарч буй тул та нарт бичиж байна. Энэ нь түүнд ашигтай ч байж болох юм. Миний нэр Петя Фетисов. Манай ангийн багшийг Мария Андреевна гэдэг. Тун сайн багш даа»

	 

	гэсэн байна.

	Энэ жаал хүү зан муутай өөрийн нөхрийн талаар ярьж байна. Ийм учир түүнийг болон нөхдийг нь ховч гэж болохгүй.

	Тэгэвч Петя болон түүний анд найз нар өөрийн нөхөр Володятай төдий сайн бус харьцаатай мэт санагдаж байна. Хэрэв тэд нар Володятай ярилцахгүй, түүнээс хол хөндий байвал ганцаардмал болсон тэр чинь дураар аашилж байх хэрэг үү. Уул нь эр хүний ёсоор Володя хүүтэй сайн ярьж, түүнд бүгдийг ухамсарлуулж чадвал тэр өөрийн зан байдлыг заавал засаж чадна.


ХҮНИЙ САЙНЫГ МУУГААС ХЭРХЭН ЯЛГАХ ВЭ?

	«Амьдрал гэгч маш нарийн учир утгатай асуудал болохыг би мэднэ. Чухам юу ч байлаа гэсэн үнэнч шударга байж, өөрийн бүхий л хүч чадал, мэдлэг оюунаа хүмүүсийн сайн сайхны төлөө зориулахыг би хүсэж байна. 

	Нэгэн асуудал хариулж өгөхийг танаас гуйя. Хүмүүс, хүмүүс, хүмүүс яасан ч олон юм, тэр тусмаа тэдгээрийн зан ааш янз бүр бил ээ. Тэгэхлээр хүний сайныг муугаас хэрхэн ялгах вэ? Итгэл, итгэмжлэхүй гэгч юун бэ? 

	Ира Федорова 

	Иркутск хот»

	 

	гэжээ.

	Хүмүүсийг хэрхэн яаж таньж ялгаж сурах вэ? Энэ бол ёстой хамгийн чухал нарийн асуудал мөн. Үүнийг хариулахад ч тийм хялбар бус юм.

	Хэрэв луйварчин өөдгүй этгээдэд ямар нэгэн таних тэмдэг, хаяг зүүлт бол ч яая гэхэв. Сайн хүнд нэг янзын тэмдэг, муу хүнд өөр бас нэг таних тэмдэг байдаг сан бол тэр муу тэмдгээс хүмүүс зугтах байсан шүү дээ.

	Гэтэл амьдралд тийм таних тэмдэг алга, тэгээд ч амьдрал бол нарийн асуудал гэж Ира охин бичсэн байна.

	Тийм ээ! Ном үзэх, бичих, тоо бодохтой адилгүй, нарийн бэрх асуудал мөн. Хүмүүс түүний учир утгыг шулуун шууд таних бус, харин амьдралын олон нугачааг алдаж онож явсаар таньж мэддэг юм. Аман дээрээ нэг яриад, ажил үйлс дээр огт өөр байх явдал зарим хүмүүст үзэгдэнэ. Тийм хүмүүс юмыг сайн хийж чаддаггүйгээс болсон хэрэг биз. Аятай сайн хийе гэж бодовч түүнд зориг хатуужил, тэсвэр оролдлого дутагдана. Ажил хийхдээ хайнга мулгуу хүн байдаг. Ийм хүмүүс өөрийг өргөмжлөн сайрхах авч тэр нь үнэндээ хамгийн муу хүн болой. Тийм «Сайн» хүмүүсийг танин мэдэхэд амьдралын туршлага хэрэг болно. Амьдралын ийм туршлага гэв гэнэт бий болох бус, түүнд уйгагүй суралцах хэрэгтэй.

	Муу муухай юм үзмэгцээ түүний эсрэг тэмцэлд та орно. Тийм тэмцэлд танд хань хамсаатан, эсрэг этгээд аяндаа бий болно. Тийм тэмцэл таны мэдлэг оюуныг улам тэлж, та хүмүүсийн сайныг муугаас ялган таньж чаддаг болно.


ИТГЭМЖЛЭХ ИТГЭЛ ГЭГЧ ЮУ ВЭ?

	Тайлбарлахад бас л хялбар бус асуудал байна. Энэ сэдвээр бид редакцынхаа дотор бага бус маргасан юм. Өөрсдийн үзэл бодлыг нэлээд ойролцоогоор өгүүлье.

	Итгэл - энэ бол хүмүүсийг хүндэлж тэдэнтэй чин сэтгэлээс харьцахыг хэлнэ. Итгэмжлэх гэдэг бол хүнд итгэж дадсан хүний төрөлх зан байдлын шинж чанар мөн. Энэ нь ерөнхийдөө тийм муу биш чанар болой. Харин энэ итгэл хэтэрхий дээд цэгтээ хүрч, итгэмж нь хайхрамжгүй хөнгөн хийсвэр зан байдалд хэдийд орно вэ, тэр цагт муу нөлөө үзүүлнэ.

	Хүнд итгэж сурах хэрэгтэй. Хүнийг үл итгэх нь тэдгээрийн харьцааг бэрх зовуурьтай болгох гэм бий. Ийм байдал хүний амьдралд саад тотгор ч болж мэднэ. Хүнийг итгэхийн хамт хийж бүтээж буй ажлаар нь түүнийг үнэлж сурах хэрэгтэй.

	Бид та нартай юун тухай ярилцаж байна вэ, тэр нь Светлана Мословагийн Дээд Салд хотоос бичиж ирүүлсэн асуудалтай тун ойролцоо мэт бидэнд санагдаж байна. Светлана асуусан нь: 

	 

	«Хүн надтай хэрхэн харьцахыг мэдээгүй байж, би түүнтэй чин ариун сэтгэлээс харьцаж чадах уу? Үүнийг мэдэхэд надад туслахыг гуйя»

	 

	гэсэн байна.

	Та эргэн тойрныхоо хүмүүсийг цөмийг таньж мэдэхгүй ч байлаа гэсэн чин ариун сэтгэлээс тэдэнтэй харьцах ёстой. Чин ариун сэтгэлээс харьцах нь хаана ч, хэдийд ч байх зүйл. Санаа бодлоо ил гаргаж хэлэхгүй муурын хумс адил нууж хаадаг хүн бол нэр төр хөөцөлдөгч мөн. Үнэнч шударга сайн хүн хэзээ ч нэр төр хөөцөлдөхгүй.

	Чин үнэнч байх гэгч юу вэ? Энэ бол тодорхой ойлголт. Чин үнэнч байхыг ний нуугүй, ил цайлган байхтай хольж сольж болохгүй. Хамгийн дотно, итгэлтэй хүндээ хэлэх тийм яриа хөөрөө байдаг шүү дээ. Бас ямар ч нууж хаах юмгүй, дайралдсан бүхэндээ өөрийн нууцыг дэлгэн донгосогчид бас бий. Энэ нь илэн далангүй сайхан сэтгэлтэй биш, ам задгай чалчигч мөн.


ЯМАР ХҮНИЙГ ДАРУУ ГЭХ ВЭ?

	Үүнийг та нар жирийн асуудал гэж бодож байна уу? 

	Наташа, Ира гэгч хоёр охин энэ асуудлыг тун сайн бодох хэрэгтэй гэж Москвагаас бичсэн байна. Тэдний бичсэн нь:

	 

	«Ямар хүнийг даруу гэх вэ гэдэг асуудлыг бид их сонирхож байна. Нийгмийн үйл амьдралаас хол хөндий оршдог, нам чимээгүй байж, өгсөн үүрэг даалгаврыг уян налархай үзэж, гаргасан дутагдлынхаа талаар өө шалтаг заан эрэгч хүнийг даруу гэж болох уу? Манайхан тийм хүнийг даруу гэх юм. Бидний бодоход энэ бол буруу юм»

	 

	гэсэн байна.

	Энэ талаар та нарын үе чацуутнууд юу гэж бодож байгааг үүний эхэнд та нар уншаасай гэж бид бодож байна.

	Юуны өмнө та нарын анхааралд Нина Азовын үгийг толилуулъя.

	 

	«Тийм хүмүүсийг бид даруу гэж болох уу? Нийгмийн амьдралд оролцдог хүн даруу байж болохгүй гэж үү? Бололгүй яах вэ. Даруу хүн хэзээ ч өөрийгөө өргөн товойлгох, биеэ тоох гэж ер үгүй. Даруу хүн юманд хайхрамжгүй биш, идэвхгүй биш, харин ч өөрийн хамт олны амьдралд идэвхтэй оролцож, найз нөхөдтэйгөө эелдэг дотно харьцдаг юм»

	 

	гэсэн байна.

	Муром хотод оршин суугч Галя Правдинагийн сэтгэгдэл энэ байна:

	 

	«Даруу зан байдал нь яриа хөөрөө, хүний гадаад төрх байдалд эн тэргүүн илрэлээ олно. Даруу хүн бусад хүнтэй ярихдаа бие тоосон ихэмсэг байдлаар биш харин тэгш аятай төлөв харьцана. Үр дүнтэй сайн сайхан үйлс бүтээсэн үедээ даруу хүний толгойд алдар нэр, гавьяа өргөмжлөл биш, харин тэр ажлын ирээдүй, олонд ямар ач тус хүргэх гэж бодно»

	 

	гэжээ.

	Та нарын үе тэнгийн найз нөхөд чинь өөр юун тухай онцлон тэмдэглэж буйг мөн хэлэхийг хүссэн юм.

	Галя болон бусад хүүхдүүд Владимир Ильич Лениний хүнлэг ёсны агуу даруу зан байдлыг жишээ болгон эш татсан байх юм. Манай орны олон хүмүүс нийгмийн үйл хэрэгт өөрсдийн бүхий л хүч чадлаа зориулахын зэрэгцээгээр бас гойд даруу төвшин байх юм. Тэд нар бүр үр бүтээлт ямар ч их амжилт гаргахдаа хувийн ашиг завшаан нэр төрийн тулд биш, нийгэм олны төлөө гаргаж байна.

	Сэтгүүлч бидэнд бүтээлч хөдөлмөрөөр өөрсдийн алдар цуугаа мандуулсан манай орны гарамгай сайчуудтай уулзах хэрэг бага бус тохиолдоно. Тэдгээр хүмүүсийн гайхалтай даруу зан төлөв бидний анхаарлыг ихэд татдаг юм. Тийм хүмүүс өөрсдийн гавьяа зүтгэлийн талаар тун бага ярьдаг.

	Өөрсдийн хийж бүтээсэн ажлын ач холбогдлыг, тэд нар мэдэж ойлгож байгаа л даа. Ямар нэгэн шинэ санаачилгын талаар зохион бүтээгч нь ярихдаа тэр техникийн хүч чадал, хүмүүст өгөх үр ашгийг ярихаас биш, өөрийн талаар «Би» гэж тун ховор хэлдэг юм.

	Баатар нисгэгч нар өөрсдийн жолоодон аялсан гарамгай машин, хөлгийн талаар сэтгэл хөдлөм ярьдаг. Тэд өөрсдийн уйгагүй чармайлтаар учирсан гай бэрхшээлийг даван туулснаа бас л ярих дургүй байдаг юм.

	Манай огторгуйн нисгэгчдийн талаар та нар сайн мэднэ. Тэд өөрсдийн талаар тун бага ярьж, харин тэр лут хөлөг, түүнийг бүтээсэн инженер, зохион бүтээгч нар болон өөрсдийн нөхдийн талаар хэчнээн гайхамшигтай өгүүлдэг бил ээ. Энэ чанар нь хүмүүсийг өөрт татаж, хүнийг жинхэнэ хүнлэг чанартай, бусад хүмүүст ойр дотно болгодог байна.

	Энд бас нэгэн зүйлийг мартаж болохгүй гэж зарим хүмүүс ярьдаг. Үүнд:

	 

	«Хайлсан тугалга шиг уян нялцгай зан ааштай хүмүүс байдаг. Тийм хүмүүс өөрсдийн энэ зан байдлаас болж зовлон эдэлдэг юм. Өмнө нь хүрч очвол зохих баяр баясгалан байвч түүнийг тэд олж эдэлж үл чадна» гэнэ. Үүнээс ч болж тэд биеэ зовоож бачимдан суудаг биз. Тийм хүнд нөхдийн зүгээс дэмжлэг туслалцаа заавал шаардагдана.

	Амьдралд болж буй үйл явдлаас хол хөндий оршихгүйн тулд бидэнд тусламж хэрэгтэй гэж тэд нар сайн мэдэж байдаг»

	 

	гэж Кисловодскоос Галя Степана бичсэн байна.

	Ийм «Даруу зантууд»-ыг Галя болон түүний найзууд зэмлэн буруушаасан байна. Тийм халхавчийн дор зарим хүмүүс эргэн тойрноо болж буй нийгмийн амьдралаас хөндий тасархай бэртэгчний байдлаар бие далдлан суух нь бий.


ГОО ҮЗЭСГЭЛЭН, ХЭВ МАЯГ

	Гоё ганган хувцаслахыг охид бүр хүснэ. Харин эрэгтэй хүүхдүүд хэдий нас ахмад ч атугай, энэ талаар нэг их санаанд орохгүй явдаг.

	Гоё хээнцэр хувцаслах нь үнэхээр чухаг урлаг мөн. Зарим ухвар мөчид нөхдийн боддогчлон энэ нь тийм муу зүйл биш, хувцаслах урлаг нь хүний дотоод сэтгэлийн баялаг яаж амьдарч, юуг голчлон эрмэлздэгээс их төлөв шалтгаална. Гоё ганган байх нь баяр ёслолын буюу цаг зуурын юм гэж зарим нөхөд ярьдаг.

	Кировск мужийн Шварих гацааны Света Кудрявцев охины захидал энэ байна. Тэр юу гэж бичсэнийг үзье.

	 

	«Сайн байна уу, эрхэм редакцын нөхөд өө? 

	Та нараас нэгэн юм асуухыг хүссэн юм. Ердийн хичээлийн өдрүүдэд цагаан туузаар үсээ боож болох уу? Өдөр бүр цагаан туузаар үсээ боогоод дэгж дэрвэж яваа охидыг харахад энд тэнд дэвхэцсэн ямаатай адил харагдах юм гэж манай багш ярих юм. Тэгээд тэрээр, та нарт л өдөр бүр баяр ёслолын өдрүүд байдаг юм уу гэж биднийг зэмлээд, та нар бараан өнгийн туузаар үсээ боосон байвал өнөөдөр ажлын өдөр цагаан туузаар боосон бол баяр ёслолын цаг шиг тийм зан ааштай байх юм гэнэ. Миний бодоход энэ буруу. Түүний тавих үнэлэлтэд туузын өнгө нөлөөлөхгүй. Бүх зүйлээ мэдэж л байвал цагаан туузтай туузгүй дээд сайн үнэлэлт авах болно. Миний хувьд би сайн буюу онц суралцдаг. Хүүхдийн зан ааш өдөр бүр баяр ёслолын үе шиг тийм цог хийморьтой байвал зохино»

	 

	гэжээ. 

	Света охин зөв зүйтэй ярьж байна. Манай орчин цаг үе маань ийм гайхамшигтай сайхан байхад хүүхдүүдийн зан ааш ч мөн тийм цовоо сэргэлэн байлгүй яах вэ.

	Харин дандаа л баяр ёслолын байдалтай байх хэрэг үү?

	Ажлын өдөр бол ажлын өдөр л байх ёстой. Баяр ёслолын цаг бол баяр ёслолын л байвал зохино. Ажлын өдрийн аятай сайхан зан байдал болон баяр ёслолын өдрийн зан байдлын хооронд ялгаа бий. Хөдөлмөрийн өдрүүдэд хүмүүс өөрсдийн ажлын амжилтаар бахархан баясаж, сэтгэл зүрхээ хөдөлмөр, бүтээлээр тэтгэн ундаалж байдаг бол баяр ёслолын өдрүүдэд тэдгээрийн санаа бодол огт өөр хөдөлмөрөөс чөлөөтэй, баяр баясгалангаар амьсгалж, хөгжин цэнгэж байдаг юм.

	Өөр юу хэлмээр байлаа даа? Сургуулийн бүх хүүхдүүд өдөр бүр хичээлдээ цагаан туузтай ирдэг байсан бол танай багш чинь үүнийг ер ажиглахгүй байсан биз. Яагаад гэвэл энэ байдал жирийн энгийн зүйл болон үзэгдэх байсан шүү дээ. Гэтэл та нар бүгдээр тийм биш, ганц хоёр охид нь цагаан туузтай, бусад нь бараан туузтай гол төлөв хичээлдээ ирдэг биз. Энэ нь танай багшийн анхаарлыг, бас зарим найз бүсгүйчүүдийн чинь анхаарлыг татсан байна.

	Хүн ажлынхаа хамт олны дунд (танай анги чинь чиний хөдөлмөрийн хамт олон мөн) гоёж гангалаад байх албагүй, харин ажил бүтээлээр тэднийг давамгайлах ёстой биш үү? Хөдөлмөрч хүнийг хүмүүс хүндэлж, хайрладаг юм. Хэрэв хүн ажилдаа ирэх бүрийдээ гоёж гангалаад, өндөр өсгийтэй шаахай өмсөөд байвал энэ хүн чинь ажил хөдөлмөр бодохоос, өөрийн биеийг гоёж гоодохыг чухалчилдаг юм гэж хүмүүс үзэх шүү дээ.

	Ажилчин хүн заводын газар ажлын тусгай хувцас хэрэглэнэ. Үүнтэй адил сурагч хүний формын хувцас нь ангийн дотоодод ажлын зан байдлыг авчирч ангийн хамт олны ажилч санаа бодлыг төрүүлнэ. Хэн сурагчийн формын хувцсыг дутуу буруу хэрэглэнэ тэр хичээлийн (ажлын) зан байдлыг зөрчиж байгаа хэрэг мөн.

	Дашрамд хэлбэл, ижил материалаар нэгэн фабрикт хийсэн хувцсыг нэгэн зэрэг худалдан авч өмссөн хоёр хүүхдийн хувцас өөр өөр, тухайлбал нэгнийх нь цэвэр үзэмжтэй байхад нөгөөгийнх нь бохир муухай болсон байдаг. Энэ юунаас болж байна вэ? Тэр хүүхдийн биеийн гадаад хэв галбираас уу? Тийм биш. Эзэн, эзэгнэлээс болж байгаа хэрэг. Нэг хүүхдийн хувцас цэвэр, индүүтэй толилзож байхад нөгөөгийнх нь үрчийж хорчийсон, тос толботой, юманд өлгөсөн шуудай шиг харагддаг шүү дээ.

	Зарим хүүхдүүд санаачилгатай нямбай байхад, нөгөө нь санаачилга байхгүй, хайнга байдаг. Нэг хэсэг нь өөрсдийн формын хувцас өмсөх дуртай байхад, нөгөө зарим нь тийм биш. Хүний зан байдал, дадал заншил нь хувцаслах явдалд том үүрэг гүйцэтгэнэ.

	Бидэнд Ижевск хотоос ирүүлсэн Пономарев Светланы захидал байна.

	 

	«Надад нэгэн асуудал байна. Зөвлөлтийн хүн заавал гоё ганган, дэгжин хувцаслах ёстой юу? Аль үгүй юу? Хувцасны хийц маягийг зохицуулан хэрэглэх нь хэтэрхий үнэ цэнтэй, цаг шаардах төвөгтэй учир хүн тааралдсанаа л хэрэглэх нь зүйтэй гэж манай найз нарын зарим нь үзэх юм. Миний санахад энэ нь буруу байна. Маш энгийн атлаа цаг бага зарцуулдаг төвөгшөөлгүй гоё сайхан хувцаслаж болно. Өөрийн биед таарч тохироогүй, гаж буруу хувцасласан хүнд зааж туслах хэрэгтэй»

	 

	гэж бичжээ.

	Зөвлөлтийн хүн гоё сайхан хувцаслах хэрэгтэй. Үүний тулд ч манай оронд олон зуун фабрик завод барьж байна. Хямд хялбар атлаа өнгө үзэмж сайтай нэхмэл, үслэг бараа, гутал хувцас бэлтгэхийн тулд химийн үйлдвэрийг хөгжүүлж байна. Хэв маяг гэгч юун болохыг одоо авч үзье. Энэ сэдвийн хувьд бид өндөр мэргэжилтэй биш боловч өөрсдийн санаа бодлыг хэлмээр байна.

	Мөрдөө хөвөн чихмэл хатуулгатай, хөлийн өсгий хүрэм урт бошинз өмссөн залуу эмэгтэй гудамжнаа чамтай уулзвал чи төдий таашаахгүй бил ээ. Түүний зэрэгцээгээр, гоёж гангалахын тулд янз маягаар хөөцөлдөн үс гэзгээ зулай дээрээ овоолсон, тэгээд бас өөрөө намхан нуруутай эмэгтэй хүнтэй чи гудамжинд тохиолдвол чиний дотор таатай санагдахгүй. Зарим нэгэн бүсгүй нүүр дух, нүд хөмсөг нь харагдахааргүй болтол үсээ унжуулсан байх нь замаа яаж харж яваа юм бол гэж гайхмаар байдаг.

	Оршин буй ахуйдаа зохицон төвшин аятай хувцаслах хэрэгтэй. Янз маягаар хэт хөөцөлдөхдөө биш, өмссөн хувцас, самнасан үс чинь чамайг гутаахгүй, харин чимэглэсэн байвал зохино.

	Гоо сайхныг гялан цалангаас, ялдам эелдгийг жигшүүртэйгээс ялгаж чаддаг болохын тулд өөрийн тансаг сайхны үзэл онолыг хөгжүүлэх нь чухал.

	Дашрамд өгүүлбэл, зарим сурагчид, ялангуяа охидын боддогчлон хүний гадаад талын байдлыг төдий дээгүүр бүү бодогтун.

	Улаан уул тосгонд суудаг Люба охин ингэж бичиж байна. Бид түүний хаягийг тодорхой бичихээ больё, юу гэвэл, найз нар нь түүнийг уншчихвал тэр бүсгүйгээр тохуурхаад байж мэднэ. Нэгэн удаа би клубт очлоо. Найз охид нь Любагаас гоё сайхан хувцасласан байлаа. Зовж ичээд Люба клубээс гүйн гарч, түүний бичсэнээр «Тэр оройжингоо уйлан гуньжээ» Люба тун сонирхолтой хүн юм.

	Эстрад концерт тоглож, шүлэг бичдэг гэнэ. Бас тосгоныхондоо зориулж номын сан байгуулах ажил хийсэн нь их ач тустай зүйл болжээ. Нэг үгээр хэлбэл бусдаас миний хувцас муу муухай байна гэж бодохооргүй хүндэтгэл сайшаалтай сайн үйлс бүтээсэн байна. «Хувцсаар уулзаж, оюунаар үдэх» гэж хүмүүс ярьдаг.

	Чи бусад хүмүүсээс баян биш ч атугай мөр бүтэн байгаа аж. Тэгэхлээр чиний нэр төр гутан буурах учиргүй. Хүнд хамгийн чухал зүйл бол дотоод сэтгэлгээ, түүний хүмүүст харьцах аятай зөв харьцаа мөн. Хэрэв чи хүнийг чин ариун сэтгэлээс хайрлан хүндэтгэдэг аваас чамайг олон түмэн мөн хүндэтгэн хайрлах болно. Хэрэв чи бусдыг үл тоомсорлон хялайж, гойд содон өнгөтэй гэж хачин хувцас өмсөж явбал чиний орчны хүмүүсийн зэвүү хүрэх болно. Ийм хэт маяг, хээ гоогоор хөөцөлдөгч нар зөвлөлтийн хүний нэр төр, алдар хүндийг хачин чамин хийц маягийн зангиа, оймс, цамцханаар солиход бэлэн байдаг юм.

	Ийм хүмүүсийг «Гангачуул» гэж нэрлэх бөгөөд тэдний амнаас «Ганган хувцаслах», «Маяглан бүжиглэх» гэхээс өөр үг ховор сонстоно.

	Жирийн зөв дуудлагатай «Хэв маяг» хэмээх үг ийм хүмүүсийн уршиг гайгаар бараг уур уцаарын үг мэт сонстож байна.

	Онгиргон залуусын янз маяг бидэнд тохирохгүй. Бидэнд өөрийн энгийн хэв маяг хэрэгтэй. Энэ хэв янз нь ажил дээр ч, хүний гадаад төрх байдалд ч тэр, хувцас хунарт ч ялгаагүй цөмд хэрэгтэй.

	Сургууль төгсөөд болсон ёслолын оройн уулзалт дээр хурц өнгийн зангиатай явсны учир өөрийг нь ганган хээнцэр хэмээн хочилсны улмаас нэг сурагч тун их гомдон мэдүүлсэн байна.

	 

	«Би төрөлх эх орондоо элгэн халуун хайртай учир өөрийн бүхий л хүч чадал, хэрэв шаардагдах ахул амь насаа түүний төлөө өгөхөд бэлэн байна. Радио техникт дур сонирхолтой, спортоор оролддог. Сурлагаар дульхан, нийгмийн ажилд идэвхгүй гэж намайг хэн ч сургуулийн зүгээс зэмлэж байсан удаагүй. Оройн цагаар хашаанаасаа гарч явахад бүхэл өдрийн турш сүүдэрт сууж хов жив хөөцөлдөгч авгайчуул өвөр хоорондоо нүд ирмэлдэн «Гангачуулын нэг...» хэмээн миний тухай шивнэнэ»

	 

	гэж бичсэн байна.

	Зарим үед урт өмд өмссөний учир намайг «Ганган хээнцэр» гэх юм гэж Кемпбелла бүсгүй бичжээ. Бас тэгээд түүний нэр нь хүртэл олны инээдийг төрүүлэхээр гэлцэнэ. «Нэр нь ч ганган хээнцэр гэж тэд ярьдаг юм» гэсэн байна.

	Эдгээр багачууд ойлгоно байх. Өөрийн талаар доромжлол зэмлэл сонсох тийм аятай байхгүй нь магад. «За түүнийг ер битгий анхаар» гэж бид хэлбэл тэр доромжлогдсон хүний сэтгэлийг ялимгүй ч гэлээ засах сан болов уу.

	Муу үг газар авахдаа тун амархан, зарим үед манай залуучуудыг зан араншнаар эвдэрсэн, тамтгаа алдсан бэртэгчид гэж ярих явдал ч бий.

	Өөрийн нэр төр, нөхдийн нэр алдрыг нүдний цэцгий адил хадгалж, орчин цагийн хувцас өмссөн залуу хүмүүс бол зөвхөн өмссөн хувцсаар биш, өөрийн бүхий л гадаад төрх байдлаар манай өнөө үеийн жинхэнэ иргэн болохоо үзүүлбэл зохино.

	Кемпбелла охин өөрийн нэрд дурамжхан байна. Энэ нэр ер бусын, ховор нэр нь үнэн. Хүний мөн чанарыг түүний овог нэр биш, дотоод сэтгэл тэмүүллийн баялаг илтгэн харуулдаг биш бил үү? Герман хэмээх нэр манай оронд тийм элбэг тохиолдох нэр биш. Гэтэл огторгуйн нисгэгч дэд хурандаа Титов тэр нэрийг мөнхөд алдаршууллаа.

	 

	«Зарим хүмүүс намайг хуруун чинээ эмгэн гэх юм. Яагаад вэ гэвэл, нэгдүгээрт богинохон хувцас өмсдөг. «Орчин үеийн биш» гэж нэлээд хэсэг нь ярьцгаах юм. Хоёрдугаарт гэвэл, гэр ахуйн ажлаар дандаа оролдож хувцас хунар минь аригтай цэвэрч байдагт оршино.

	«Хэтэрхий нямбай» гэж намайг хэлцгээх нь хэлдэг л байх. Ийм хүмүүст орчин үеийн залуу эмэгтэй хүн бол хөнгөн хуумгай, ам түргэн, инээд ханиад болсон тийм хүн байх ёстой гэж бодогддог байх. Өнөө үеийн залуу эмэгтэй хүн ямар байвал зохих талаар надад өөрийн хувийн төсөөлөл таамаглал байх шүү дээ. Гэвч энэ талаар бага бус мэдлэгтэй байхыг би хүсэж байна»

	 

	гэж Оля охин Москвагаас бичсэн байна.


ОРЧИН ҮЕИЙН БАЙХ ГЭГЧ ЮУ ВЭ?

	Шинэ цагийн эмэгтэй, орчин үеийн залуу хүн байх гэгч юун болох тухай өөрийн хувийн үзэл бодлыг Оля охин бичсэнгүй нь харамсалтай. Тэгэвч Олягийн ангийнхны зарим нь орчин үеийн талаар ямаршуу үзэл бодолтой байгааг бид мэдэж байна. Иймэрхүү сэдвээр манайхан нэлээд дэлгэрэнгүй ярьцгаадаг юм. Гоё хээнцэр хувцаслаад дэгжин бүжиглэж, сүүлийн үед олны амны уншлага болсон хэдэн дуу мэдэж гайхагдан шагшигдсан нэрт шүлэгчийн зохиолоос хэдэн бадаг цээжээр мэдэхлээр орчин цагийн хүн болох уу? Бас зарим нь зан байдлын хувьд айж ичихээ умартан, охид бүсгүйчүүдтэй зэрлэг дээрэнгүй харьцах, эрээн мяраан хувцас хэрэглээд алхаж гишгэж ч чадахаа болихыг орчин үеийн хүн боллоо гэж үзэх явдал бий. Иймэрхүү «Орчин цагийн хүмүүс» нь хэлний талаар ч өөрсдийн өвөрмөц ойлголттой байдаг.

	 

	«Би өөрийн найз хоёр охины хамт сургуулиасаа буцаж явлаа. Бид шинэ киноны тухай ярилцаж байв. Энэ кинонд гоц сонирхолтой юм даанч алга, магадгүй би буруу ташаа ч ярьж байж болох юм даа гэж намайг хэлэхэд, Люба надад хариулж хэлсэн нь: «Иринка, чи ердөө л голгүй мах байна» гэв. Би учрыг эс ойлгож: «Энэ юу гэж байгаа хэрэг вэ, гадаад хэлний хувьд уу?» гэж лавлалаа. «Үгүй, орос хэлний хувьд гэж Люба өгүүлээд, би гэртээ ахтайгаа мөн тиймэрхүү хэлээр ярилцахад, ахмад хүмүүс биднийг ер ойлгодоггүй юм» гэв.

	Төрөлх хэлээ гутаан, элдэв аялга оруулан ярьж байгаа нь миний хувьд тун эвгүй сэтгэгдэл төрүүлэв. Гэтэл, «Орчин цагийн» үгс өргөн оролцуулж ярих нь Любагийн хувьд орчин үеийн хэрэг болох нь ээ» 

	 

	гэж Ира Масчева ярьж байна.

	Голгүй мах гэж юун болох, түүнийг Люба чухам ямар утгаар хэлснийг тайлахад бидэнд бэрхтэй байна. Ямар нэг этгээд хэл л байж таарна. Любагийн тухай ийн бичсэн нь Ирагийн түмэн зөв. Орос хэлийг гажуу хазгай дуудах нь балмад хэрэг мөн. Балмад явдал, орчин үеийн боловсон байдалтай хэзээ ч үл нийцнэ.

	Цаг орчин, эрэн үе бүр хэл ярианд шинэ өөрийн үгийг нэмж байдаг. Державин, Жуковскийн үеийн хэл нь манай үеийн та бидний ярьж буй хэлээс огт өөр билээ. Орчин үеэ дагаж «Зөвлөл», «Нөхөр», «Хиймэл дагуул», «Ударник» хэмээх үгс яаж өөрчлөгдсөнийг харж байгаа биз. «Хамтрал», «Комсомол» болон техникийн нэр томьёоны тоо тоймгүй олон шинэ үгс бий болж шүү дээ. Тэгвэл этгээд хэлний үгс яах вэ? Тийм үгс нь янз бүрийн цаг үед бий болж, тэр даруйдаа устаж үгүй болж байдаг юм.

	Нэгэн сурагч редакцад захидал ирүүлж «Буза», «Бузить» гэгч юун болохыг асуужээ. Гэтэл тун саяхан гучаад жилийн өмнө энэ этгээд үгс залуучуудын үг ярианд өргөн хэрэглэгддэг байв. Одоо эдгээр үгс үеэ дуусгаж мартагдсан нь тун сайн байна.

	Орчин үеийн хэв ёсны хувцастай, үс гэзгээ янзалж зассан, «Хадаасан» өсгийтэй шаахай өмссөн залуу эмэгтэйтэй уулзаад орчин цагийн шинжлэх ухаан, техникийн талаар нэрт уран үйлчид, хэл утга зохиолчид, найруулагчдын сүүлийн үеийн ажил бүтээлийн тухай ярилцаад үзээрэй. Тэгтэл таны ярьж байгаа хүн чинь зөвхөн гадаад үзэмжээр орчин үеийн хүн болж чамд үзэгдэж болох юм. Түүний ертөнц орчны талаар мэдлэг боловсрол, үзэл төсөөлөл нь гоё ганган бүрх малгайн оронд дулаан, энгийн алчуур ороосон, хөлөө тушсан урт банзал бүхий байх нь эмэг ээжийн нь үзэл бодлоос төдий ялгаагүй байх жишээтэй. Манай орчин үеийн нүүр царайг илтгэсэн химийн гайхамшигт бүтээл, физикийн нээлт, манай амьдралд гүнээ нэвтэрч байгаа электрон кибернетикийг мэдэхгүй хүн өөрийгөө орчин үеийн гэж болох уу?

	Шинэ давшилттай зүйлээс хол тасархай, гагцхүү хийсвэр сэтгэлгээнд дулдуйдсан зүйлийг урлагт олж харж чаддаг тийм хүнийг орчин үеийн гэж болох уу?

	Хамгийн сүүлд хэлэхэд, манай үеийн гол чухал зүйл болох харгис бурангуй хуучин үзэл санааг эсэргүүцэн, коммунизмын байгуулалтын төлөө эрс шийдэмгий тэмцэл явуулахаас хол хөндий оршигч хүн өөрийгөө орчин цагийн гэж болох уу?

	Хэрхэвч үл болно. Манай эрин үеийн жинхэнэ төлөөлөгчид нь юмны учир холбогдлыг гудамжны үймээн шуугианы дунд биш харин хэн бүтээн босголт, сурч боловсрох хэрэгт идэвхтэй оролцож, өөрийн болон бусдын төлөө чөлөө заваа дүүрэн зориулахыг ямагт эрмэлзэгч тэдгээр хүмүүсийн дунд эрэх хэрэгтэй.

	Манай залуучуудын орчин үеч шинж байдал нь шинжлэх ухаан, техник, урлагт шинэ сонин нээлт эрж хайхад оршино.

	Орчин үеийн хүн байх гэгч бол ахмад үеийнхний баялаг туршлага, үзэл онолын хатуужлыг өөрт тусган авч, түүнд залуу халуун насны гал дөл, гүн гүнзгий мэдлэг боловсрол, хүсэл тэмүүллийг шингээх явдал мөн.


ХЭРЭВ ДАЙН БОЛБОЛ ЯАХ ВЭ?

	Архангельск хотоос энэ захидлыг бидэнд илгээсэн жаал охин өөрийн нэр, овгийг бичсэнгүй.

	 

	«Бид одоохондоо бага залуухан байна. Гэтэл аав ээж нар минь бидэнд цаг мөчийг өөрсдийн хүссэнээр тухайлбал: ханатлаа зугаалж, бүжиглэж, наргиж өнгөрөөхийг яагаад зөвшөөрдөггүй юм бэ? Ялгаагүй, дайн болно шүү дээ. Бидний ирээдүйн хувь заяа дуртай өдрөө бидэн рүү устөрөгчийн бөмбөг илгээж чадах далайн тэртээх хүмүүсийн гарт байна. Энэ явдал хэзээ тохиолдохыг бид бүү мэд. Ганц өдөр амьд мэнд байх авч, маргааш юун болохыг би мэдэхгүй»

	Ингээд гарынхаа үсгийг зурж, «Хайрт редакцын нөхөд өө, миний нэрийг битгий дурдаарай, учир нь намайг гэж хүүхдүүд мэдвэл «Ах, чи дайнаас айдаг!» гэж шоолох болно»

	 

	гэжээ.

	За ийм л захиа байгаа юм... Түүнийг уншихад аймшигтай шүү. Түүний аймшиг нь дайн дажны аюул занал үнэхээр оршиж байгаад бус, бас хүн ардыг үй олноор устгах хүчирхэг зэвсэг бий болсонд ч бус, аймшиг нь хүн төрөлхтний төлөө ч бус, харин энэ охины тулд гоц аймшигтай аж. «Ганц өдөр амьд мэнд байх» гэгч чухам юу болохыг та нар бодоод үзэгтүн! Ингэхлээр, үеийн найз ч ганц өдрийн, баяр хөөр ч ганц өдрийн, хайр дурлал ч ганц өдрийн болж ирнэ. Бүжиг хийж байгаа үедээ магадгүй энэ маань сүүлчийн удаа ч байж хэмээн санах, одон ертөнцийг үзээд баясан хөөрөх бус, харин хэдийд тэндээс үхлийн аймшигт бөмбөг унан ирэх бол гэж бодох, бодож боловсруулсан төлөвлөгөө, хүсэл эрмэлзэлгүй амьдрах, ийм ямар амьдрал байсан юм бэ? Ингэж амьдарснаас үхсэн нь дээр.

	Ер нь тэгээд амьдрал нь энэ охиныг бичсэнчлэн аль болохоор өөрт үр ашигтай байх, зөвхөн үүний тулд чи ертөнц дээр амьдарч байгаа гэж үү? Хүн ардад ямар нэгэн хэрэгтэй тустай юм хийхийн тулд чи амьдарч буй бус уу? Эрт орой алин боловч хүмүүс мөнх бусыг үзүүлэх болно. Тэгэвч орчлон хорвоод амьдарч яваа хүн бүхэн бүхний төлөө, нийгмийн төлөө ямар нэгэн тустай юм бүтээхийг эрмэлзэх хэрэгтэй.

	Үхлийн аюул нөмөрч, амьд явах насанд нь өдөр хоногоор, тэр ч байтугай цагаар хэмжигдэх болсон үед ч үхлийн тухай бус, юуны урьд амьдралын тухай бодож мөрөөдөж байсан жишээ баримт олныг эш татаж болох бил ээ.

	1881 он. Хаант орос улсын шоронгийн явцуу өрөөнд хоёрдугаар Александр хааны амь хорлох хэрэгт оролцсоны учир цаазаар аваачих ял авсан хэрэгтэн хүн сууж байна. Үүнээс амьд гарах ямар ч аргагүй аж. Гагцхүү харуул хамгаалалтын хяналтын дор буудуулах л мөч хүлээж байв.

	Энэ хүн маань ердөө л 27 настай. Хаалганы цаана хавар болж, цонхоор номин хөх тэнгэр мишээнэ.

	Тэр юун тухай бодно вэ? Бага балчир насанд минь өдөр хоног хэрхэн үл ажиглагдан өнгөрч байв? Залуу халуун насны хайр дурлал ингэж дууслаа гэж үү? гэж бодно. Үгүй тийм биш. Би тун завгүй байлаа. Түүнд энэ бүгдийг амжуулах хэрэгтэй санагдав. Тэрээр өөрийн хүсэл мөрөөдлийг хүн ардад дамжуулах хэрэгтэй байв. Хуудас цаас аваад энэ бүгдийг дүрсэлж зурж бичлээ.

	«Оюун санаандаа амьдрагч» гэж түүнийг шоолон хуяг нар хөхрөлдөцгөөв. Алагдах ялтан ардын зоригтны зурсан зургийг үзсэн түшмэд, дарга даамлууд мөр хавчин гайхацгааж, түүний зурсан зургийг хэдэн арван жилийн дараа авч үзэж болох архивынхаа хамгийн цаад хайрцагт хийжээ. Үхэл хоёр алхмын зайд ирээд байсан үед энэ хүн ирээдүйн тухай бодож байжээ. Хүн төрөлхтөнд тэр өөрийн хүсэл эрмэлзэл - од гарагт дүүлэн нисэх хүсэл мөрөөдлөө дамжуулахыг хүсжээ. Шоронгийн явцуу өрөөнд үхлийг хүлээн суухдаа тэрээр, огторгуйн уудамд халин нисэх аппаратын төсөл зураг зурж байжээ.

	Энэ хүний нэр одоо бүгдэд илэрхий. Энэ бол Николай Иванович Кибальчич юм.

	«Ялгаагүй, дайн заавал болно» гэж Архангельск хотын охин итгэж байна. Манай орны түүхэнд аймшигт үгүйрэл сүйрлийн дайн бол хэдэн арван сая хүний амь нас бүрэлгэж байсан. Тэгэвч аймшигт дайсны өмнө, тулгарсан аюулын өмнө хүмүүс бууж өгч байсан гэж үү? Үгүй. Тэд өнөөдөр ч, маргааш ч, ирээдүйд ч амьдрахын тулд, тэдний үр хүүхэд аз жаргалтай сайн сайхан амьдрахыг хүсэж байжээ. Тийм ч учраас дайсны эсрэг тэд зориг баатарлаг тэмцэж, өөрийн амь насаа алдаж байв. Энэ бол ирээдүйн тулд, амьдралын төлөө хийсэн хэрэг бил ээ.

	Ямар нэгэн тохиолдлоор дайсны гарт орогсод яах вэ? Тэдний өмнө хоёр зам байх, үүнд: алуурчдын гарт зовуурьтай амь эрсдэх, эсвэл урван тэрсэлж амьд үлдэх явдал болно. Дайсантай хатуу тэмцэн, алуурчдын гарт амь алдах замыг хүмүүс сонгон авч байв.

	Гитлерчүүдийн хорих лагерь Маутхаузен байсан нутагт Зөвлөлтийн генерал Карбышевын дурсгалын хөшөө бий. Карбышев гитлерчүүдэд баригдсан юм. Дайснууд тун их баярлажээ. Яриа хөөрөө, талхидлага, зовуурь, сүрдүүлэг, заналхийл юугаар ч зөвлөлтийн генерал, цэргийн нэрт инженерийн эх оронч үзэл бодлыг хувиргаж үл чадав. Карбышевыг Берлинд аваачсан. Түүнтэй гитлерийн өндөр эрхт түшмэд уулзаж,

	— Генерал танаас тийм их юм шаардахгүй, та зөвхөн бидэнтэй хамт ажилла гэхэд,

	— Хэзээ ч үгүй! Би орос хүн, Зөвлөлтийн хүн гэжээ.

	— Таныг бүхий л зүйлээр хангаж, хүний амьдралд хэрэгтэй бүгдийг бид гүйцэтгэнэ. Таны ажил чинь их сонирхолтой ажил байх болно. Та инженер хүн... гэхэд;

	— Би өөрийн эх орны иргэн байна. Би цэргийн хүн, төрөлх эх орондоо эцсээ хүртэл үнэнч байх болно гэжээ.

	— Генерал, та эсвэл бидний хүсэлтийг зөвшөөр, эсвэл...

	Генерал Карбышев Маутхаузен лагерийн хашаанд зовуурьтайгаар амь эрсдэх замыг сонгож авсан юм. Иймэрхүү баатарлаг дарга, цэрэг олон байлаа.

	 

	«Бүхнийг устган сөнөөх дайны аюул хүн төрөлхтнийг нөмөрч байна»

	 

	гэж Архангельск хотоос тэр охин бичжээ. Энэ ёстой буруу! Үхэл мөхлөөр хүн ардыг сүрдүүлэх нь шинэ тулгам зүйл биш. Дундад зууны үед сүм хийдийнхэн амьд явах цаг хомс бага болж байна гэж цуурхсаар байв. Тэгэвч хүн төрөлхтөн амьдарсаар, ирээдүйд амьдарч аж төрөх болно.

	Дайны аюул занал оршиж байгаа нь үнэн. Тэгэхдээ дайныг ялж болно. Өөрсдийг үнэнч шударга гэж үзэгч бүх хүн төрөлхтөн дайн дажны эсрэг тэмцэж байна.

	Дайн байлдаан зайлшгүй, бүх хүмүүс сөнөж устана гэх яриа нь манай дайсанд тусалж байгаа хэрэг. Түүний тулд ч дайснууд тиймэрхүү үзэл суртлыг нэвтрүүлэн тарааж, биднийг дайны аюулын эсрэг тэмцэл хийх, манай гэрэлт ирээдүйг бүтээн байгуулахаар алив шинэ зүйл барьж босгуулахгүй байлгахыг тэд хүсэж байна. Хэн үүнийг нарийн чанд ойлгож байна, тэрээр ирээдүйдээ бат итгэн шинэ амьдралаа байгуулах ариун үйлст идэвхтэй оролцоно.

	Хэрэв бидэнд хүчирхэг пуужин байгаагүй, манай аж үйлдвэр хүч чадал дорой байсан хийгээд, эх орноо хамгаалахад эрс зоримог ухамсартай хүмүүс байгаагүй бол дайн байлдаан нэлээд хэдэн жилийн урьд гарсан байхад үгүй гэх газаргүйг чи сайн мэдэж байгаа шүү дээ:

	Архангельскийн энэ охин захидлынхаа төгсгөлд 

	 

	«Миний нэрийг дурдахгүй байхыг хүснэ. Хэрэв намайг гэж хүүхдүүд мэдчихвэл: «Ах, чи дайнаас айдаг гэж шоолох болно» 

	 

	гэжээ.

	Энд охины бодол зөв боллоо. Учир нь энэ захидлыг бид радиогоор дөнгөж нэвтрүүлмэгц сэтгэл хөдөлгөсөн захидал хэдэн арав, зуугаараа ирлээ. Энэ охиныг ер ойлгохгүй байгаагаа хүүхдүүд өөрсдийн захидалд цөм дурдсан байна. Тэд энэ охинтой цөм санал зөрж байна.

	Хамгийн түрүүнд ирсэн захидлуудын дотор жаал охины нутаг Архангельскаас ирсэн захидал байна. Наймдугаар ангийн сурагч эмэгтэй Надя бичсэн нь:

	 

	«Би юунд амьдарч байна гэж та нараас асууж захидал илгээсэн тэр охины төлөө би ичиж байна. Би Архангельскийн хүн. Надад олон сайхан найз бий. Ирээдүйн талаар бидний төлөвлөгөө маш олон янз, тэгээд сонирхолтой. Дайны аюул занал байгааг бид мэдэж байна. Карибын тэнгист болсон явдлыг бид сэтгэл түгшин харж байсан. Тэгэвч үнэн зөв нь манай орны талд байсан болохоор харгис хүчнийхэн ухралт хийсэн шүү дээ. Тийм л байх ёстой»

	 

	гэжээ. Надя өөрийн захидлыг: 

	 

	«Дайчин тэмцэлд босоорой, нөхөр минь 

	Дараагийн өдөр бидний араас, 

	Нийт хүн төрөлхтний 

	Нягт эгнээ хөдлөх вий» 

	 

	гэсэн бадаг шүлгээр дуусгасан байна.

	Зарим хүмүүс амьдралыг авах юмгүй хоосон зүйл гэж аман дээрээ яриад, түүнээс оронд нь юу ч өгөлгүй, бүтээлгүй байгаа бүхнийг нь цөлбөн авахыг хичээнэ. Ийм хүмүүс «Одоохондоо чи амьд буй тул амьдарсан шиг амьдар» гэх юм гэж Таня Таранова бүсгүй Дон дахь Ростов хотоос бичсэн байна. Эдгээр хүмүүс нь амьдралын ямар ч зорилго, идэвхжилгүйгээр хайран цагийг дэмий нөхцөөж, юу ч бодож сэтгэсэн зүйлгүй, хайр сэтгэл, шударга ёс, нинжин сэтгэлийг огт тоодоггүй юм. Тэдний хувьд үнэ хүнд, нэр төртэй юм гэж ер үгүй.

	Ийм хүмүүс манайд тун цөөн бил ээ. Манай дайчин чийрэг комсомолчдын дунд тэд ямар ч нөлөөгүй юм. Түг түмэн комсомолчид залуучуудын барилга, шинэ орон байшин, уурхай, цахилгаан эрчим хүчний станц барьцгааж байна.

	Тэр охин юуны тулд амьд байдаг, түүний аж төрөхийн зорилго юунд орших, одоо хэдэн настайг нь би мэдмээр байна. Түүний тухай сонсмогц л тэрээр ямар янз төрхтэй, нас нь аль хэр хүн юм бол гэж бодсон. Ер нь ч ахимаг насны хүн байгаа биз. Нас залуу бол үзэл бодлоор больчихсон хүн юм. Хүмүүсийн амьдралыг бүрэлгэсэн бэрх хэцүү гай зовлонг биеэр амсаж өнгөрүүлсэн өндөр настнууд л ингэж сэтгэж болох юм» гэсэн байна.

	Нэг зүйлийн талаар Танятай би санал зөрж байна. Амьдралд минь гай гамшиг учирч байсан боловч түүнд буун сөгдөхгүй, амьдралд итгэх итгэлээсээ харьж няцалгүй, санаа сэтгэлээр гуньж гутралгүй даван туулагсад тийм ч цөөн биш бил ээ.

	Танягийн захидлын утга санаатай ойролцоо бүхий захидлыг Ульяновск хотноо суудаг Александр Герехов ирүүлжээ.

	 

	«Эрхэм редакцын нөхөд өө! 

	Энэ оны намар би 30 нас хүрнэ. Үүнийхээ эхний найман жилийг бусад охид хөвгүүдийн адил наран, оддоор бахархан баясаж, нуур цөөрөм голын усанд өөрийн дүрсийг үзэн, бие биестэйгээ хөөцөлдөн өнгөрүүлэв.

	1941 оны 12-р сарын 15-ны өдөр. Энэ өдөр хэдий цаг үе хүнд бэрх боловч наран өөр бусдыг гийгүүлэн, гагцхүү намайг соёрхохоо больсон юм. Гэв гэнэт би юм үзэхээ байлаа. Орловшинаг эзэлж агсан гитлерчүүд намайг сохолж, баруун гарыг минь тас цавчин авлаа. Яагаад тэр вэ гэвэл, миний эцэг партизан байсны төлөө бил ээ.

	Дайсныг бут ниргэв. Зөвлөлт орон сохорсон, гаргүй хөвгүүнийг эхийн сэтгэлээр энхрийлэн халамжилж, эцэг эхийг нь орлов. Суралцаж, дараа нь ажил хийв. Бие доройтсоор 1956 онд хэвтэрт орлоо. Зургаан сар хөдөлгөөнгүй хэвтэж хэл ам ч хөшиж орооцолдоод ярихаа байв. Орчны ертөнцөөс хагацаж хүнд байдалтай байсан надад «Би амьд яваад хэрэг байна уу?» гэсэн бодол төрөв. Энэ сүрхий асуудалд хариулах тийм амаргүй байв. Үүнд би заавал хариулах хэрэгтэй байсан бөгөөд тэгэхгүйгээр ч болохгүй боллоо. Амьсгалж, сонсож байхын тулд л амьд явна гэвэл утгагүй хэрэг. Тийм бол юуны тулд амьдрах болж байна. Эмч домч нараар биеэ үзүүлэн сохроор тэмтэрч явахыг бодох биш, ажил үйлсээр амьд явахын учир утгыг үзүүлье гэж би хатуу шийдэв.

	Эмгэг өвчнийг ялан давж, юуны төлөө амьд явах учиртайг би ойлгосон юм. Зон олноо үр тустай хөдөлмөрлөх явдал түүнд хариулт болох байв. Тэгээд би шүлэг бичиж эхлэв. 1962 онд Ульяновск хотын ном хэвлэлийн газраас гурван зохиогчтой шүлгийн ном гарсны нэг зохиогч нь би байлаа. Хараа байхгүй ч бүтээл минь саатсангүй» 

	 

	гэжээ.

	Энэ хүний хувь тавилан хэчнээн өрөвдөлтэй аж. Тэгэвч бэрх хэцүү үед тэрээр зөвхөн амьд явах төдийгүй, тэмцэж ялах тийм их хүч чадлыг өөрөөс олсон байна.

	Яагаад тийм байдгийг бодоод үзэх үү? Нэг хүний хувьд түүний аз жаргалтай байхад холбогдох бүх зүйл эрүүл бие, залуу нас, амьдралын баяр жавхаа бүрдсэн атал маргаашийн тулд айн зовуурилж, ирээдүйдээ аятай тавтай юм юу ч үл олж үзнэ. Гэтэл хүний амьдралын баяр бахдалыг алдсан гэж бодогдохоор өөр нэг нь амьд явах дүүрэн эрмэлзэлтэй байж өвчин эмгэгийг зориг хүчээр даван дийлж, ганцаардмал байдлаас хүмүүс рүү, хөдөлмөр бүтээл рүү тэмүүлж байна.

	Энэ нь хүний төрөлхийн зан байдлаас ч болдог байж болох уу? Нэг нь тэмцэлд эрэмгий зоримог санаа бодолтой төрөхөд, нөгөө нь хайлсан тугалга адил уян налархай, тэмцэлд авьяасгүй төрөх үү?

	Үгүй, энэ огт тийм биш.

	Энэ талаар бидэнд захидлууд батлан өгч байна.

	Краснодон хязгаарын Хакаская станцаас Евдокия Бойволенкогийн ирүүлсэн захидал энэ байна.

	 

	«Нэг жилийн өмнө би ганц бие байв. Үерхэх найз, хамт зугаалах эмэгтэй байсангүй. Амьд яваад ч яах юм гэж бодож байв. Тэгтэл миний багш Эмма Константиновна Елисеева, урьд өмнө нь миний үл итгэж явсан хэсэг эмэгтэйчүүд надад туслахаар ирэв. Одоо миний гол мөрөөдөл бол багш болж хэн алдаж яваа хүнд тусалж амьдралд хайртай байх явдал мөн. Амьдралд дурлахгүй байж болох уу? Үгүй, амьдрал бол мэдлэг боловсролд тэмүүлэх өндөр дээд эрмэлзэл, мэдээгүйг мэдүүлж, таниагүйг таниулагч жигүүр мөн. Өөрөөр хэлбэл бидний ертөнц зөн бодлоор үнэн бодит зүйл болон хувирсан нь болно. Амьдралыг сайн сайхан байлгая гэвэл юмыг хар толгойныхоо тулд биш, нөхдийнхөө төлөө бүтээх хэрэгтэй. Амьдралаас айн эмээгчид нь түүнд дурладаггүй юм. Амьдрал гэгч юу болохыг чиний хажуу дахь найз нөхөр чинь ойлгохгүй байх шиг тийм гутамшиг үгүй»

	 

	гэсэн байна.

	Евдокия Бойволенко Архангельскийн охины төлөө санаа зовж буйг үзэцгээж байна. Хэрэв хүн найз нөхдөө үл итгэн ганцаар явбал, амьдралын зорилгоо алдаж, муруй хазгай гишгэхэд тун амархан.

	Яагаад? Хэний төлөө? Юуны учир? гэсэн асуудлуудыг хариулахад багш эмэгтэй нь Евдокийд тусалсан байна.

	Орчин тойрноо сайтар харагтун. Хүмүүс юу хийж бүтээж буйг үзээд, Зөвлөлтийн мянга, сая иргэд юуны тулд амьдарч буйг чи ойлгох болно. Тэгвэл чи юунд амьд яваа чинь ч ойлгомжтой болж ирнэ.

	 

	«Би Павка Корчагиныг дандаа бодож явдаг. Түүний өмнө би ичиж байна. Мөчиг хуумгай бодож тийм юм ярьсны учир эх нутгийнхаа саруул ирээдүйн тулд амь эрсэдсэн мянга мянган хүмүүсийг төлөөлж тэрээр, миний найз охин минь бид чамтай хамт жаргалтай байхын тулд ийм болсон юм гэж хэлэх биз»

	 

	гэж Ваня Коновец хүү Ново Мышастовск станцаас бичсэн байна.

	Үнэндээ, өдрөөс өдөрт сая сая хүн хөдөлмөрлөж, бүтээн босгож, мянга мянган баатрууд өөрсдийн амь амьдралаа зориулж байсанд учир холбогдол үгүй гэж үү?!

	Тэд яагаад? Хэний төлөө? Юуны учир тэр бил ээ?

	Энэ асуудлын хариулт нь хүмүүст амьдралын учир холбогдлыг нээн ойлгуулж байна. Зөвхөн хар амиа бодож юу ч хийж бүтээгээгүй атлаа амьдралаас хагарч тээртлээ авахыг хичээгчид аз жаргал эдлэхгүй.

	Тийм хүмүүсийг «Хоосон сайрхагчид» гэдэг юм. Газар дээр шороо хөдөлгөж явав ч тэдний ул мөр үлддэггүй бил ээ.


МАНАЙ МАРГААШИЙН ТУХАЙ

	Нэгэн удаа бид нар хүүхдүүдэд хандаж «Найз нар аа, та нөхөд манай маргааш коммунизмын талаар ямар сэтгэдэг төсөөлөлтэй байдаг вэ?» гэсэн асуулт тавьсан юм. Шуудан, бидэнд гайхамшигтай сайхан захидлууд авчирлаа. Тэдгээрийг цөмийг нь хэвлэж чадахгүй нь харамсалтай. Та бид нар эдүгээ коммунизмын талаар ярилцаж байгаа энэ зүйлийг хорин жилийн дараа дахин шинээр уншин бодож, үзвэл хэчнээн сонирхолтой байх бил ээ. Хэрэв эдгээр захидлуудыг аль нэг номд хэвлэчихвэл өөр бусдад зай ер үлдэхгүй аж.

	Бид яриагаа Горьков хотоос Люба Кузнецоваас ирүүлсэн захидлаар эхэлье. Түүнийг та нар анхааралтай уншицгаагаарай.

	 

	«Хайрт редакцын нөхөд өө! 

	Миний сэтгүүл дээр үзсэнчлэн хөгшид, эмгэд дэлгүүрт тэгж очдог уу? Эмгэдийн зарим нь сүүдрийн дор сууж амраад, оймс нэхсээр дэлгүүрийн зүг одно.

	Зарим нь мөрнөөсөө цүнх унжуулсаар дэлгүүрээс ирж явна. Загасан талх худалдан авч цамцныхаа товчноос холбож уясан хөвгүүд цахилгаан тэргээр давхицгаана. Нэг эрийн сууж байгаа машин мөөг тастан хурааж, тусгай саванд хийж байна. Тэр сав нь уул машин дотор тавигджээ. Миний бодоход, хүмүүс өөрсдөө явгаар явахгүй, харин тэрэг машинаар дуртай газраа явж байх болно.

	Ийм болох уу, үгүй юу? Хэрэв үгүй сэн бол сэтгүүлд яах гэж тэгж зурах бил ээ? Эсвэл хүний сэтгэл санааг хөдөлгөхийн төдий юм уу?»

	 

	гэжээ.

	Зарим нэгэн залхуу хойргууд коммунизмыг хэрхэн боддог тухай шог зургийг сэтгүүлийн хуудаснаа Люба үзсэн байна. Коммунизмын үед юу ч хийхгүй зүгээр сууж болно гэж тэд боддог юм. Бүгдийг өөрсдөө хийх болно. Янз бүрийн машинууд талхыг маш нимгэн зүсэж масло тос зузаан гэгч нялж шууд аманд авчирч хийх болно. Бас хайрмал боов бүхий амтлаг цайг бидний дуртай цагт авчирч өгөх юм. Энэ бүгд бол нэг товч дарахын төдий хэрэг. Бид дараагийн нэгэн товч дарж кино үзсэнээ, эс таалагдвал өөр бусдыг үзэхээр дуртай тийш аялан явна.

	Үгүй тийм биш, залхуучуудын «Товч дарах» тийм коммунизм гэж ер үгүй. 

	 

	«Коммунизм бол дорой болхи этгээдүүдийн эх орон биш, хөдөлмөрт дуртай хүмүүсийн эх орон»

	 

	гэж Коля Романов хүү Воронеж хотоос маш зөв зүйтэй бичжээ. Цааш нь Коля, 

	 

	«Коммунизмын үед маш сонирхолтой ажлууд байх болно»

	 

	гэж бичсэн байна.

	Энэ зүйтэй!

	 

	«Коммунизмыг өөрийн гар, оюун ухаанаар байгуулалцах аз жаргалтайдаа, би бахархаж явдаг» 

	 

	гэж 9 дүгээр ангийн сурагч Ейск овогтой Валерий хүү Дыгменд хотоос бичсэн байна. Тэгээд цааш нь:

	 

	«Би биологийн эрдэмтэн болж амьд бодисын нууцыг хүн төрөлхтөнд ашигтайгаар нээхийг хүснэм. Одоогоор хүмүүсийн бахархал гайхлыг төрүүлж буй олон олон нууцын гүнд коммунизмын үед нэвтрэн орж, хүмүүс урагш улам түргэн ахина гэдэгт би гүнээ итгэж байна.

	Дэвшил хөгжил, аз жаргал, сайн сайхны цаг улам улам ойртсоор байна»

	 

	гэж бичжээ.

	Владимир мужийн Вязник хотын Майя Курьянова коммунизмыг хэрхэн ойлгож буйг авч үзье.

	 

	«Аж төрөхөд холбогдолтой зурагт радио, хөргөгч гэх мэт зүйлс айл өрх бүрд байна. Алим, жимс бялхаж, бүх орон цэцэг навч, цэцэрлэгийн орон болно. Бид асар том барилга байшин барьж, янз бүрийн театруудад хамгийн авьяаслаг жүжигчин тоглох болно. Айл гэр бүрийд олон тооны цэцэг заавал байна.

	Бидний аж амьдралд хэрэгцээтэй хөргөгч, зурагт радио, автомашин зэрэг нь одоогийнх шиг байхыг бид зөвшөөрөхгүй.

	Нэгдүгээрт, тэдгээр нь хэмжээгээр том хоёрт гэвэл сайн тохижуулалттай байх хэрэгтэй. Ингэхлээр коммунизмын үед бүхэл бүтэн завод ажиллах болж байна. Тэгвэл гэр оронд яах вэ? Тэдгээр нь коммунизмын үед мөн л хийгдэх болно. Харин улам гоё хийц маяг, тохиромжтой болно гэдэгт би итгэж байна. Ингэхлээр, коммунизмын үед улам шаргуу хөдөлмөрлөх явдал шаардана»

	 

	гэж Майя Курьянова бичсэн байна.

	Воронеж хотын Коля, Везникобс Мая, Ейск хотын Валерийн бичсэнийг та нар харж байгаа биз дээ. Коммунизмын үед Хүмүүсийн амьдралын үндэс ажил хөдөлмөр болж байх нь илт харагдана.

	Харин тэр үед хэчнээн хүн ажил хийж, хэд нь амарч байх тухай яриа гарахад олон олон захидлын дотор:

	«Хүмүүс хэчнээн л ажиллах хүсэлтэй вэ, төдий чинээ ажиллах болно» гэсэн өгүүлбэр тааралдана.

	Үүнийг юу гэж ойлговол зохих вэ? Заводод ир, хүссэнээрээ тухайлбал нэг цаг хэр ажил хийгээд, дараа нь амрах, ажиллах нь түүний дур зоригийн хэрэг болох уу? Тийм байдлаар удаан ажиллахгүй.

	Янз янзын сайхан машин бий болно. Тийм машин одоо ч байна. Харин улам олон тоотой, чанараар илүү болж ирнэ. Гэв гэнэт чамд ажил хийх хүсэл алга болж ийм сайхан техникийг сул зогсоовол юу болох вэ? Гэмгүй тэр чинь бүр нарийн, үйлдвэрлэлд залуур зүйн зохиомжоор ажиллуулдаг ч бай. Тэдгээрийн ажиллагааг хүн заавал жолоодон, хянаж байх болно. Машинд бүхнийг даатгачхаад хүн өөрөө зүгээр сууж байх гэж хэзээ ч үгүй. Хүмүүс дургүйгээ хүрэхээр ажлаа орхиод байвал юу болох вэ? Хуримтлал, илүүдэл зүйл огт алга болно. Тэгэхлээр коммунизм байхгүй болно.

	Бид ажлын өдрийг богиносголгүй яах вэ. Одоо ч гэсэн бид үүнийг хийж байна. Бид аль хэдийнээ долоон цагийн ажлын өдөрт шилжсэн бил ээ. Эрүүл мэндэд халтай үйлдвэрүүдэд хүмүүс зургаан цагийн ажил хийж байна. Ойрын долоон жилд ажлын өдөр дахин хорогдох болно. Ердийн үйлдвэрийн газруудад хүмүүс зургаан цаг, хортой нөхцөлд таван цагийн ажил хийнэ. Ажлын цагийг цаашид улам багасгана. Хүмүүст сул чөлөөтэй цаг улам их болж үүнийгээ дуртай зүйл, театр кино, цэнгэлдэх хүрээлэнд өнгөрүүлэх болно. Өөрийн чөлөө цагийн нэлээд хэсгийг коммунист нийгмийн үйл хэрэгт хүмүүс зориулахад бид итгэж байна. Дахиад хэрэг явдал ямар байх вэ? ажил хэрэгч л байх ёстой. Нэлээд хүн сониучхан байдаг. Нэг нь зураг зурж суухад нөгөө нь радио хүлээн авагч зохион бүтээж, гурав дахь хэсэг нь ардын театрт тоглож байна. Ийм болохоор коммунизмын үед хүмүүс нь маш их цагаа хүн ардад ашиг тустай, тэгээд бас дурлаж сонирхсон зүйлдээ зарцуулах санагдаж байна.

	Амралт нь дурлан сонирхсон ажил үйлсгүйгээр сэтгэж болшгүй зүйл болох нь манай өнөөдрийн өдөр тутмын туршлагаас илт байна.

	Хүмүүсийн хөдөлмөр амралтад зориулах цагийн аль нь их байх вэ гэдэг асуултын хувьд гэвэл энэ хоёр хоорондоо зохицон тохирсон байх болно.

	Хөдөлмөр бол хүний байгалийн зохицол болохлоор бидэнд тийн санагдаж байна. Хөдөлмөргүйгээр аж төрж үл чадна.

	Манай үед маш олон ажилчид шинийг бүтээгчид нь өөрсдийн ажлын өдөр дуусмагц олон нийтийн зохион бүтээгчдийн товчоонд очдог. Үүнийгээ, тэд зохистой амралт гэж бодно.

	Хөдөлмөр нь жинхэнэ бүтээлч, улам сонирхолтой болсон коммунизмын үед манай хүмүүс нь хөдөлмөрийн буюу чөлөө цагийн тухай бодохоо больж, цөм зохион бүтээгчид, туршин шинжээчид болох болно.

	Карл Марксын хэлсэнчлэн хүний баялгийг мөнгөний тоогоор биш, чөлөө цагийн хүртэмжээр тодорхойлох тийм цаг ойртож байна.

	Чөлөө цаг бол хүмүүсийн хамгийн чухал үнэт зүйл мөн!

	Одоо өөр нэгэн захидал Бандурскийн нэгдүгээр дунд сургуулийн сурагч Светлана Хабибулины захидлыг үзье. Тэр бичсэн нь:

	 

	«Коммунизмын үед бүх зүйл чухал. Үүнд юуны өмнө өөрийгөө хүмүүжүүлэх, шинэ хүнийг хүмүүжүүлэх хэрэгтэй» 

	 

	гэжээ.

	Юуны өмнө шинэ хүнийг хүмүүжүүлэхийг Светлана эн тэргүүний зорилт гэж үзсэн байна. Светлана зөв зүйтэй бодож байна уу, та бүгд юу гэж санаж байна? Бидний бодоход бас ч дутмаг байна.

	Бүр өнгөрсөн зуунд хүмүүс, эрдэмтэн нар үзэхдээ, шинэ нийгэм байгуулахын тулд юуны урьд хүмүүсийг хүмүүжүүлэх, тэднийг үзэл онолч, дутагдлаас хол хөндий болгох хэрэгтэй. Үүний эцэст шинэ нийгэм байгуулж болно гэж тэд үзэж байлаа.

	Энэ нь буруу байв. Тэрчлэн эхлээд зайлшгүй хэрэгтэй фабрик, завод, цахилгаан станцыг барьчхаад, дараа нь хүнээ хүмүүжүүлж бас болохгүй.

	Энэ бүхэн нэгэн зэрэг явагдах ёстой. Учир нь хөдөлмөр хийдэггүй хүн хөдөлмөрт дурлаж чадахгүй. Коммунизмыг гардан байгуулалцаагүй бол коммунизмын иргэн байж үл болно.

	Хүн нь хөдөлмөрлөж хүмүүстэй харьцах харьцаанд хүмүүждэг юм. Хамт олны дунд хүн өөрийн чадвар авьяасыг хөгжөөж хүнтэй нөхөрсөг харьцаж сурна. Тэрээр амьдарч сурч буй хэрэг. Ийм учраас шинэ нийгэм байгуулах, хүнийг хүмүүжүүлэх асуудал нэг нь нөгөөтэйгөө нягт холбоотой. Тамбовск мужийн Бирюкова Люба охин өөрийн захидалд тун сайн бичсэн байна. «Коммунизмын үеийн хүн үнэнч, шударга, ариун цагаан сэтгэл санаа бодолтой байна. Нэг үгээр хэлбэл хүмүүс нь манай их жолоодогч Ленин ямар байсан, тийм л байна» гэж үзэж байна.

	Зөв зүйтэй ярьж байна!

	Свердловск хотын Тоня Шмидт ингэж үзэж байна.

	 

	«Ирээдүйн хүнийг энд тэнд эрж хайх нь бус. Ирээдүйн хүн гэдэг бол манай өнөө үеийн хүн. Гагцхүү сайн сайхан шинжээр улам арвин баялаг байна. Хань нөхөд, найз нар, танил тал хүмүүсийн төлөө юугаа ч үл хайрлах гайхамшиг чанар бүрдсэн хүн одоо манайд олонтоо тохиолдоно. Манай үеийн хүмүүс нь ухаантай, сайхан зүс царайтай, бас сэтгэл зүрх нь гуа саруул болжээ. Ийм хүн ертөнцөд хамгийн сайн сайхан хүн байна» 

	 

	гэжээ.

	Коммунизмын тухай захидал олон байна. Тийм олон болохоор тэр бүгдийг энд ярихгүй, харин нэгэн захидал дээр тогтож ярихыг бид хүсэж байна. Үүнийг Аркадий Береза хүү Астраханаас ирүүлсэн юм.

	Дэлхий дахинд капитализм оршсоор байх аваас коммунизм нь хорин жилийн дараа, гучин жилийн цаана ч байгуулагдахгүй гэж Аркадий үзэж байна. Тэгснээ коммунизмын байгуулалтын тэргүүний эгнээнд явахыг хүсэж байна гэж тэр бичсэн нь сонин юм.

	Ёстой төөрөгдөл гэдэг энэ мөн!

	Ямар материалаар хэдий хугацаанд ямар байшин барихаа мэдэлгүйгээр барилгад гарсан хүнийг ямар барилгачин гэх вэ.

	Аркадий бичсэн нь: 

	 

	«Хориод оны үеийн залуучуудыг чи коммунизмын үед амьдарна гэдэг байв. Энэ чинь тийм биш байжээ!»

	 

	гэжээ.

	Яагаад тийм биш байна вэ, Аркадий! Владимир Ильич Ленин 1920 онд, “эдүгээ 15 орчим настай байгаа залуучууд коммунист нийгмийг үзэж, түүнийг өөрсдөө байгуулна. Залуу үеийнхэн нь миний амьдралын бүх зорилт энэ нийгмийг байгуулах явдал мөн гэж ойлгосон байвал зохино” гэж хэлсэн юм.

	Амьдралын бүхий л зорилго! Чи ойлгож байна уу, Аркадий! Энэ үеийнхэн, эдгээр хүмүүс үнэхээр манай оронд коммунизмын анхны шат социализмыг байгуулсан юм. Тэнд чи дайн байлдаан, манай энх хөдөлмөрийг дөрвөн жилээр тасалдуулсан аймшигт дайныг, аж ахуйн сүйрлийг сэргээхэд бараг бүхэл бүтэн таван жилийн төлөвлөгөө зориулагдсаныг чи мартсан байна.

	Хэрэв дайн болоогүй сэн бол коммунист нийгмийн үндэс суурийг тавих цаг ойртох л байсан.

	Хориод оны үед Арван таван настай байж, тэдгээрийн талаар Владимир Ильич Лениний хэлж байсан хүмүүсийн зарим нь одоо бидний дунд амьдарч байна. Тэд ажиллаж, коммунизм байгуулалцан, түүний ойртож буйг үзэж байна.

	Аркадий хэдийгээр арван нэгдүгээр ангид сурч байгаа ч гэсэн энэ асуудлын учир утгыг сайтар ухаж мэдэхийн чухлыг түүнд зөвлөхийг бид их хүссэн юм.

	Үүний тулд ч манай орны сургуулиудад улс төрийн мэдлэгийн үндэс болон нийгмийн ухааны хичээл ордог юм. Аркадийн захидлын дэргэд Москва мужийн Лобнь станцад суудаг Галя Абраменкогийн захидал байна. Галя бичсэн нь:

	«Бид коммунизм байгуулагчид болохоор биднээс олон юм шалтгаална. Тэр ч байтугай, бид яаж коммунизмд түргэн орж амьдрах вэ гэдэг асуудал ч хамаарна гэсэн байна.

	Манай ярианы төгсгөлд Николай Гаврилович Чернышевекийн үгнээс эш татвал:

	«Ирээдүй... энэ нь гэгээн саруул, гайхамшиг сайхан. Үүнд дурлаж, түүний зүг тэмүүлэн, түүний төлөө хөдөлмөрлөж, түүнийг авчрагтун. Ирээдүйгээс түүнд хэчнээнийг авчирч чадах вэ, түүнээс таны амьдрал төдий чинээ саруул тунгалаг баяр хөөр, цэнгэл баясгалангаар бялхах болно»

	Энэ гайхамшигт үгийн тухай багачууд та нар бодогтун. Ингэхлээр, ирээдүйн тухай зөвхөн мөрөөдөх бус, энэ ирээдүйгээ сайтар ухамсарлан таньж, маргааш хэрхэн амьдрах хүсэлтэй байна, тэгж өнөөдөр амьдрахыг хичээгтүн. Ингэхлээр бидний мөрөөдөн хүсэж буй коммунист нийгмийн хүмүүс өөрсдийн найз нөхөд, ажил хөдөлмөр, ард түмний бүтээлийн санд хэрхэн харьцах шиг та нөхөд энэ бүгдэд харьцагтун.


АЗ ЖАРГАЛ ЮУНД ОРШИХ ВЭ?

	«17 насанд “аз жаргал чухам юунд орших вэ?” хэмээн маргах явдал бидэнд олонтоо тохиолдоно» 

	 

	гэж аравдугаар ангийн хүүхдүүд Белгородск мужийн Никитовкаас бичсэн байна.

	Чи 17 настай байгаад,

	Чи залуу, чиний өмнө бүх юм, бүх амьдрал зогсож байгаад,

	Энэ амьдралын жинхэнэ эзэн нь би мөн болоход.

	Бас чи эдүгээ сонин сайхан үед аж төрж буй энэ бүхэнд хамаг учир оршино.

	Нийгмийн ажил хэрэгт оролцон, хамтралд тусалж, сургуулийн үдэшлэг, кинонд очиж, ном уншиж байгаагаа та нар бичиж байна.

	Энэ бүгд чинь аз жаргал биш үү?

	Цаашилбал, найз нараа, манай ахмад үеийн хүмүүс та нарт зориулж энэ аз жаргалтай амьдралыг буй болгосонд та нарын аз жаргал оршино. Үүний төлөө тэд асар их зүйл хийжээ. Тэдгээрийн аугаа үйлсийг та нарын үргэлжлүүлэх нь үлдэж байна.

	Ахмад үеийн хүмүүс та нарт өөр маш чухал нэгэн зүйлийг, өөрсдийн туршлага дамжуулан үлдээснийг бүү мартагтун! Тэд нартай зөвлөн ярилцагтун!

	Тэгэхдээ, өөрсдийн аз жаргалыг бүтээн байгуулагчид нь та нар өөрсдөө мөн!

	Киев хотын Таня Ефременко охин юу гэж бичсэнийг үзвэл:

	 

	«Бид бүтээн байгуулагчид. Ирээдүйд бид хэрхэн амьдрах нь биднээс хамаарна.

	Чи коммунист нийгэм гардан байгуулагч, ирээдүйг бүтээгч гээд бодоход яагаад ч юм намайг гоц гойд сэтгэлгээ эзэмдэн авах юм. Бид өөрсдийн мэргэжлийн талаар цөөн бус боддог. Бид ирээдүйд токарьчин, сансрын нисгэгч, эмч, уурхайчин юу ч байлаа гэсэн ялгаагүй цөм л нэгэн адил коммунизм байгуулагчид байх ёстой. Эцэг эх маань бидний ирээдүйн замыг цэвэрлэн засаж байна. Тэгвэл бидэнд энэ ирээдүйг улам сайн сайхан болгох явдал үлдэж байна»

	 

	гэсэн байна.

	Ахмад үеийн хүмүүс та нарт итгэж та бүгдэд найдварлаж байна. Та бүгдийн төлөө, та нарын ирээдүйн баяр баясгалангийн төлөө манай ахмад үеийнхний нэлээд нь бэрх зовуурьтай аж төрж, амьдралаа алдаж байсан юм.

	Свердловск мужийн Чусов тосгоны эмгэн Анна Крючковагийн захидал энэ байна.

	 

	«Хүүхдүүд та нар хэчнээн бахдам юм бэ?

	Та нар манай оронд сайн сайхан зүйл ихийг бүтээж байна. Багачууд та нарт баярлалаа. Дандаа л тийм сайн иргэд байгаарай!

	Би одоо 62 настай. Энэ хугацаанд амьдралын олон юм үзэв. Хаант засгийн харанхуй үед ч амьдарч байв. 1905 оны Японы дайныг санаж байна.

	Авга ах Платон маань георгийн хас тэмдэг, медаль гурвыг энгэртээ зүүсээр хүрч ирлээ гэж зүүд нойрондоо үзлээ. Үгүй тэгээд, тэдгээр медалиудыг гараар барьж үзэхийг туйлаас хүсэвч, би тээр тэнд зуухан дээр сууж байсан учир тэдгээрийг хураалгатай моддын араас дөнгөж хардаг байна. Тийм ээ, тээр тэнд! Хүүхдүүд та нарын одоогийнх шиг бүх зүйлээр хангагдсан байх тухай тэр үед бодох үндэс байв уу? Үгүй! Бурхан өршөөг та минь!

	Бид ах дүү тавуул байв. Тэдгээрийн хамгийн бага нь би байсан бөгөөд бид зуухан дээрээ гараад огт хүн амьтангүй юм шиг нам чимээгүй суудаг сан. Бидний нүд ямар байсныг та нар төсөөлөн бодогтун. Аюул нөмөрч, бүлтрэх шахам том болно. Яагаад тэр вэ? Яах юу байх вэ. Нэгэн удаа авга ахыг зочлон ирэхэд идэж уух юмныхаа сүүлчийг шавхан таваглаад, бид өөрсдөө өлсөхийн эрхэнд хуруугаа хөхөн, сэм сэм харцгааж байсан юм.

	Тэр үед амьдрахад ямар байсныг үзэж байгаа биз! Сургуульд биднийг оруулдаггүй сэн. Учир нь юу ч үгүй ядуу байсан юм. 1914 он. Германы дайн боллоо. Харин хувьсгалын дараа бид шинэ юм хийж, Зөвлөлт улсаа байгуулав.

	Эхлээд, мод бэлтгэх ажил хийгээд, ажлынхаа дараа (манайд эмэгтэйчүүдийг төлөөлөгчөөр сонгосон юм) бид айл өрхүүдээр хэсэж, хоршоололд мөнгө хуримтлуулах ухуулга хийдэг байв. Ийм өчүүхэн хуримтлалаар манай хөдөө аж ахуйн хоршооллыг байгуулсан юм.

	1924 онд бид хамтралд элслээ. Тэгээд бид тэр үед бурхны ачийг үзсэн юм»

	 

	гэжээ.

	Та нарт одоо байгаа бүхий зүйлийг буй болгохын тулд ахмадууд хэчнээн их хөдөлмөр зарцуулж зүтгэсэн нь үзтэл илт. Гурван удаагийн дайныг нуруун дээрээ үүрч гарлаа. Эдгээр дайнд хэчнээн цус урссаныг өгүүлж баршгүй. Днеприйн цахилгаан станц, Магниткицн үйлдвэр, Ижил, Ангара, Енисей мөрний цахилгаан станц, хаалт, сан гээд их зүйл бүтээсэн байна.

	Хүний гараар бүтсэн бүтээлийг манай орны аль ч хэсэгт үзэж болно.

	 

	«Манай хязгаар шиг тийм уудам нутгийг олоход хэцүү. Энд амьсгалж боломгүй бэрх халуун тал, их далайн намуун салхи, мөнх дулааны бүс, цаст өндөр уулын оройн догшин шуурганд дасах болно. Кубанийн уудам талд орших жижиг тосгодыг үл үзэгдэм өтгөн цэцэрлэг бүрхжээ. Гайхамшигт авьяастай, хөдөлмөрч хүмүүс энд аж төрнө. Энэ хүмүүс манай хязгаарыг тийм болгосон юм. Би цэц булаалдах нь биш, энэ бүх зүйл нь Зөвлөлтийн хүний юм. Чи өөртөө, ард түмэндээ хөдөлмөрлөж байна гэж бодоход ажиллах зориг эрмэлзэл зүрхнээ оволзоно»

	 

	гэж Краснодар хязгаараас Лариса Рудешко бичсэн байна.

	Дөнгөж саяхан бий болсон хотод амьдарч байгаа хүүхдүүд олон захиа ирүүлжээ. Шинэ сайхан хот тэдгээрийн нүдний өмнө өсөн торниж байгааг үзэж хойчийн үед гэрч баталгаа болж байгаа нь ч тэдэнд аз жаргалтай хэрэг.

	Валя Хомякова бидэнд Кремийн усан цахилгаан станцаас бичжээ. Энэ хотынхон хаана байдаг, ямар янзын хот болохыг манай уншигчдын цөөн хэсэг нь мэдэж байж болох юм. Тэгвэл энэ хот Днепр мөрний эрэгт оршино.

	Хотыг 1954 онд барьж эхэлсэн юм. Валя бичсэн нь: 

	 

	«Анх намайг энд ирэхэд Кремечукийн усан цахилгаан станцыг удирдах газрын ганц байшингаас өөр юу ч байгаагүй, эргэн тойрон элс байв.

	Тэгэхэд олон барилга, номын сан, хүүхдийн цэцэрлэг, хүүхэд саатуулах газар, биеийн тамир, хөгжмийн сургууль, хүүхдийн хэсэг, пионерын ордон, Лениний нэрэмжит соёлын ордон энд бий боллоо. Бас манай энд усан цахилгаан станц байгуулагдаж байна. Ер нь барьж босгосон юмыг тоочиж үл барнам»

	 

	гэжээ.

	Төрөлх эх орныхоо тухай, түүний баялаг эрдэнэсийн талаар бичсэн иймэрхүү захидлаар тусгай ном гаргасан ч болмоор байна.

	 

	«Манай тосгон том бөгөөд гоо сайхан. Сүүлийн хоёр жилд манай Благодарнод барагцаалбал хоёр зуун жаран байшин барьжээ. Олон зуун хүмүүс нүүдэллэн ирж шинэ орон сууцанд оров. Энд өөрсдөө үйлчлэх дэлгүүр ажиллан, авто тээвэр хүрэлцээтэй явна. Зөвхөн өнгөрсөн жилд хэд хэдэн километр талбайг цардаж зассан байна. Гялалзсан сайхан талбайгаар явж байхад урамтай байдаг»

	 

	гэж Беларусын Миша хүү бичсэн байна.

	Урьдын цагт эцэг хаанаасаа өв залгамжлан бүхэл бүтэн улс гүрэн эзэмшсэн хаан хүүгийн тухай үлгэр хааяагүй тохиолддог сон. Түүнээс манай үеийн багачууд улам ч баян байна. Бидний үр сэлтүүд аугаа их эх орныг өв залгамжлан авч байна. Тэд нар бол хэрчээс газрыг биш, бүхэл бүтэн гүрэн, далайгаас далай, хязгаараас хязгаар хүрсэн уудам нутгийг хүлээн авч байна.

	Эх орон гайхамшиг. Энэ орны гайхамшиг нь зөвхөн аугаа уудам, хүчирхэгдээ төдий бус, тэрээр дэлхий дахинд үлгэр дуурайл болж байгаад оршино. Энэ эх нутагт хүмүүс нь бие биедээ хань нөхөр бөгөөд тэднийг хар цагаан, баян хоосон гэж ялгадаггүй юм.

	Манай уншигч та бүгд үлгэр домгийн орд харшид биш, хаад хувилгаадын өргөө дацанд ч биш харин хамгийн жирийн барилгад зарим нь шинэ, нөгөө хэсэг нь одоохондоо хуучивтар, энгийн хийцтэй буюу украйны жижиг шавардмал байр, уулын чулуу зүйн хийсэн байранд аж төрнө. Танай гэр бүлийн зарим нь тавлаг тохитой байранд, нөгөө хэсэг нь тааруухан л байгаа. Тэгэхдээ хүүхдүүд та нар ертөнц дээр хамгийн их аз жаргалтай нь юм. Учир юун гэвэл хүн ардын хамгийн гэгээн саруул, хүндтэй хүсэл мөрөөдлүүд амьдрал, ажил болон биелж буй тийм эх оронд төрж бойжиж байна.

	Та бүгдийн эрхэм дээд хүсэл мөрөөдөл, зорилгоо биелүүлэхэд өлзийт ерөөл дэвшүүлье.

	Та бүгдэд сайн сайхныг хүсье!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

